
	“Улсын хэвлэлийн газар” Улаанбаатар хотноо 1970 онд эрхлэн хэвлүүлсэн номоос 

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР ХЭСЭГ

	
I

	Леон эрхийн шинжлэх ухаан судалж байхдаа байн байн «Зугаалгын байшинд» очиж, өөрийг нь «шалгарсан эр» гэж, үздэг явдалт охидын дунд яггүй их нэр хүндтэй болжээ. Оюутнуудын хамгийн нямбайд тоологддог Леон үсээ хэт ургуулалгүй засуулж, дэндүү тагжгар болгуулахгүй дунд зэрэгт байлгаж, ар гэрээс нь гуйвуулсан гурван сарын хоолны мөнгийг ганцхан сарын дотор идэж дуусгалгүй сууж, эрдэмтэн багш нартай сайн харьцаатай байжээ. Дүймэгдүү болгоомжтой авиртаа захирагдан элдэв илүү дутуу хэрэгт хамрагдахгүй явна. 

	Леон өдрийн цагт гэртээ буюу орой үдшээр Люксембургийн цэцэрлэгт хичээл давтаж суухад Эмма санаанд нь ороход судалж суусан хуулийн эмхэтгэлийг газар алдан унагаадаг байв. Яваандаа Эммаг мартаж өөр хүсэлтэй болсон боловч хааяа нэг дурсан санадаг байв. Леон найдвар алдсангүй. Бүрэн тод биш ирээдүй нь үлгэрийн модноос ургасан алтан жимс мэт алсаас даллаж байжээ. 

	Гурван жилийн хагацлын дараа Эмматай учрахад Леоны хүсэл мөрөөдөл сэргэлээ. 

	Леон энэ эмэгтэйтэй холбоотой явах цаг болсон гэж үзэв. Леон хөгжөөнт залуусын дунд байж нүүрэмгий болсон байв. Хот үзсэн хүн болохоор хөдөөд ирээд, нийслэлийн гялгар хар зам дээгүүр чийдсэн гуталтай явж байгаагүй хүн болгоныг дээрэнгүйлэн үздэг болжээ. Хэдий тийм боловч бичиг батлагчийн туслагч Леон Парисын жинхэнэ ганган бүсгүйн өмнө буюу одон тэмдэгтэй, унаа хогшилтой алдарт эрдэмтний өрөөнд орвол бага сургуулийн хүүхэд шиг айж сүйд болох нь эргэлзээгүй билээ. Руаны энд ирсэн хойно өчүүхэн эмчийн муу авгайн дэргэд Леон юундаа ч ичих билээ. Энэ муу бүсгүйг мэхэлж чадна гэдэгт итгэж явав. Хүний биеэ тоох эсэх нь орчин тойрны байдлаас шалтгаална. Хүн хамгийн доод давхарт нэг янзаар ярьдаг бол тавдугаар давхарт гарахдаа өөр үг хэлдэг биш үү!

	Тэр үдэш Боварийнхныг гаргаж өгсөн Леон тэдний хойноос даган явжээ. Тэд «Улаан Загалмай» буудалд буухыг үзээд гэртээ эргэж ирэн шөнөжингөө төлөвлөгөө боловсруулан бодлоо. 

	Маргааш нь таван цагийн үед хоолой дээр юм зангирах шиг болоход юунаас ч буцахгүй болсон хулчгар эрийн өөдгүй царай гаргасан Леон буудлын гал тогооны газар очлоо. 

	— Эзэн байхгүй байна гэж зарц хэлэв. 

	Леон сайн хэрэг дээ гэж бодлоо. Тэгээд шатаар өгсөв. Эмма түүнийг үзээд огт зовсонгүй. 

	— Буусан буудлын хаяг хэлж өгөөгүй мартсан явдалд муу юм битгий санаарай гэж Эмма өршөөл гуйв. 

	— Би барагцаалж мэдсэн! гэж Леон хэлэв. 

	— Яаж мэдээ вэ? 

	— Энд байгаа байх гэж бодоод явсаар яг олоод ирлээ гэж Леон хариулав. Эмма инээд алдав. Леон тэнэг үг хэлэв бололтой гэж айхдаа өглөөний турш бүх зочид буудлаар орж хайлаа гэж яриагаа өөрчлөн хэлэв. 

	— За та үлдэхээр болоо юу? гэж Леон асуув. 

	— Дэмий үлдэв үү дээ. Дааж давшгүй ажилтай байж хориотой цэнгэлд биеэ дасгах нь сайн хэрэг биш гэж Эмма хариулав. 

	— Би таны байдлыг ойлгож байна... 

	— Та миний байдлыг ойлгохгүй ээ. Та эмэгтэй хүн биш шүү дээ. 

	— Эрэгтэй хүнд ч бас зовлон тохиолддог юм гэх мэтээр гүн ухааны үүднээс тэд яриагаа эхлэв. Хорвоо дээрх хүний хүслэн өчүүхэн, хүн сэтгэлийн ганцаардмал байдалд орж сүйддэг тухай Эмма их ярилаа. 

	Өөдгүй баатруудын үйл явдлыг гэнэнээр дүрслэх, эсхүл цэцэн хүн болох гэж залуу эр хийж байгаа ажлаасаа уйдлаа гэж хэлжээ. Хуулийн шинжлэх ухааныг үзэн ядаж өөр мэргэжилд сонирхолтой болжээ. Ээж нь элдэв юм сургаж хэлсэн захидал бичээд дургүйг нь хүргэж гүйцжээ. Чухам яагаад тэд хүнд байдалд орсон тухайгаа ярилцав. Тэд харилцан итгэснээр сэтгэлээ сэргээв. Бүрэн төгс итгэлцэж чадсангүй. Ямар нэг тодорхой санал сэдэж болохуйц үг хэлэх гэж оролдлоо. Эмма өөр хүнд дурлаж байснаа илчилж хэлсэнгүй. Леон Эммаг мартсанаа бас хэлсэнгүй. 

	Багт наадмын дараа хоол идэж байснаа Леон санахгүй болсон бололтой. Эмма хэрхэн өглөөгүүр өвсөн дээгүүр өөрийн хайрт хүний эзэмшлийн газар луу гүйж байснаа бодохгүй байв. Гудамжны шуугиан тэдэнд бараг сонсогдохгүй байв. Энэ хавчиг өрөөнд тэд анир чимээнээс далд тун эвтэй суув. Эмма түшлэгт хуучин сандлын арыг налж гэдийтэл арын туурганы шар цаас алтан туяа татах шиг болоод толинд үсний цагаан хагалбарын зурвас цайж гэзэгний дороос чихний үзүүр цухуйж харагдав. 

	— Та өршөөж хайрла! Би байнга зовлон гачигдал яриад таныг уйтгартай болгох шиг байна! гэж Эмма хэлэв. 

	— Хаанаас даа хаанаас! Уйдаагүй, 

	— Хэрэв та миний хүсэл мөрөөдлийг мэддэг сэн бол! гэж Эмма хэлээд сайхан гоё нүдээр дээвэр ширтэн нулимс дуслууллаа. 

	— Би яасан гэж бодно! Би тун их шаналсан. Тэвчихэд бэрх болоход гэрээс гүйн гарч голын эрэг даган явж, олны шуугианд сэтгэлээ тайтгаруулах гэж оролдовч ер болдоггүй шүү. Цэцэрлэг дотор явж байгаад нэг худалдаачинд Музийн дүрстэй итали сийлбэр байхыг би үзлээ. Цагаан хувцастай хонин зангуу хатгасан саглагар үстэй Муз тэнгэр, нар ширтжээ. Би өөрийн эрхгүй түүний зүг тэмүүллээ. Би олон цаг тэр сийлбэрийг харан зогсох боллоо. Тэр муз тэнгэр ер нь тантай төстэй байсан даа гэж Леон чичирсэн дуугаар хэлэв. 

	Эмма уруул нь өөрийн эрхгүй инээд алдах гэж байгааг мэдээд царайгаа бурууллаа. 

	— Би танд байсхийгээд л захидал бичдэг атлаа тэр дор нь урж хаядаг байсан гэж Леон өгүүлэв. 

	Эмма дуугүй сууна. 

	— Таныг Парист ирээсэй гэж мөрөөддөг байлаа! Гудамжаар явж байхад та үзэгдээд байх шиг санагддаг байсан. Таны ороолт толгойн алчууртай адилхан ороолт алчуур цухуйсан сүйх тэрэг болгоны хойноос би гүйж очдог байсан... гэж тэр хэлэв. 

	Эмма түүний яриаг тасалдуулахгүй юм сан гэсэн байдалтай харагдана. Гараа салаавчлан тэргүүнээ тонгойлгосон Эмма өмссөн гутлынхаа оосрыг харахад хөлийн нь үзүүр байн байн хөдөлж байв. 

	Тэгээд Эмма санаа алдав. 

	— Хэнд ч хэрэггүй болсон миний амьдрал шиг гунигтай юм алга байна. Бидний шаналал ямар нэг хүнд тус хүргэдэг сэн бол бусдад тус хүргэхийн тулд зовж байна гэж бид сэтгэлээ тайтгаруулж явах сан! 

	Леон буян, үүрэг, үг дуугүй наманчлахыг сайшаан магтав. Леон өөрийн биеийг буян үйлдэхэд зориулъя гэж боддог байсан боловч санасандаа хүрч чадалгүй өдий болжээ. 

	— Би буянт эмэгтэй лам болохыг их хүснэ гэж Эмма хэлэв. 

	— Эрэгтэй хүнд тийм хувь байдаггүй нь даан ч харамсалтай. Анагаах ухаанаас өөр над тохирох ажил алга... гэж Леон хэлэв. 

	Эмма мөрөө хавчисхийгээд, үхэхээ шахтал өвдсөнөө ярилаа. Үхээгүй нь харамсалтай! Үхэл ирсэн бол зовлон төгсгөл болох байсан. «Авсанд орж тайван нойрсох сон» гэж Леон хүсдэгээ хэлэв. Гэрээслэл бичиж суусан удаа ч бий. Эммагийн бэлэглэсэн хилэн эмжээрт ганган хивсийг авсанд хамт хийгээрэй гэж тэр гэрээслэлдээ бичиж байсан гэнэ. Энэ хоёр хоёулаа хүссэнээрээ байхыг оролджээ. Хоёулаа нэгийг сэдээд түүний зүг өнгөрсөн явдлаа ойртуулахыг оролдлоо. Үгээр хамгаа илчилж болно. 

	Хивсний тухай ярьсныг худал зохиомол зүйл гэж Эмма бодов. 

	— Юунд тэгсэн бэ? гэж Эмма асуув. 

	— Юунд аа? 

	Леон түгдэрснээ,

	— Би танд үнэн сэтгэлээсээ дурлаж явсан билээ гэв. 

	Леон хамгийн бэрх саадыг давлаа гэж баясахдаа Эммаг нүдний булангаар ширтэв. 

	Хэсэг зуурын салхи үүлийг хөөн зайлуулсантай адил байдалд Леон оров. Тасралтгүй ээлжлэн Леоны цэнхэр харааг гунигт байдалд оруулж байсан өөдгүй бодлууд арилсан мэт болов. Эммагийн царайд баясах шинж оров. 

	Леон хариу дуугарахыг хүлээсээр байна. 

	Гэтэл Эмма,

	— Би үүнийг урьд нь таамаглаж байсан юм... гэж хэлэв. 

	Өнгөрсөн үеийн өчүүхэн үйл явдлаас эхлэн элдэв төрлийн зүйлийг харилцан дурсаж ярьцгаав. Баясгалан, гуниг бүхэн тэдний сэтгэлд ээлжлэн төрж байлаа. Леон, сууж амардаг нарны халхавч Эммагийн навчин хээт дээл, түүний өрөө тасалгаа, орон байшинг дурсан саналаа. 

	— Бидний нөгөө аршийн ургамлууд бий юу? 

	— Өнгөрсөн өвлийн хүйтэнд хөлдчихсөн. 

	— Тэр ургамлууд миний санаанд их бодогддог байсан. Та миний тэгж бодож явдгийг ойлгоогүй л дээ. Зуны өглөө цонхоор нар тусаад, таны нүцгэн гар цэцгийн дунд гялалзаж байсан үеийг би маш тод санадаг юм. 

	— Хайрт минь! гэж Эмма хэлээд гараа сунгалаа. 

	Леон тэр гарыг угтан авч үнсээд гүнзгий санаа алдан:

	— Тэр цагт таны дотор сэтгэлд нүсэр хүч байсан. Тэр хүчинд би татагдсан юм... Би танайд хүрээд ирсэн... та түүнийг одоо мартсан байх аа гэж Леон хэлэв. 

	— Яалаа гэж дээ! Би санаж байна. Цааш нь ярь гэж Эмма хэллээ. 

	— Та доод давхрын өрөөнөөс гарах гээд зогсож байсан. Та цэнхэр цэцэг хатгасан дэрвэгэр малгайтай байсан. Та намайг тоогоогүй. Би тэгэхлээр нь таны араас санаатайгаар салалгүй дагасан. Эвгүй зүйл хийж байна гэдгээ би тэр үед мэдээд л байсан. Араас тань ойртоод очих хэцүү, орхиод явах бас эвгүй байж билээ. Та мухлагт ороход би гадаа үлдээд цонхоор та хэрхэн бээлий авч мөнгө гарган тоолж байгааг харж байсан сан. Та яваад хатан Тювашийнд хонх дараад хаалга онгойлгон ороход тэдний хаалга хав гээд хаагдсан, би хаачих ч учраа олохгүй тэнэг юм шиг зогсож байж билээ. 

	Бовари хатагтай энэ үгийг сонсож аль эртний хэрэг байна даа гэж бодов. Сэтгэлд сэргээн дурсаж байгаа эдгээр явдлууд өнгөрсөн цагийн амьдралыг уртасгах мэт болдог байлаа. Эммагийн сэтгэл ярилцсаар суутал улам хөөрлөө. Эмма нүдээ хагас аниад үе үе

	— Тийм тийм! Яг үнэн! гэж сууна. 

	Хөл гишгэх зайгүй буудал, сүм, орд харш дүүрэн Бовуазин хорооны янз бүрийн цаг найм болсныг зааж байв. Леон, Эмма хоёр дуугүй сууснаа нэг нэгийгээ харахад тэдний чих, нүдний нь үл хөдлөх цэцгийнээс ямар нэг дуу гарсан адил шуугьж эхэлдэг байв. 

	Хос хоёр гараа барилцахад өнгөрсөн ирээдүй, дурсамж мөрөөдөл бүгд нэгдэн анир чимээгүй догдолсон сэтгэлд нийлэв. Буудлын өрөөний хана сүүдэртэв. Харин дөрвөн сийлбэрийн хурц тод будаг харанхуйд гэрэлтэн үзэгдэж байлаа. Тэр сийлбэрт «Неслийн Цамхаг» гэдэг жүжгийн үзэгдлээс дүрсэлжээ. Сийлбэрийн дор франц испани хэлээр тайлбар бичжээ. Хурц шовгор оройт байшингийн дээврийн завсраар хэсэг хар тэнгэр харагдана. 

	Эмма босож тавиур дээрх хоёр дэн асаагаад буцаж байрандаа суулаа. 

	— За тэгээд яах вэ? гэж Леон асуув. 

	— Ийм л байна даа! гэж Эмма ам дагуулан хэлэв. 

	Леон тасалдсан яриаг яаж үргэлжлүүлэх билээ гэж арга ядан суутал Эмма ашгүй 

	— Хэн ч одоо болтол надад тиймэрхүү сэтгэлээ илэрхийлээгүй өнгөрснийг юу гэж бодох вэ гэж асуув. 

	Уян хатан өндөр сэтгэлтэй хүнийг хэр баргийн хүн ойлгодоггүй юм гэж залуу эр бодов. Леон энэ эмэгтэйг анх үзээд дурласан дараа нь эд аль эртнээс нүүр учирч бие биедээ ойртсон бол юутай сайхан жаргаж насыг өнгөрөөх байсан бол гэж харамсана. 

	— Би энэ талаар заримдаа боддог байсан юм гэж Эмма үнэнээ хэлэв. 

	— Юутай сайхан мөрөөдөл билээ! гэж Леон шивнээд эмэгтэйн урт цагаан бүсийн хөх цацгийг аяархан өргөж цааш нь

	— Санаснаа дахин эхлэхэд хэн бидэнд саад хийж байна вэ гэв. 

	— Нөхөр минь больё. Би дэндүү хөгшин болсон... Та дэндүү залуу... Намайг мартаарай. Танд хүн дурлах болно. Та ч бас дурлана гэж Эмма хэлэв. 

	— Танд дурласан шигээ дурлаж чадахгүй гэж Леон хэлэв. 

	— Та юутай гэнэн байна! Ултай суурьтай бодож үз! Би тэгж гуйх байна. 

	Харилцан дурлаж болохгүй. Гэмгүй танилын хэмжээнээс хэтэрч болохгүй гэдгийг Эмма ярилаа. 

	Эмма үүнийг үнэн зүрхнээсээ хэлсэн үү? Эмма өөрөө ч хэлж мэдэхгүй байлаа. Аргалан мэхэлж өнгөрөөх, өөрийгөө хамгаалах шаардлага Эммагийн бүх биеийг эзэмдсэн байжээ. Залуу эрийг зөөлөн харцаар ширтсэн Эмма түүнийг аргалан илж таалахаар эвгүйхэн оролдож байсан чичирсэн гарыг аяархнаар цааш нь түлхлээ. 

	— Уучлаарай та! гэж Леон зайлсхийн хэллээ. 

	Тэгмэгц Эммагийн хөндөгдсөн сэтгэл үл мэдэг түгшив. Энэ нь гараа дэлгээд зоригтойхноор урьд нь ойртон ирдэг байсан Родольфийн эрмэлзлээс илүү ажээ! Леоныг энэхэн дэлхийд хамгийн гоё залуу гэж Эмма бодов. Леон ер бусын ариун сэтгэлтэй бололтой. Леоны урт нарийн ургасан сормуус нь доош буужээ. Зөөлөн хацар нь гал шатах мэт харагдана. Түүний уруулыг шуналтайгаар озох хүслэн Эммад гэнэт төрөв. Тэгмэгц Эмма хэдэн цаг болж байгааг мэдэх гэж байгаа хүн болон цагаа харав. 

	— Дэндүү орой болжээ. Бид хоёр их дэмий ярьжээ гэж Эмма шагшрав. 

	Леон тэр дохиог ойлгоод малгайгаа хайж эхлэв. 

	— Би жүжиг үзэлгүй өнгөрөөчихлөө. Муу Бовари минь намайг жүжиг үзүүлэхийн тулд л үлдээсэн юм сан. Би Грант Пон гудамжинд суудаг Лормо, түүний гэргийтэй хамт явах ёстой юм. 

	Боломжгүй болчихлоо. Энэ эмэгтэй маргааш явах нь байна. 

	— Үнэн үү? гэж Леон асуув. 

	— Үнэн байлгүй яах вэ. 

	— Би тантай дахин нэг уулзмаар байна. Би танд... гэж Леон хэлэв. 

	— Юу хэлэх гээ вэ? 

	— Нэг чухал юм. Та яваад яах юм юм бэ! Та ойлгодог ч болоосой доо... Миний хэлэхийг та сонсоно уу... Та намайг ойлгоогүй гэж үү? Та тааварлаагүй гэж үү? 

	— Та маш сурмаг ярих юм! гэж Эмма хэлэв. 

	— Та тоглоом хийж байна! Бол оо! Болоо юм биш үү? Өрөвдөж үзээч! Би тантай дахин уулзах хүсэлтэй байна... Цорын ганц удаа... ганцхан... 

	— За тэгвэл яах вэ... гэж Эмма түгдрэн хэлснээ, — Харин энд биш, өөр газар л болно! гэв. 

	— Хаана ч хамаагүй! 

	— Хэрэв та хүсвэл,.. 

	Эмма бодсоноо хурдан гэгчээр,

	— Маргааш арван нэгэн цагт сүм дотор гэв. 

	— Би очно! гэж Леон хэлээд эмэгтэйн гараас барин автал гараа татан авав. 

	Тэр хоёр хоёул зогсож байна. Леон эмэгтэйн ар талд нь, Эмма толгойгоо гудайлган зогсоно. Тэгэхэд нь Леон дорхноо бөхийж удтал ар шилнээс нь үнслээ. 

	— Та галзуурч байна! Дэндэж байна! гэж Эмма эгдүүцэн инээд алдаж давтан хэлэхэд Леон Эммаг үнсэн үнссээр байв. 

	Эмма мөрөн дээгүүрээ гэдрэг харахад Леон харцнаас нь зөвшөөрөл гуйж буй мэт байлаа. Эммагийн нүд халдаж боломгүй ихэмсэг байдалтай ажээ. 

	Леон хаалга руу гурав алхлаа. Босго дээр тулаад зогслоо. Чичгэнэсэн хоолойгоор 

	— Маргааш болтол баяртай! гэв. 

	Эмма толгой дохиод хажуугийн өрөө рүү шувуу шиг нисэн орлоо. 

	Үдэш нь Эмма уулзалтаа өөрчилсөн маш урт захидал Леонд бичиж, тэдний харилцаа бүрэн төгсөж хэн хэнийхээ аз жаргалын төлөө тэд дахин уулзахгүй байвал зохино гэжээ. Захидлаа бичиж дуустал Эмма түүний хаягийг мэдэхгүй байгаагаа санаад яах ч аргаа олохгүй мухардлаа. 

	— Уулзахаар хүрээд ирэхэд нь биеэрээ гардуулаад өгнө дөө гэж Эмма бодов. 

	Маргааш нь Леон цонх онгойлгож сэрүүвч дээр гарч дуу аялан байж гутлаа гялалзтал тослов. Леон цагаан өмд, нарийн оймс, гадуур ногоон цамц өмсөж, нусны алчуурт хамаг үнэртэй усаа асгаж шингээгээд үсчинд очиж үсээ буржийлгаад ер бусын сонин болгох гэж үсээ бас овойлгов. 

	Леон хөхөөтэй цаг ес болж байхыг хараад их эрт байна даа гэж боджээ. 

	Леон хувцасны маяг харуулсан хуучин сэтгүүл уншаад янжуур зууж, гурван гудамж өнгөрөөд цаг болов гэж шийдээд сүмийн зүг түргэн алхав. 

	Зуны гайхалтай сайхан өглөө. Үнэт эдлэлийн дэлгүүрийн хонхон дээр мөнгө гялтганаж, сүмд ташуу туссан нарны гэрэл шороот чулуун дээгүүр халтиран гялбана. Сүм хэлбэрт дуганы оройгоор хөх тэнгэрийн дунд хараацай эргэлдэн явган замаар цэцэг ярайлгасан шуугиант талбай дунд сарнай, мэлрэг, лиш, булцуут зэрэг цэцгүүд нойтон ногоо, будааны дунд эмх замбараагүй шавааралдан ургажээ. Талбайн голд усан оргилуур шаржигнаж амтат гуа тойруулан тавьсан халхавч дор хээгүй худалдаачид цаасанд цэцэг боож худалдана. 

	Залуу эр баглаа цэцэг авлаа. Насандаа анх удаа эмэгтэй хүнд дурсгахаар цэцэг худалдан авч байгаа нь тэр байжээ. Цэцгээ үнэрлээд эмэгтэйд биш өөртөө өгч байгаа юм шиг зогтуслаа. 

	Леон хүнд үзэгдэх магад гэж бодохдоо сүмийн зүг түргэн алхаллаа. 

	Зүүн талын хаалганы дунд талд “Бүжиглэн буй Марины” дор султан малгай, сэлэм бороохойтой манаач дээд хаан эзэн шиг ихэмсгээр сагсалзан зогсож байж. 

	Тэр манаач Леоныг угтан дөхөж ирэх үеэр хүүхдийн зүг мишээн хандах ламын адил эгзэгтэй зөөлнөөр инээд алдан

	— Эрхэм та өөр газраас ирсэн хүн үү? Манай сүмийн дурсгалт зүйлүүдтэй танилцах уу? гэхэд Леон

	— Үгүй гэж хариулав. 

	Леон сүмийн нэг талыг өнгөрч хаалганд ойртлоо. Эмма алга байлаа. Леон шатаар дээш гарлаа. 

	Рашаантай бумбын усанд сүмийн өндөр шовх оргил, өнгө ялгарсан шил тусаж үзэгдлээ. Туяа савны амсрын гантигт халти тусаж эрээн хивс мэт болон шалны чулуунд гэрэлтэнэ. Нээлттэй гурван хаалгаар гурван өргөн урт гэрэл тусаж байв. Үе үе нэг лам сүмийн дотуур явна. Бурханд шүтэгчид яарахаараа шүтээний өмнө сөгдөн мөргөдөгтэй адил тэр нар хөдөлнө. Усан болор цэцэглэг дэн хөдөлгөөнгүй дүүжлээстэй ажээ. Хурлын байранд мөнгөн цөгцөт зул асаж байна. Сүмийн хажуугийн зай дундаас салхи сэвэлзэх шиг болж торон хашлага түс гэж хаагдаад өндөр дээврийн дэр цуурай гарч сонсогдоно. 

	Леон ханын ёроолоор гэдийн алхална. Леоны амьдрал энэ удаа тун тааламжтай сайхан ажээ. Нуугдаж далдиран сандарсаар үзэмж төгөлдөр тэр эмэгтэй одоохон ороод ирэхэд Леон түүний алтан бариултай нүдний шил, долгион хуниаст дээл, ганган гутлыг харах болно. Эмэгтэй хүрээд ирэхэд Леон түүний аливаа сайхан үзэмж, хүний сэтгэл татсан хүүхэн биеийг үзэж сэтгэл дотор нь баясах болно. Бүхэл бүтэн сүм тэр эмэгтэйг зочлон угтана. Дээвэр туурга ч хүртэл бөхийж хайр дурлалаа харахад нь эмэгтэйд тусална. Өнгөт шил улам тод гэрэлтэн нүүрийг нь гэрэлтүүлэх болно. Бойпор асаж сахиус тэнгэрийн дүртэй болгон угтах болно. 

	Гэтэл эмэгтэй ирдэггүй. Леон сандал дээр сууж, сагстай загасчныг дүрсэлсэн цэнхэр зургийг ширтэв. Леон тэр зургийг удтал ажин ширтэж загасны гялтгар хальс хувцасны товч тоолох боловч ухаан бодол нь Эммаг эрсээр байжээ. 

	Тэртээд зогссон манаач дотроо дургүйцэн зөвшөөрөлгүйгээр сүм харж байгаа тэр этгээдийг зүхэж байлаа. Манаач тэр Леон дур мэдэн хулгайн аргаар сүм харав гэж дургүйцэн байв. 

	Гэнэт торгон дээлийн хормой дуугарч, малгайн зах хар хантааз цухалзав... Хүссэн эмэгтэй хүрээд ирэх нь тэр! Леон босож угтан уулзахаар гүйв. 

	Эммагийн царай цонхигор цагаан харагдана. Тэрээр түргэн түргэн алхална. Эмма нэг хуудас цаас гарган өгч

	— Уншаарай! гэж хэлэнгүүт нугалаастай бичгийг өгснөө, — Үгүй, үгүй! Хэрэггүй гэв. 

	Эмма гараа угз татан аваад сүмд орж сандлын дэргэд суун бурханд залбиран мөргөв. 

	Хуурамч сүсэгтэн энэ эмэгтэйн авирыг залуу эр харан гайхав. Эмма андалус гүнж мэт болзоонд ирчхээд мөргөл хийгээд байхыг Леон анхандаа сонирхож зогссоноо мөргөөд салахгүй болсонд уйдаж эхлэв. 

	Эмма мөргөл үйлдэж байгаа мэт ажээ. Эмма ингэж мөргөөд байвал ухаан сэнхэрч зориг шулуудна гэж найджээ. Дээд тэнгэрээс тусламж гуйсан Эмма гэгээн дүр үзэх адил болж, шөнийн ганган дагшин үнэр үнэртэн буй мэт дүрээр нам гүм сүм чагнахад сэтгэлийн шаналал намжсангүй улам нэмэгдэв. 

	Эмма явган сууснаа босов. Хоёул хаалга зүглэтэл манаач гүйн ирж

	— Хатагтай та хол нутгаас ирээ юү! Манай сүмийн байдалтай танилцах уу? гэж асуув. 

	— Үгүй дээ, үгүй гэж Леон хариулав. 

	— Юунд үгүй гэж вэ? гэж Эмма дургүйцэв. 

	Хуурамч сүсэгт хөтлүүлсэн Эмма гэгээн Дагина баримал, булшны чулуу зэрэг өчүүхэн шалтгаас зуураад салж чадахгүй байлаа. 

	Бүхнийг ёсоор нь үзүүлэх гэсэн манаач тэр хоёрыг дагуулж яваад аливаа бичиг, чимэггүй том чулуун хар дугараг хүрээ харуулжээ. Манаач өндөр дуугаар

	— Амбуаз сайхан хонхны байгаа газар энэ. Хонх мянган пүү хүнд юм. Европт үүн шиг хонх байхгүй. Энэ хонх цутгасан дархан баярлахдаа нас барсан... гэв. 

	— За явъя! гэж Леон яаруулав. 

	Манаач цааш алхлаа. Манаач гэгээнтний шүтээнд орж, сонирхон ажихыг уриалсан өргөн хүндэтгэлт дохио өгч жимсгэнийн цэцэрлэг үзүүлэн буй газрын эзэн адил ихэмсэг зангаар үргэлжлэн тайлбарласан нь 

	— Энэ өчүүхэн шарил дотор дө ля Варен, дө Брисакийн эзэн Пьер дө Брезе, Нормандын захирагч бөгөөд 1465 оны долоодугаар сарын 16-нд Монлерийн тулалдаанд амь үрэгдсэн алдарт өрлөг жанжин Пуату нойрсож байна гэв. 

	Леон уруулаа хазлан дороо гишгэчин зогсов. 

	— Баруун талд нь морьт баатрын хөшөө дурсгал байгаа юм. Тэр баатар бол түүний зээ, Луй дө Брезе, эзэн дө Бреваль, дө Моншове, гүн Молеврие, барон дө Мони нь хааны шадар түшмэл, одон тэмдэгт баатар, Нормандыг захирагч бөгөөд бичиг сударт зааснаар 1531 оны долоодугаар сарын 23-ны ням гарагт нас барсан ажээ. Үхлээс үл айгч үнэнхүү баатар байж билээ. Түүний тухай худал үнэн домог аль их байхыг тэр гэх билээ дээ? 

	Бовари хатагтай нүдэндээ шил хийв. Леон түүнийг гөлийн харлаа. Леон ямар нэг үг хэлэхийг зориглосонгүй. Утга агуулга султай энэ манаачийн үгэнд тэр автаад хөдөлж ч чадахгүй байлаа. 

	Манаач асаагаад орхисон машин адил өгүүлэх нь

	— Түүний дэргэдэх эхнэр нь сөгдөн уйлж байна. 1499 онд төрж 1566 онд нас барсан тэр эмэгтэй нэр нь Диан дө Пуатье гэдэг. Энэ эмэгтэй дө Брезе гүнгийн хатан, де Валентинуагийн ван мөн юм. Зүүн талд нь гэгээн Дагина хүүхэд тэврэн зогсож байна. Одоо энэ талаас харцгаа. Амбуазынхны шарил байна. Тэр хоёр Руаны их хамба лам байв. Тэр нэг хүн бол X Луи хааны үед сайд явсан юм. Сүмийн үйл хэрэгт их хүчин зүтгэсэн хүн дээ. Гучин мянган алтан экюг ядуучуудад гэрээсэлсэн юм гэв. 

	Манаач зогсолтгүй ярьсаар яваад Леон, Эмма хоёрыг мөргөлийн газар оруулж, чимэглэлт хайсыг онгойлгон, эрт дээр үед хөшөө байсан бололтой бул чулуу үзүүлэв. Тайлбарлагч гүнээ санаа алдаж,

	— Эрт үед энэ чулуу, английн хаан нормандын ван Арслан зүрхт Ричардын булшийг чимэглэж байсан юм. Кальвинистүүд үүнийг ийм байдалд оруулсан юм. Тэд өшихдөө түүнийг газарт булсан юм. Энэ хаалгаар эрхэмсэг лам нар байрандаа залардаг юм даа. Цаахна нь Гаргуйн хөрөг байна гэв. 

	Леон яаран халааснаасаа мөнгөн зоос гаргаж Эммагийн гараас хөтлөн холдох гэв. 

	Гэнэт ийнхүү эртхэн шан өгсний учрыг манаач ойлгож ядан зогсов. 

	Үзэх зүйл цаана нь их байлаа. Манаач түүний араас нь

	— Ноёнтон! Үзэх зүйл “Өндөр орой” бий шүү! гэж хашхирав. 

	— Баярлалаа! гэж Леон хэлэв. 

	— Ноёнтон та дэмий юм хийлээ! Өндөр нь дөрвөн зуун дөчин фут, египетийн хамгийн өндөр пирамидаас зөвхөн есөн футээр нам юм шүү? Цутгамал юм шүү! 

	Леон яаран гүйнэ. Леоны хайр хоёр цагийн туршид сүмийн дотор замхарч байснаа одоо үүл мэт сэргэн өндөр өөд авиран сүмийн урт гуулин яндантай байр булаалдах мэт болжээ. 

	— Бид хашаа явж байгаа юм бэ? гэж Эмма асуув. 

	Леон хариулахын оронд улам түргэн алхав. Бовари хатагтай хуруугаа рашаанд дүрсэн байжээ. Тэдний ард амьсгаадах чимээ сонстон таяг тог тог гэж дуугарах шиг болов. Леон эргэн харлаа. 

	— Ноёнтон! 

	— Юу гээ вэ? 

	Манаач хорь орчим боть ном гэдсэндээ шахаж тэврээд айсуй байв. Үзвэл «Сүмийн тухай «номууд» ажээ. 

	— Салдаггүй амьтан бэ? гэж Леон уурлаад сүмээс гүйн гарлаа. Замд нь гудамжны хүүхдүүд тоглож байх нь үзэгдэв. 

	— Тэрэг дуудаад ир! 

	Нэг банди Катр-ван гудамжаар харвасан сум шиг хурдлан гүйв. Леон Эмма хоёр түр хамт байхдаа хоёул ичсэн байдалтай байв. 

	— Ах! Леон!..  Би мэдэхгүй байна... Болохгүй... 

	Эмма баашилж байснаа дараа нь төлөвөөр

	— Энэ тусгүй юм болж байна шүү. Та мэдэж байна уу? гэв. 

	— Юунд тусгүй гэж? Парист хүн болгон ингэж явдаг юм! гэж Леон хариулав. 

	Энэ үгийг Эмма сонсоод тайвшрав. 

	Тэрэг гарч ирдэггүй. Леон энэ эмэгтэй сүм рүү дахин орчих вий гэхээс санаа зовно. Ашгүй тэрэг хүрээд ирлээ. 

	— Та нар ядахдаа хойд хаалгаар гар л даа! Амь оролт, эцсийн шүүх, Шамбал, Давид хаан, галан тамд орсон нүгэлтнийг та үзэх болно гэж манаач хаалга дээр хашхирна. 

	— Хаашаа явах вэ? гэж морин тэрэгний жолооч асуув. 

	— Дуртай зүгтээ яваарай! гэж Эммаг тэргэнд суулгангуут Леон хариулав.

	Хүнд тэрэг хөдлөн замдаа оров. Тэрэг Гран-Пон гудамжаар явж Дез Ар талбай өнгөрч наполеоны эрэг, Шинэ гүүр хүрэв. Жолооч морио Пьер Корнелийн хөшөөний өмнө зогсоов. 

	— Яв! гэх чимээ тэргэн дотроос сонсогдов. 

	Морь ухасхийн давхиж Лафайет гудамж өнгөрч буудал зүглэв. 

	— Үгүй! Чигээрээ яв! гэж нөгөө хүн хэлэв. 

	Морь захад гарч өндөр дов гүвээнд тулгарч явахаа байв. Улаач магнай арчин, арьсан малгайгаа хоёр өвдөгний хооронд хавчуулж голын зүг эргэн намгийн хажуугаар довтолгож гарав. 

	Гол даган чулуут замаар нэлээд яваад Уаселийн орчим арал тойров. 

	Тэрэг гэнэт Катрмар, Сотвиль, Гран-Шөссө, Эльбеф гудамжаар давхисаар яваад Ботаникийн цэцэрлэгийн тэнд гурав дахь удаагаа зогсов. 

	— За яв аа, яв! гэж ууртай хашхирах дуу сонсогдов. 

	Морин тэрэг цааш хөдөллөө. Сен-Север, Кюрандье эрэг, Мөлийн зах дайран дахин гүүр гарч, Шан-дө-Марсын талбай дайрч хар цамцтай хөгшид наранд зугаалж байсан ногоон уулын цаадах эмнэлгийн цэцэрлэгийн дэргэдүүр өнгөрөв. Тэрэг Бобройн цэцэрлэгт гудамж өгсөн Кошуаз дайрч Мөн-Рибудээр давхин хотын захын эрэг хүрлээ. 

	Тэндээс морин тэрэг буцах замдаа оров. Зорьсон хэрэг, чиглэсэн зүггүй баахан явлаа. Тэр тэргийг Сен-Поль, Лекюр хороо, Гарган уулынхан, Руж Мар Гайярбуа талбай, Маладрери Динаидери гудамж, гэгээн Роман, Вивиан Маклу, Никеза сүм, гааль Хуучин Дуганы бэл, Труа-Пип, хүүр оршуулах гол газрынхан харжээ. 

	Жолооч үе үе гэдрэг эргэн тэргэн дотор юу болж байгааг ажих гэж дэмий оролдоно. Зогсоо зайгүй явж байхыг хүсдэг яасан хачин хүн бэ? гэж жолооч гайхна. Зогсох гэж хэдэн удаа оролдсон боловч яв гэж зандчихаас өөр үг сонссонгүй. Тэгэхэд жолооч хөөс цахран хөлөрсөн хоёр морио ташуурдан, донсолгоо, замын бартааг үл хайхран тонгочуулж явлаа. Жолооч ихэд уйтгарлаж, ам цангаж, ядарч гуньхран, бараг уйлах шахаж явлаа. 

	Рибудээр давхин хотын захын эрэг хүрлээ. 

	Ган сав, тэрэг дүүрсэн голын эрэг, бүх гудамж уулзуур зангилааны хүн ардууд энэхүү байнга хөшгөө хаан харанхуй авс мэт болсон тэрэг, хөөст далайн хөлөг онгоц давалгаанд дайвалзах мэт ийш тийш зайлагдан явааг нь хараад маш гайхаж байлаа. 

	Хотын захад ажээ. Нэгэн удаа үд болж нарны туяа дэнгийн гадаргууд тусан гялтганаж байсан цаг билээ. Тэр үеэр нүцгэн гар шар хөшигний цаанаас цухуйж олон жижиг тасархай болсон цаас хаяхад салхи түүнийг шүүрэн авч цэцэглэн буй гэрийн хошоонгорын улаан талбай дээгүүр хийсгэн хаяж байлаа. 

	Морин тэрэг Бовуазин хорооны нэгэн догол гудамжинд зогсоход зургаан цаг орчим болж байлаа. Тэргэн дотроос толгойгоо алчуураар ороосон нэгэн эмэгтэй гарч эргэн харалгүйгээр хурдан гэгч нь цааш явлаа. 

	
II

	Бовари хатагтай зочид буудалд ирэхэд хашаан дотор тэрэг байсангүй. Ивер түүнийг тавин гурван минут хүлээж байгаад яваад өгчээ. 

	Эммад яарах хэрэг байсангүй. Энэ өдөр оройхон гэртээ харина гэж Шарльд ам алдсан байжээ. Шарль түүнийг хүлээсээр байв. Эмма ихэнх эмэгтэйчүүд завхай явчхаад айхын хамт шийдсэн дүр үзүүлдэгтэй нэг адил дотроо зэвүүцэв. 

	Эмма юмаа бушуухан эмхэлж далд хийгээд мөнгөө тоолж хашаанаас нэг тэрэг хөлслөн авч яаран хөдлөв. Жолоочийг зориг оруулан, цаг хэд болсон, дахин хэчнээн цаг явах зэргийг асуусаар байтал «Хараацай» тэрэг Кенкампуа хүрэв. 

	Ууланд дөхтөл Эмма хараа нь далдирч нүдээ хоромхон зуур аньснаа уулнаас буух үеэр дахин нээв. Дархны газрын хажууд Фелисите зогсож байхыг Эмма алсаас харав. Ивер морь барьж зарц тогооч эмэгтэй өлмий дээрээ зогсон цонхоор 

	— Эзэгтэй та шууд ноён Омегийнд оч. Чухал хэрэг гарсан гэв. 

	Хотод юм бүхэн нам гүм тайван ажээ. Явган зам дээр тавилсан төмпөнгөөс уур савсаж хөөс бургилах нь жимсний чанамал бэлдэж байгаа нь тэр байжээ. Ионвилийн айлууд жилдээ идэх жимсний чанамал ингэж бэлддэг ажээ. Эмийн сангийн үүдэнд маш том савтай юм буцална. Үүнтэй жиших хэрэггүй бололтой. Аптекийн эм найруулах тогоо айлуудын тогооноос илүү том байдгийн адил нийгмийн хэрэгцээний зүйл хувийнхаас давуутай байдгийг харуулсан мэт ажээ. 

	Эмма эм найруулагчийнд орлоо. Түшлэгт том сандал унасан үзэгдэнэ. Руаны зул хүртэл хоёр цэцгийн хооронд газар унасан хэвтэнэ. Эмма гал тогооны хаалга онгойлгов. Үхрийн нүд, элсэн чихэр, амтлаг хийдэг ваарын дунд, ширээн дээр тавьсан жин, гал дээр тавьсан тогооны хооронд Омегийнхон хөгшин залуугүй цөм эрүүнд тулсан хормогч зүүн, гартаа халбага барин зогсож байв. Толгой бөхийлгөн зогссон Жюстенд эм найруулагч хашхичин хэлэх нь

	— Хэн чамайг зооринд ор гэсэн бэ? 

	— Яав аа? Юу болов оо? 

	— Яах юу байх вэ? Бид жимсний чанамал бэлдэж байна. Жимс буцалж байна. Шингэн нь ихдээд гарах гэж байна. Дахиад нэг төмпөн авч ир гэсэн. Энэ залхуу хог миний лабораторийн түлхүүрийг зоориноос аваад ирсэн байхгүй юу! гэж эм найруулагч үглэнэ. 

	Ноён Оме аптекийн багаж хэрэгслээр дүүрсэн нэг өрөө дээвэр дор байгааг зааж хэлэв. Оме тэнд зөвхөн ганцаараа орж, юүлж савлах, боох, нэртэй хуудас наах ажлыг хэдэн цагаар үргэлжлэн хийдэг байв. Энэ өрөөг Оме зоорь биш харин жинхэнэ их нээлтийн газар гэж үздэг бөгөөд тэнд өөрийг нь гараар бэлтгэгдсэн том, жижиг шингэн эм хуурай нойтон тун, нэр алдрыг нь алсад түгээсэн эм тан эндээс боловсорч гардаг байв. Тэр өрөөнд Омегоос өөр хэн ч орох эрхгүй байв. Ноён Оме тэр өрөөг хайрлаж хамгаалахдаа бусдын гар хүргэдэггүй өөрөө шүүрдэж цэвэрлэнэ. Нийтэд зориулагдсан энэ эмийн санд Оме бардам зан гаргадаг байсан бол зооринд ороод хувиа хичээгчийн хамаг анхаарал төвлөрүүлж дуртай ажилдаа чадал авьяасаа зориулдаг байлаа. Ийм учраас Жюстений хөнгөмсөг ажлыг дуулдаж сонсогдоогүй муу хэрэг гэж Оме үзсэн ажээ. Оме час улаан царайлж чадлаараа хашхиран

	— Зоориноос авсан гэнэ! Хүчил, хорт шүлт хадгалдаг газрын түлхүүрт гар хүрсэн байна! Нөөц төмпөн аваад ирсэн гэнэ! Дээврээс дүүжлээстэйг нь авсан байна! Би үүнээс болоод цаашид огт ашиглахаа байвал яах юм бэ! Миний урлаг маш нарийн учир өчүүхэн зүйл чухал үүрэг гүйцэтгэж болдог юм. Нарийн учрыг сайн ойлгох хэрэгтэй юм. Гэр ахуйн хэрэгцээнд эм найруулагчийн хэрэглэдэг зүйлийг зориулж болохгүй. Энэ нь иргүй хутгаар мэс засал хийхтэй адил буюу хууль мэдэхгүй хүн хэрэг шүүхтэй адил... 

	— За тайвширч үз! гэж Оме хатан хэлнэ. 

	Атали түүний хормойноос чангааж

	— Аав аа! Аав аа! гэнэ. 

	— Надаар бүү оролд! Дуугай бай! Ноогдсоноо хийж бай! Буулгаад байх гээ юү! Эвдэх гээ юү! Эвдэж нураагаад дуусахгүй юу! Шилнүүдийг аваад дуртай хогоо хий! Боодлын зүйлийг урж тасч! гэж эм найруулагч уурлана. 

	— Та юу... гэж Эмма хэлэв. 

	— Одоохон! Юу хийснээ мэдэж байна уу?.. Гурав дахь тавиурын зүүн буланд юу байгааг чи хараагүй юу? Юу хийснээ даруйхан хэлж аль! 

	— Мэдэхгүй гэж хүү амандаа бувтнав. 

	— Чи мэдэхгүй юу! Би тэгвэл мэдэж байна. Шар өнгийн лав хийсэн цэнхэр шил, цагаан оотой сав чи харсан. Би түүний дээр нь өөрийн гараар «Аюултай!» гэж бичсэн. Чи тэнд юу байгааг мэдсэн үү? Хүнцэл байсан юм! Чи гар хүрсэн байх! Хажууд нь байсан төмпөнг чи авсан! 

	«Хүнцэл? Хажууд нь юу байсан гэнэ ээ?» Чи бид бүгдийг хордуулах гэж байна гэж хатан Оме алга хавсран дуу алдав. 

	Хүүхдүүд энэ үеэр бүгд гэдэс гүзээ нь өвдсөн адил хашхирцгаав. 

	— Өвчтөнийг хорлоно! Намайг шоронд оруулах гээд байна уу? Цаазын газар намайг очуулах гээ юу? Би хэдийгээр их туршлагатай боловч эд таваарыг хадгалахад аль хэр болгоомжтой арга хэмжээ авдгийг мэдээгүй юү? Миний нуруун дээр хэчнээн их хүнд зовлон овоорч байгааг яана! Засгийн газар биднийг мөрдөж, хууль биднийг зүй бусаар хавчин сүрдүүлж байна! гэж эм найруулагч ярив. 

	Эмма чухам юунд дуудагдсанаа лавлаж асуусангүй. Эм найруулагч бахардан уурлажээ. Тэгээд цааш нь,

	— Чи бидний ачийг ингэж хариулж байна уу! Чи миний жинхэнэ эцгийн хайр халамжийг хариулж байгаа нь энэ үү? Би байгаагүй сэн бол чи хэн болох байсан бэ? Чи хэний хэн бэ? Хэн чамайг хооллож, хүмүүжүүлж, хувцаслаж, цагтаа нийгмийн дотор хүний зэрэгт хүргэхийг хэн хичээж байна вэ? Үүний тулд хөлс цусаа барагдтал зүтгэх хэрэгтэй болж байна шүү. Хөдөлмөрийн үрээр хүн мэргэжил олж авдаг учир ноогдсон ажилдаа шамдан зүтгэх хэрэгтэй. 

	Ноён Оме уурлаж багтрахдаа заримдаа латин хэлээр ярив. Хятад, гренланд хэл мэддэг сэн бол лав тэр хоёр хэлээр ярих байлаа. Далай шуургатай үедээ эрэг хөвөөндөө байдаг замаг, элсийг урсган аваачдагтай адил Оме сэтгэлдээ байгааг юүлэн уудалж хаяхад бэлэн буй мэт байдалтай байжээ. 

	— Би юунд хүн хүмүүжүүлэх үүрэг авлаа даа. Бохир ядуу байдалд өссөн бол тэндээ л заваарч байх байсан биз! Чи малчнаас өөр ажилд тохирохгүй. Шинжлэх ухаан эзэмших ухаан чамд байхгүй. Санаснаар амархан юм бүтнэ гэж байхгүй. Чи манай бэлэн зэлэн юман дээр амьдарч өөхөнд цугласан бөөр шиг бөмбөрч байна гэж эм найруулагч үглэв. 

	Эмма ноён Омед өгүүлэх нь

	— Та намайг дуудсан уу... 

	— Бурхан минь! танд юу гэж хэлэхээ мэдэхгүй байна... Гай тохиолдлоо... гэж хажуугийн нэг эмэгтэй хөндлөнгөөс хэлэв. 

	Эмэгтэй үгээ хэлж дуусаагүй байтал эм найруулагч уурлаж хашхирсан хэвээр

	— Угаа! Цэвэрлэ! Аваад яв! Хурдхан гэж хэлээд Жюстенийг чангаар угзачсанд түүний халааснаас ном унав. 

	Хүү бөхийх зуур эм найруулагч номыг урьдаж аваад нүд бүлтийлгэж, ам ангайлгав. 

	— «Эр эмийн хайр дурлал!» Сайн байна. Тун сайн байна. Сайн гэхээс өөр яах вэ! Бас зурагтай шүү! Дэндэж байгаа юм биш үү! гэж ноён Оме ширүүнээр хэлэв. 

	Хатан Оме ойртон очиж,

	— Бүү ойрт! гэв. 

	Хүүхдүүд зургийг нь харах гэж оролдов. 

	— Зайл! гэж эцэг уурлав. 

	Хүүхдүүд гарцгаалаа. 

	Эм найруулагч гартаа ном барьж, амьсгаадсаар час улаан царайлж, нүдээ эргэлдүүлэн нааш цааш алхалж байв. Дараа нь шавьдаа ойртож очоод гараа сугавчлан зөрүүлж өмнө нь зогсоод

	— Чи муу жулдрай буруу замд орж эвдэрч гүйцэж байна уу? Чи юу хийж байгаагаа сайн мэдээрэй! Энэ муухай ном миний хүүхдийн гарт орж, муу хэрэг тарьж, Аталийн ариун сэтгэлийг бохирлож, Наполеоныг буруу замд оруулна гэдгийг чи бодож үзээ юү! Тэр муу жижиг амьтныг яана! Тэд үүнийг уншиж үзээгүй гэж чи бодож байна уу? Сайхан мэдээрэй! гэжээ. 

	— Ноён Оме та надад ямар нэг зүйл хэлэх гэсэн биш үү? гэж Эмма хэлэв. 

	— Хатагтай минь Тийм! Тийм! Үнэн. Танай хадам эцэг нас барсан! 

	Үнэн хэрэг дээрээ тийм байжээ. Өвгөн Бовари гурван хоногийн тэртээ ширээний араас босох гэж завдталаа гэнэт унаж зүрх нь цохилохоо зогсжээ. Тэгээд Эммагийн цочмог түргэн зантайгаас болгоомжилсон Шарль дээрх харамсалтай мэдээг аль болох эвтэй аргаар сонсгохыг ноён Омегоос гуйсан ажээ. 

	Эм найруулагч энэ асуудлыг урьдаар бодож, тойм тогтоон, үг бүрийг боловсруулж, өгүүлбэр болгоныг жигдэлж бэлдсэнд нямбай, боловсон, аажим шилжилт өгүүлбэрийн бүгдийн талаар цэгнэж үзвэл урлагийн ямар ч зохиолоос дутахгүй болжээ. Гэтэл эцсийн үед уур нь багтарч бэлдсэн үгээ дорвитой хэлж чадсангүй. 

	Эмма нарийн учрыг ч сонирхож асуусангүй явлаа. Эм найруулагч дахин Жюстенийг загнаж гарав. Тэрээр яваандаа тайвширч гараа гозгонуулан эцэг хүний дуугаар

	— Энэ ном тэр хэвээрээ ашиггүй зүйл гэж би хэлээгүй байна. Эмч хүний бичсэн ном юм. Энэ номд шинжлэх ухааны нэлээд шинэ нээлт орсон, эр хүн түүнийг мэдэх хэрэгтэй. Эрэгтэй хүн заавал мэдвэл зохино гэж би хэлэх гэсэн юм. Гэвч яарч хэт урагш давших хэрэг байхгүй. Чи эр хүн болж, зан төлөв тогтоод ирэхдээ юмны учрыг олдог болох хэрэгтэй гэжээ. 

	 

	 

	Шарль Эммаг хүлээсээр байв. Хаалга тогшмогц Шарль санд мэнд гүйн угтаж, нулимс дуслуулан

	— Хайрт хонгор минь ээ!..  гэв. 

	Болгоомжтойгоор бөхийж эхнэрээ үнслээ. Нөхрийн уруул хүрэхэд ондоо хүнд үнсүүлсэн мэт Эммад санагдлаа. Эмма цочихдоо нүүрээ гараар таглав. Гэсэн ч биеэ барьж хариуд нь, 

	— Би мэдсэн... бас сонссон... гэв. 

	Ямарваа илүү дутуу үггүйгээр болсон явдлыг өгүүлсэн эхийн захидлыг Шарль эхнэртээ үзүүлэв. Нөхөр нь нас барахын өмнө бурханд мөргөж амжаагүйд нь харамсах юм гэж эх нь бичжээ. Хамт алба хааж байсан цэрэг нөхөдтэйгөө наргиж байгаад уушны газрын хаалган дээр гудамжинд Дудвильд нас барсан ажээ. 

	Эмма захидлыг Шарльд буцааж өгөв. Хоол иддэг цаг болоход сэтгэл нь шаналсан хүний дүр үзүүлэн хоол идэх дургүй байна гэж Эмма хэлэв. Шарль аргадлаа. Тэгэхэд нь ичиж зоволгүйгээр хоолоо идэж эхлэв. Шарль уруу царайлан яг өөдөөс нь харан сууна. 

	Хааяа нэг тэргүүнээ өндийлгөж эхнэрээ гашуудалт харцаар удаан ширтэж байв. 

	— Нэг уулзаад үхүүлэх минь яалаа даа! гэж Шарль хэлэв. 

	Эмма дуу гарсангүй. Таг дуугүй суугаад байж болохгүй байх гэж бодоод,

	— Аав чинь хэдэн нас хүрлээ? 

	— Тавин найм хүрсэн юм. 

	— Аа! 

	Үүгээр яриа төгсөв. 

	Арван гурав дөрвөн минутын дараа Шарль өгүүлэх нь

	— Ээж л хөөрхий байна!..  Яаж цаашдаа амьдарна даа! гэв.

	Эмма далаа хавчина.

	Эмма хэт зовоод дуугүй сууж байна гэж Шарль бодов. Эммагийн сэтгэлийг зовоогоод уй гашуудлыг нэмэгдүүлэх хэрэггүй юм гэж бодоод Шарль аль болохоор дуугүй суув. Тэгээд Шарль өөрийнхөө уй гашуудлыг албан хүчээр даран байж

	— Өчигдөр цаг зугаатай өнгөрөв үү гэв. 

	— Тэгсэн.

	Ширээ цэвэрлээд байхад Шарль, Эмма хоёр ширээний араас боссонгүй. Эмма нөхрөө ширтэхэд түүнийг өрөвдөх сэтгэл бүрэн арилав. Шарль авхаалжгүй, сул дорой, хэнд ч хэрэггүй туйлын өөдгүй хүн мэт Эммад бодогдов. Энэ хүнээс яаж зайлах вэ? Үдэш яасан ч урт юм бэ! Хар тамхинд бадайрсан мэт Эмма хөдөлж чадахгүй суув. 

	Үүдэнд таягийн түг таг чимээ гарлаа. Ипполит эзэн эмэгтэйн юм зөөж байсан нь тэр ажээ. Эзний юмыг шал дээр тавихын өмнө нэлээд хэд дахин эргэж тойрч үзэв. 

	Доголон хүний хөлс магнай даган дусалж байгааг харсан Эмма «энэ ч үүнийг мартжээ» гэж нөхрийнхөө тухай бодов. 

	Бовари бутархай мөнгө түрийвчээс хайж суув. Эмчийн буруу эмчилгээний амьд гэрч болсон энэ ядуу хүн ямар байдалтай зогсож байсныг Бовари ажсангүй бололтой. 

	— Яасан сайхан цэцэг вэ! гэж эмч нөгөө Леоны өгсөн цэцэг зуух дээр тавиатай байхыг харан хэлжээ. Эмма ажиггүй байдлаар

	— Би үүнийг өнөөдөр ядуу хүнээс худалдаж авсан юм гэж хэлэв. 

	Шарль цэцгийн баглааг авч аяархан үнэрлэв. Цэцэг үнэртэхэд нулимснаас болж улайсан нүд нь сэргэх шиг болжээ. Эмма түүний гараас цэцгийг угз татан авч усанд суулгалаа. 

	Маргааш өдөр нь эх Бовари ирэв. Хүүтэйгээ хоёул их уйллаа. Эмма гэрийн ажил ихтэй хүн болж тэднээс холхон шиг байв. 

	Нэг хоногийн дараа гашуудал боллоо. Хоёр эмэгтэй голын эрэгт саравч дор сууж юм нэхэж сүлжиж байв. 

	Шарль эцгийнхээ тухай бодож сууснаа юунд тэгж их гашуудаж байгаадаа гайхав. Урьд нь эцэгтээ төдий л хайртай биш байсан гэж бодож явжээ. Бовари эх хатагтай нөхрөө дурсан суув. Хамт өнгөрүүлсэн хамгийн өөдгүй өдрийг ч хүртэл сайнаар дурсан суув. Цаана нааныг бодолгүй харамсах гашуудах явдал ашигтай байх гэж боджээ. Эхнэрийн гарт зүүний үзүүр байнга гялалзан харагдаж байлаа. Үе үе нүднээс нулимс гарч бөмбөрсөөр хамрын нь үзүүр хүрч тогтоно. Эмма хоёрхон хоногийн өмнө Леонтой хамт бүхнээс зайдуу явж амрагийн адал явдалд автагдан сэтгэл ханаж ядталаа нэг нэгийгээ ширтэн байсныг дурсан бодож суув. Өнгөрсөн өдрийн явдлаас бүхнийг сэргээн дурсахаар оролдлоо. Гэтэл хажуу талд нь хадам эх, ханилсан нөхөр хоёр нь суугаад саад болж байв. Эмма юу ч сонсож үзэх дургүй байлаа. Сэтгэлд үлдсэн сайхан бодлыг хөндөхгүй байхыг оролдох боловч гаднын нөлөөнөөс болж санаа нь хуваагдаад сарнин бутраад байв. 

	Эмма дээлийн дотрыг задлахад эргэн тойронд нь даавууны тасархай багсарч байлаа. Эмгэн толгой өндийлгөлгүй юм хайчилна. Шарль олсон шаахай углаж, тэрлэгийн оронд хуучин хөх өмд өмсөж, гараа халаасандаа хийж, нэг ч үг дуугаралгүй суух ажээ. Берте охин цагаан хормогч углаад замын элсийг нураан тоглоно.

	 Гэнэт хаалга онгойв. Харвал бөс барааны худалдаачин ноён Лөрө айсуй.

	Тэрээр гашуудалт байдлыг хуваалцаж тэдэнд туслах зорилготой ирсэн ажээ. Эмма ямар нэг зүйлээр огт дутаагүй байгаа мэтээр хариулав. Худалдаачин санаагаар унасангүй харин ч санасандаа хүрэхийг оролдов.

	Тэгээд Шарльд хандан,

	— Та мянга дахин намайг уучилж хайрла! Би танд ганцаарт чинь нэг зүйл хэлье гээд намуухан дуугаар нөгөө нэг зүйлийн талаар ярих гэсэн юм та санаж байна уу? гэжээ.

	Шарлийн царай час улайв. 

	— А! Тийм? Тийм? гээд сандарсан байдалтайгаар эхнэртээ хандаж хэлсэн нь

	— Чи, чи минь аргалж үзнэ үү?.. гэв. 

	Эмма нөхрийнхөө юу хэлэх гэснийг ойлгосон бололтой Эмма дорхноо босов. Шарль эхдээ

	— Онцын юм байхгүй. Амьдрал ахуйн аар саар зүйл гарлаа гэж хэлэв.

	Загнуулахаас айгаад Шарль эхээсээ нөгөө хүүтэй зээлийн тухай үг дуу гарахгүй байхаар шийджээ.

	Эмма ноён Лөрөтэй хамт үлдмэгц ноён Лөрө түүнийг шуудхан хөрөнгө өв залгамжлан авсанд нь баяр хүргэв. Дараа нь аар саар үл хамаарагдах зүйлийн тухай ярьж гарлаа. Жимсгэнийн мод, ургац, өөрийн эрүүл мэндийн тухай ярилаа. Бие нь хүнд сайрхмаар биш гэнэ. Яаж ч эрүүл байх вэ дээ! Гар хумхих завгүй их ажилтай, арай чуу гэж учрыг нь олж эвлүүлж явдаг ажээ. 

	Эмма түүний яриаг тасалдуулсангүй Эмма саяын хоёр хоногийн дотор ямар нэг хүнтэй үг ярихыг их мөрөөдөж явжээ

	— Таны бие сайн царай сайхантай байна. Таныг муу байхад нөхөр тань зовж гүйцдэг. Би нүдээр харсан тун хүн сайтай амьтан шүү. Бид хоёр муудалцаж явсан удаатай гэж Лөрө хэлэв.

	— Юунаас болж муудалцсаныг Эмма сонирхон асуув. Шарль худалдан авсан зүйлийн талаар худалдаачинтай түр тар хийснээ Эммагаас огт нуусан ажээ. 

	— Та мэднэ дээ! Таны авир, таны нөгөө авдраас болоогүй юу! гэж Лөрө хэлэв. 

	Тэгээд ноён Лөрө малгайгаа урагш бөхийлгөж өмсөөд нуруугаа үүрч, инээд алдан исгэрч, тэр эмэгтэйн царайг ширтэв. Шарль энэ талаар дуулж сонссон гэж үү! гэж Эмма бодов. Эмма маш олон янзаар эргэцүүлэн бодож үзэв. Гэтэл ноён Лөрө,

	— Бид хоёр сүүлдээ учраа олсон. Би одоо энэ байдлаас гарах аргыг хэлэх гэж ирсэн юм гэв. 

	Зээлийн асуудал ярилцах гэсэн нь тэр байжээ. Ноён Бовари яавал ч яаг өөрөө зовоод байх хэрэг алга тух муутай санд мэнд яваа биз. 

	— Түүнийг өөр нэг хүнд даалгавал болох юм. Танд даалгавал болно доо. Өөрөө зөвхөн үнэмлэх бичвэл бусдыг нь та бид хоёр дорхон нь гүйцээж чадна... 

	Эмма учрыг ойлгосонгүй Лөрө дуугүй суув. Дараа нь тэрээр худалдаа арилжааны тухай ярьж сууснаа Эмма заавал нэг зүйлийг түүнээс авах ёстой гэж хэлжээ. Лөрө арван хоёр метр хар даавууг дээлд зориулан явуулахаар болов.

	— Таны өмсөөд байгаа тань гэрт зохих хувцас байна. Танд айлчлал зочлолд өмсөх хувцас хэрэгтэй. Би анх хараад л түүнийг ойлгосон. Би яггүй соргог хараатай хүн шүү. 

	Даавууг явуулсангүй худалдаачин өөрөө аваад иржээ. Хэд хоносны дараа биеэр ирж хэмжээг сайн тааруулав. Дараа нь элдэв шалтаг олоод хүрээд ирнэ. Боловсон болгоомжилсон байдлаар ирэх бүрдээ тун эелдгээр харьцана. Долигонож долдгонон Эммад нөгөө итгэмжлэх үнэмлэхийн тухай сануулна. Зээлийн талаар дуугүй явна. Эмма мөн бас зээлийг мартжээ. Эмма эдгэрч эхлэхэд Шарль уг асуудлыг нэг удаа сануулсан боловч Эмма тэр үед уйтгарт бодолд автагдан Шарлийн хэлснийг тэр дорхон нь мартжээ. Ер нь мөнгөний талаар яриа үүсгэх дургүй байжээ. Хадам эх бэрийн энэ байдлыг хачин явдал гэж гайхав. Бие нь муудах үед бурхан шүтсээр байж мартамтгай болсон байх даа гэж боджээ. 

	Хадам эх явсан хойгуур Эмма маш ажилсаг болсныг Шарль хараад гайхав. Лавлах бичих, нөөцөө шалгаж үзэх, юуг худалдвал ашигтай болох, нийтийн худалдаатай өмчийн газрыг худалдах эсэх эсхүл оронд нь өр тавих уу гэх зэргийг Эмма санаачлан сэдэж нөхөртөө зөвлөх болжээ. Эмма тусгай өгүүлбэрүүд хэрэглэх мөнгөний асуудалд маш нямбай хандах хэрэгтэй гэх, бүхнийг урьдаас харж ирээдүйн тухай боддог болох хэрэгтэй гэж зөвлөхийн хамт өв залгамжлалаас болж үүссэн шинэ бэрхшээлүүдийг таньж мэдэх болов.

	Хэрэг захирамжлан хөтлөх, зээл авах, шилжүүлэг хийх, аль дуртай шаардлагад мөнгө төлөх гэх мэтийн тухай ерөнхий итгэмжлэх бичгийн загвар олж Шарльд бас харуулжээ. Ноён Лөрөгийн өгсөн зөвлөгөө Эммад тус хүргэлээ. 

	— Энэ цаасыг хэн өгсөн бэ гэж Шарль гэмгүй царайлан асуулаа. 

	— Гильомен! гэж Эмма хариулаад ажиггүй байдлаар, — Би түүнд итгэдэггүй юм. Бичиг батлагчдыг хүн магтдаггүй юм шүү. Зөвлөх нь зүйтэй байх аа... Бидэнд сайн танил ховор байна гэж хэлэв. 

	Леоныг бид таньдаг биш үү гэж Шарль хэлэв.

	— Түүнд захидал бичиж болох боловч бэрхшээл нэлээд ихтэй тул Эмма өөрийн биеэр Руанд очно гэж хариулав. Шарль энэ санааг зүйтэй гэсэн мөртөө зөвшөөрсөнгүй. Эмма санаснаараа зүтгээд байлаа. Харилцан ярилцсаар байтал Эмма уурлах болов. 

	— Чи дуугай бай! Би явахаа л явна гэж Эмма хэлжээ. 

	— Чи минь яасан ч сайн хүн бэ дээ? гэж Шарль хэлээд Эммагийн магнайг үнсэв.

	Маргааш өдөр нь Эмма «Хараацай» тэргэнд сууж Леоноос зөвлөгөө авахаар Руан явжээ. Эмма тэнд гурав хонов. 

	
III

	Жинхэнэ гэрлэлтийн анхны сарын цэнгэлт, хамгийн зугаатай өдөртэй яг адилхан хэдэн хоногийг тэнд өнгөрөөв. 

	Голын эргийн Булонь гэдэг зочид буудалд Эмма, Леон хоёр хэд хоногийг өнгөрөөв. Гадаа үүд нь түгжээ сайтай, хаалга нь сайн цоожтой, шал дээр цэцэг тавиатай, өглөөгүүр хүйтэн ундаатай мөн ч сайхан байжээ. 

	Орой үдшийн цагаар бүрхүүлт завинд суугаад холын аралд очиж хоол иддэг байв.

	Ингэж явах үеэр усан онгоцонд засвар үйлчилгээ хийж алх муна тогших нь сонсогдон, модны завсраар утаа баагьж, флоренсын хүрэл өнгөтэй цэцэг мэт тосон толбо хөвж, үдийн гэгээнд энд тэнд гялтганаж байдаг байлаа. 

	Урсгал уруудсан завь онгоц бэхэлсэн аргамжийг шүргэн хүрч явдаг байв. 

	Тэрэг чахран талбар дээр нохой юм долоож байхтай хосолсон хотын чимээ аажмаар холддог байв. Эмма малгайн бүч тайлан санаа амрахад завь хүсэлт арал дээр очиж зогсоно. 

	Жижиг рестораны үүдэнд усанд харласан загасны тор дэлгэн хатаасан ажээ. Эмма, Леон хоёр доод давхрын нэгэн өрөөнд орж шарсан хоол, жимс, ногоо захина. Дараа нь ногоон дээр тэрийн хэвтэж царсны ёроолд үнсэлдэнэ. Тэд энд Робинзон адил мөнх амьдарч болмоор. Тэр хоёрт ингэж суух тун тааламжтай байсан учир энэхүү арлаас жаргалтай орон энэхэн дэлхийд байхгүй. Ой мод хөх тэнгэр, өвс ногоо үзэж, долгион хэрхэн шуугихыг сонсож, салхинд мөчир найгахыг тэд анх удаа харсан биш ээ, харин урьд нь тэд үүнийг ажилгүй явжээ. Үзэмжит байгаль оршиж байгаагүй юм шиг санагддаг байжээ. Өөрөөр тодруулан өгүүлбэл, тэд өөрсдийн хүслэнг хангаад хожим нь байгалийн гоёмсгийг харан магтах болжээ. 

	Харанхуй болоход тэд хот руу буцна. Завь арлын хажуугаар маш аажим хөвнө. Үдэш шөнийн бүрэнхийд тэд нөмөр газар сууж чимээгүй явна. Сэлүүрийн дөрвөн өнцөгт мод, төмөр гархи дуугаран сэлж нам гүм байдлыг эвдэхэд хөдөлгөөнгүй залуурын дор ус байнга шаржигнан урсана. 

	Нэг удаа сар харагдлаа. Ямар хачин уйтгартай, үзэмжтэй гэрэл гарав аа? Леон Эмма хоёр үүнийг магтаж хэлэх үгээ ч олж ядан явлаа. Эмма сэтгэл догдлон дуулах нь

	 

	Хөвж явсан шөнийн цагийг 

	Хүсэх сэтгэлдээ чи санана уу... 

	 

	Сулхан авч аятайхан хоолойн дуулах чимээ шуугиант долгионы чимээнд замхарна. Дэвэн халих шувууны далавч адил усны урсгал Леоны хажуугаар дайран өнгөрч тэрхүү дууг холын холд аваачдаг байв. Леоны эсрэг талд суусан Эмма хашлага түшин байгаа нь онгорхой цонхоор туссан сарны гэрэлд харагдана. Дэвүүр мэт цацран доош буусан хар дээлийн хормой Эммаг нарийн бөгөөд өндөр нуруутай болгосон мэт ажээ. Эмма толгой гэдийлгэн гараа сугавчилж, тэнгэр ширтжээ. Зарим үед эргийн хад гүвээ Эммаг бүрэн халхална. Дараа нь харанхуй дундаас гарсан адил сарны туяанд сүүдгэнэн явна.

	Эммагийн дэргэдэх завины ёроолоос Леон ягаан торгон туузыг хумхин авдаг ажээ. 

	Завьчин түүнийг ажин харж байснаа өгүүлэх нь

	— Би саяхан олон хүн суулгаж зугаацуулсан юм, тэдний нэг нь унагаасан байх аа. Хөгжөөнтэй амьтад цугларсан юм. Эрэгтэйчүүд нь зууштай, шампань дарстай, хөгжимтэй ирсэн. Тун ч хөгжөөнтэй явсан даа! Өндөр нуруутай сахалтай, гоёхон нэг эрийн наргиантайг яана гээч! Хүн болгон түүнийг тойрч «За нэг сонин юм ярь!» гэлцэнэ. Нэр нь хэн гэлээ дээ?.. Адольф ч гэл үү, Додольф ч гэл үү бүү мэд... 

	Эмма цочин сэрдхийв. 

	— Бие чинь зүгээр биз? гэж Леон ойртон сууж асуув. 

	— Зүгээр, зүгээр! Шөнө сэрүүн болоод тэгж байна.

	— Тэр залуу эрд эмэгтэйчүүд тийм ч цөөнгүй байдаг даг аа, гэж тэдний яриаг таслахаас болгоомжилсон бололтойгоор өвгөн усан цэрэг хэлэв. 

	Тэгээд гараа чийглээд дахин сэлүүрээ атгалаа. 

	Хагацах цаг ирлээ. Салан явахад тэдэнд хэцүү ажээ. Леон эмгэн Ролед гэдэг нэрээр захидал бичиж байхаар боллоо. Хоёр дугтуйтай явуулж байвал сайн гэж Эмма зөвлөв. Нууцгайгаар захидлаар харилцаж байх уран нарийн аргыг Эмма тун сурмагаар сэдсэнд Леон үнэндээ гайхжээ. 

	— Бүх юмыг бүтэмжтэй гэж чи бодож байна уу? гэж Эмма түүнийг сүүлчийн удаа үнсэн байж асуув. 

	— Тэгэлгүй яах вэ! 

	«Тэр нэг итгэмжлэх бичиг тийм л их хэрэгтэй юм байх даа!» гэж Леон бодсоор ганцаар цааш алхаллаа. 

	
IV 

	Леон удалгүй нөхдийнхөө өмнө илүүтэй хүн гэдгээ харуулж тэднээс хөндийрч ажлаа сулруулж эхлэв. 

	Леон Эммагаас захидал ирэхийг хүлээж, захидал авмагц ахин дахин уншина. Эммад захидал үргэлж бичиж Эммагийн дүрийг аль болохоор тод томруун болгон дурсахыг эрмэлзэнэ түр хугацаагаар хагацан холдовч харж үзэх хүсэл нь улам бадарч түүгээр ч барахгүй нэг удаа бямба гарагийн өглөө ажлаа орхин явжээ. Тэрээр уулан дээр гарч тал хөндий, хонх булангийн байшингийн эргэдэг дарцаг зэргийг хараад эх нутагтаа эргэн ирж яваа сая сая хөрөнгөтөн адил магнай тэнийж сэтгэл нь тайвшрав. 

	Тэрээр Эммагийн байшинг тойрон явна. Гал тогооны өрөөнд гэрэл асаатай аж. Эммаг хөшигний цаагуур сүүдгэнэн үзэгдэх болов уу гэж бодсон боловч юу ч харагдсангүй. 

	Эмгэн Лөфрансуа Леоныг хараад дуу алдан шагширч өсөж, турсныг нь гайхахад Артемиз харин Леоныг чийрэгжиж борлосон байна гэж хэлэв.

	Леон хуучин заншлаараа жижиг өрөөнд ганцаараа орж, энэ удаа байцаагчгүйгээр хоол идлээ. Ноён Бине «Хараацай»-г хүлээн ядаад бүхэл бүтэн цагийн өмнө буюу яг таван цагт хоол идэж арга тасрахдаа цагтаа ирсэнгүй гэж хараал тавьж байв.

	Леон зориг шулуудаж докторын байшинд тулан очиж хаалгыг тогшлоо. Бовари хатагтай өөрийнхөө өрөөнд байсан учир дөнгөж арван таван минутын дараа гарч ирэв. Ноён Бовари Леонтой дахин нүүр учирсандаа баяр хөөр болж угтан авч учрав. Харин ноён Бовари тэр орой ч гэсэн, дараагийн өдөр ч гэсэн гэрээсээ ер гарч холдсонгүй. 

	Харанхуй болсон хойно Леон Эмматай цэцэрлэгийн цаад буланд, урьд нь Эмма ондоо хүнтэй учирч байсан тэр газар уулзлаа. Тэд ширүүн бороо аянгын цахилгаан дунд шүхрийн дор нуугдан ярилцлаа. 

	Салаад явахад тун бэрх байв. Эмма гараа базлан гашуунаар уйлж

	— Үхсэн нь дээр байна! За баяртай!..  Баяртай! Хэзээ уулзах вэ? гэлээ. 

	Хоёр тийш салан явснаа дахин эргэж тэврэлдэн үнсэлдэв. Эмма ямар нэг хэрэг төвөггүйгээр долоо хоногт ядахдаа нэг удаа уулзаж байх арга зам шалтаг олохоор ам алдлаа. Эмма уулзах бололцоо олдоно гэдэгт итгэж байв. Эмма ерөөсөө ч итгэл найдвараар дүүрэн байв. Удахгүй Эмма мөнгөтэй болох ёстой байлаа

	Тэгээд өрөөндөө өргөн эмжээртэй хоёр шар хөшиг авч тавилаа. Хөшгийг ноён Лөрөгийн хэлдгээр маш хямд үнээр авчээ. Эмма хивс авах санаа төрөв. Хивс хямдхан байдаг юм гэж ноён Лөрө хэлээд түүнийг олж өгөхөөр болжээ. Эмма ноён Лөрөгөөс юм худалдаж авахгүйгээр амьдарч чадахаа байж түүний хойноос өдөртөө бараг хорь дахин хүн явуулна. Лөрө ч гэсэн үг дуугүй хүссэн бүгдийг нь олж өгөхөөр хөөцөлддөг болов. Нэгэн үл ойлгогдох эгзэгтэй зүйл гарчээ. Энэ нь эмгэн Роле өдөр болгон Бовари хатагтайнд өглөө цай уух буюу заримдаа зүгээр яваад ирнэ. 

	Барагцаалбал яг л энэ үеэр өөрөөр хэлбэл дөрөвдүгээр сарын эхээр Эмма хөгжимд туйлын дуртай болов. 

	Нэгэн орой түүний хөгжимдөхийг Шарль сонсож суутал Эмма нэг л янзын юмыг дөрөв дахин тоглоод, тоглож дуусах бүрдээ уурлаж бухимдаж байв. Тэгэхэд нь тэр ялгааг нь олж сонсохгүй байгаа Шарль,

	— Сайн байна! Ёстой сайхан тоглож байна!.. Цааш нь хөгжимд! Тогло! гэж хашхичиж байв. 

	— Битгий дэвэргэ ээ. Би муухай тоглодог. Хуруу ажиллахгүй, хөдөлгөөн байхгүй байна. 

	Маргааш нь болоход Шарль дахин нэг хөгжимдөхийг гуйхад

	— Чамд аятай санагдаад байвал тоглоод үзье дээ! гэж Эмма хэллэв. 

	Эмма бага зэрэг хоцрогдсоныг Шарль арга буюу зөвшөөрөв. Эмма төгөлдөр xyуp хөгжмийнхөө товчийг зөв онож тоглож чадахгүй, хольж хутган дарж байснаа гэнэт хөгжимдөхөө больж

	— Тусгүй. Ахицтай зүйл алга. Хичээл заалгах хэрэгтэй гэж уруулаа хазлан хэлээд, — Нэг удаа хичээллэхэд хорин франк төлнө гэдэг арай үнэтэй байна гэв. 

	Шарль хэнэггүй гэнэн байдлаар инээмсэглэж

	— Үнэтэй нь ч үнэтэй юм... Арай хямдаар заалгаж болох байлгүй дээ. Ерийн хөгжимчин хүн алдарт хөгжимчдөөс заримдаа дутахгүй байдаг шүү дээ! гэж хэлэв. 

	— Чи олохыг бод л доо гэж Эмма өгүүлэв. 

	Маргааш нь Шарль гэртээ ирээд эхнэрээ ёжтойгоор харж байснаа тэсгэлгүй, 

	— Заримдаа чи зөрүүд зан гаргадаг шүү дээ! Өнөөдөр Би Барфешеред очив. Тэгсэн чинь хатагтай Льежарын гурван охин Гэгээн сүмд сурдаг гэнэ. Тэр цөм 50 сү (мөнгө) төлөөд хөгжмийн хичээл заалгадаг юм байна. Багш нь яггүй сайн хөгжимчин эмэгтэй гэнэ! гэж Шарль шагшран хэлэв. 

	Эмма далаа хавчин гайхаад түүнээс хойш хөгжимд гар хүрэхээ байжээ.

	Бовари байгаа тэр үед хажуугаар нь өнгөрч явахдаа санаа алдан,

	— Миний муу төгөлдөр хуур минь дээ! гэж үглэдэг болов. 

	Эмма айлчин гийчин цугларсан үеэр хөгжим тоглохоо орхисон, дахиж хөгжим тоглох боломж олдохгүй болсон хүн дээ гэдгийг үглэн ярина. Тэгмэгц цугларсан олон Эммаг хөгжмөө хаясанд нь харамсан гайхацгааж яасан тусгүй хэрэг вэ? хөгжим сурах ийм их авьяас билигтэй эмэгтэй шүү дээ гэх зэргээр ярьцгаана. Тэр ч байтугай тэд ноён Боваритай энэ талаар ярилцаж түүнийг ичээж зовооно. Эм найруулагч бүр ч бусдаас илүүгээр ичээнэ. 

	— Та тун их том алдаа хийж байна. Төрөлхийн авьяас билгийг газрын хөрсөнд хэзээ ч булшилж болохгүй. Журмын нөхөр минь, та өөрөө бодоод үз л дээ. Хамгийн наад захын нэг жишээг үзэхэд л хэрэв та эхнэртээ хөгжим сурах бололцоо олговол тэр чинь өөрийнхөө охиныг хөгжмийн мэдлэгтэй болгоход нэг ёсондоо л мөнгө хэмнэнэ гэсэн үг шүү дээ. Эх хүн өөрөө хүүхдээ юм болгонд сургасан нь дээр гэж би боддог. Энэ чинь Руссогийн үзэл санаа юм шүү. Эмма хэт зоригтой санасандаа хүрч, сайхан үр дүн үзүүлэх болно гэдэгт би итгэж байна гэжээ. 

	Чингээд Шарль хөгжмийн тухай асуудлыг дахин хөндлөө. Өөрийн сэтгэлээ зугаацуулж байсан төгөлдөр баян хуураас салах нь сэтгэл зүрхний талыг хаяж аажмаар үхэх замд орохтой адил боловч Эмма хөгжмөө худалдъя гэж харамсан хэлжээ.

	— Чи xaaя хичээл заалгаж бай, хөлс мөнгө гээд юу базаах вэ гэж Шарль хэлэв. 

	— Байнга тогтмол хичээл хийвэл амжилт олдог юм гэж Эмма хэлэв. 

	Ингэсээр байгаад долоон хоногт нэг удаа хайрт хүнтэйгээ уулзахын тулд хот орж байх зөвшөөрлийг нөхрөөсөө авлаа. Сар илүү болсны дараа зарим хүмүүс Эммаг их амжилт олж байна гэлцэх болов. 

	
V

	Пүрэв гараг бүрд тогтмол хот ордог байв. Шарль дэндүү эрт бослоо гэж хэлж магадгүй гэж бодсон Эмма түүнийг сэрээхгүйн тулд тун чимээгүй босож хувцасладаг байв. Дараа нь өрөөн дотуур нааш цааш явж цонхоор талбай руу харна. Зах зээлийн юм өлгөөтэй шонгийн хоорондуур үүрийн туяа цайлалзана. Аптекийн цоожтой хаалган дээр байгаа зарлалын үсэг бүдэг бадаг сүүмэлзэх ажээ. 

	Өглөөний долоон цаг арван таван минут болоход Эмма «Алтан Арслан» чиглэн очвол Артемиз эвшээсээр хаалга онгойлгож өгнө. Эзэн эмэгтэйг дулаацуулах гэж Артемиз өглөө бүр зуухны гал хутгаж зогсоно. 

	Бовари хатагтай зуухны дэргэд ганцаар үлдэн зогсож байн байн гадаа хашаан дотор гүйн гарна. Ивер яаралгүй морио хөллөж эмгэн Лөфрансуагийн хэлэх үгийг сонсохоор хүлээнэ. Тэгэхэд нь эмгэн тоорцогтой толгойгоо цонхоор цухуйлгаж Иверт элдвийн даалгавар өгч, хэтэрхий их нуршсан үг хэлэх учир дасаагүй хүний толгой эргэмээр ажээ. Модон ултай гутал өмссөн Эмма хашаан дотуур алхална. 

	Энэ бүхний эцэст арай гэж Ивер шөл ууж, тамхиа асаан, цув хөдрөөд, ташуур барин хэнэг ч үгүй суудал дээрээ гарч суудаг байв. 

	Морьд аяархан алхалж газрын дунд ортол «Хараацай» тэрэг байсхийгээд л зогсож зам дагуу хүлээж байгаа зорчигчдыг суулгана. Урьдаас байр захисан хүмүүс ирэхгүй хүлээлгэнэ. Зарим нэг нь нойрноосоо сэрж хашхирч гууглаж, дуудан уурлаж байснаа бууж хаалгыг хамаг хүчээр балбан цохилно. Тэрэгний хагархай цонхоор салхи сэнгэнэн үлээнэ. 

	Дөрвөн сандал хүнээр дүүрэхэд тэрэг хурдлан давхиж хажуугийн мод жирэлзэн өнгөрөх бөгөөд зам нарийссаар шар ус дүүрсэн хоёр суудлын хоорондуур зурайна. 

	Эмма очих газрынхаа замыг арван хуруу шигээ мэддэг ажээ. Тэнд хонхор, энд дов, замын засварчны гэр хаана байдаг зэргийг үл андах ажээ. Заримдаа гэнэт хүрээд ирсэн гэж өөрийг баярлуулах зорилгоор хэсэг зуур нүдээ аньж явна! Хол ойрын хэмжээ үргэлж сэтгэлд нь хадаатай ажээ. 

	Тоосгон байшингууд дөхөөд ирэхэд дугуй доорх замын чимээ тодорч «Хараацай» тэрэг цэцэрлэг зүсэн довтлоод хашаан завсраар ургамал мод, хөшөө, баримал жирэлзэнэ. Гэнэт хот тэр байдгаараа тодорно. 

	Үүрийн мананд бүгэлзсэн толгод уруудан сүндэрлэсэн хот гүүрний цаана эмх замбараагүй шавааралдан үзэгдэнэ. Хотын цаад захаас тал газар үргэлжилж алс тэнгэрийн бүдэг хаяатай залгана. Өндөрлөг дээрээс харахад юм бүхэн зурсан мэт тов тодхон байна. Нэг өнцөгт нь аргамжаатай усан онгоцнууд ярайж, ногоон толгодын бэлээр голын ус жирэлзэн урсаж, гунзгай арлууд усан дээр хөлдсөн том хар загас шиг үзэгдэнэ. Үйлдвэрийн яндангаас урт бөөн хар утаа суунаглаж, ялангуяа ган хайлуулах үйлдвэр бусдаас илүү чимээтэй ажээ. Мананд бүрэлзсэн сүмийн хонх жингэнэн сэтгэл сэргээнэ. Замд цэцэрлэгийн навчгүй мод байшингийн хоорондуур харанхуйлна. Өндөр нам байшингийн бороонд норсон дээврийн зарим нь гялтганаж, нөгөө нь сүүдэртэнэ. Салхинд туугдсан үүл Сент-Катрин толгойн хажуу ирмэг мөргөж, зүг бүр чимээгүй долгионтон замхарна. 

	Элдэв байшин барилгууд харсан Эммагийн толгой эргэж дотор нь бачимдав. Эндхийн зуун хорин мянган хүн ам тусгай хүсэл мөрөөдөлтэй, түүний нөлөө нь тэртээ холоос Эммад даралт үзүүлээд байх шиг нэг л хачин эгзэгтэй ажээ. Уужим тэнүүн бөгөөд дуу шуугиантай болоход хайр дурлал нэмэгдэв. Эмма талбай, цэцэрлэг, гудамж, аль явсан газраа хайраа илчилнэ. Эмма эртний нормандын энэ хотод Вавилоны үеийн нэг сонин нийслэлд орсон мэт бодолтой хүрчээ. Хоёр гapaapaa тэрэгний хүрээнээс зуураад цонхоор толгойгоо цухуйлган салхи амьсгалж явав. Гурван морьд хөллөсөн тэрэг хурдалж, морин туурайнд замын шавхай чулуу шажигнан, тэрэг дайвалзана. Ивер өмнөө яваа жолоочийг хашхиран дохио өгнө. Энэ нь Буа Гильомд шөнийг өнгөрөөсөн Руаны хөрөнгөтнүүд гэр бүлийн хамт тэргэнд суугаад буцаж яваа ажээ. 

	Захад ирээд «Хараацай» зогсоход Эмма модон улавч бээлий сольж, алчуур ороогоод хориод алхам явсны дараа тэрэгнээс буудаг байв. 

	Энэ үеэр хотынхон нойрноосоо сэрж байв. Захирагчид цонхны тоос арчиж худалдаачид хажуудаа сийрсэн сав барьж сонин дуугаар бараагаа магтан худалдана. 

	Эмма алчуур хормой хийсгэн доод газраа харсаар хана даган баяртайяа инээд алдан явна. 

	Эмма танигдахгүйн тулд аль болох тойруу замаар явна. Хавчиг гудамжны хүн цөөн газраар алхалж «Насиональ» гудамжны үзүүрт тулж хавчгаас гарахад зөндөө хөлөрсөн байдаг ажээ. Энд театр, гуанз, хөнгөмсөг охидын зугааны газар олон байдаг. Эммагийн дэргэдүүр хачин янзын зураг чимэглэлтэй тэрэг өнгөрнө. Хашаа гудамж цэвэрлэгчид ногоон модтой явган замын дээгүүр элс цацна. Ногоо, хавч, тамхины үнэр ханхална. 

	Эмма булан тойрч явтал малгай дороосоо үсээ цухуйлган явж байгаа Леоныг олж харлаа. 

	Залуу эр зогсолгүй алхсаар байв. Эмма араас нь даган зочид буудалд оржээ. Леон шат өгсөж хаалга онгойлгон орлоо... Юутай сайхан байсан гэж санана. 

	Үнсэж байснаа үг яриа эхэллээ. Хоёул харилцан өнгөрсөн долоон хоногийн зовлон, санаа бодол, захидал хүлээн сэтгэл түгшиж байсан зэргийг ярина. Хэдэн мөч өнгөрч хамгийг мартан, хоёр биеэ ширтэн сэтгэл хөдлөн инээд алдаж хос биеийн энхрийллийг уриалан дуудна. Том гэгчийн улаан модон ор засаатай байна. Хананы хээ орны хээтэй зохицсон гэдэг нь сонин ажээ. Эммагийн хар үс, цагаан өнгийн арьс зүйрлэмгүй ганган сайхан. Энэ нь Эмма ичсэн янзаар цээжээ халхлан нүүрээ алган дээрээ хүргэхэд бүр гоё болон харагддаг байв. 

	Дулаан тасалгаа, хивс, гэрсэг алхаа, хананд хадсан шог зураг, бүдэг гэрэл чухам л хүслийг чөлөөтэй хангах нөхцөл бүрэн бүрдсэн ажээ. Хөшигний сум хэлбэрт мод, түүнд угласан зэс цагариг, зуухны сараалж дээр тавьсан зүйл энэ бүхэн дээр нарны гэрэл тусмагц янз бүрийн өнгө цацарна. Зуухан дээр тавьсан хоёр хавч хясааны хатуу хальсанд ойртон чагнавал далайн усны шуугих чимээ сонсогдох ажээ. 

	Өнгө бага зэрэг буурсан энэ хөгжөөнт тохилог өрөөнд тэр хоёр дассаныг яана! Уулзах бүрд юм бүхэн тохиромжтой байсан байрандаа байна. Эмма хэрэв хавчаараа цагны дор мартчихвал дараа ирэхэд нь яг тэр байрандаа хэвтсээр байдаг. Тэд зуухны дэргэд жижиг гялтгар ширээний ард өглөөний цай ууна. Эмма Леонд эрхлэн мах зүсэж тавагт нь тавьж өгнө. Аяганд хийсэн шампань дарс хөөсөрч амсар халин, бөлзөг хийсэн хуруун дээр асгарахад Эмма тас тас инээнэ. Тэд хоёр биедээ бүрэн дасаж, өөрийн юм шиг болсон энэ байшинд мөнх залуугаараа ханилж, нарт ертөнцийг хамтдаа туулж өнгөрөөх, насыг барах мэт ажээ. Тэд «манай гэр» «манай хивс», «манай сандал» гэж юм болгоныг өөрийн болгож нэг гэр бүлийн эр эм мэтээр ярилцдагаар үл барам Эмма «миний гэрийн шаахай» гэж ярьдаг болов. Өд суулгасан гэрийн ягаан шаахайг Леон бэлэг болгон өгсөн байжээ. Эмма Леоны өвдөг дээр суухад хөл нь газар хүрэхгүй, өмссөн гоё шаахай зөвхөн хөлийн нүцгэн хуруунд тээглэж дүүжлэгдэн тогтдог байлаа. 

	Эмэгтэй хүний магтан хэлж баршгүй нинжин сэтгэлийн хайрыг насандаа анх удаа Леон амсжээ. Сэтгэл булаасан нарийн нандин үг, биеэ авч явдаг үзэсгэлэн гуа байдал, эрхэлж наадаж, энхрийлэн хайрладаг эмэгтэй хүний чанарыг Леон анх удаа үзэж байгаа нь энэ ажээ. Эммагийн хүүхэмсэг байдал өмссөн банзлын хээ угалз Леоны сэтгэлийг татна. Эмма бол шилдэг нийгмээс гаралтай эмэгтэй, тэгээд бас ханилсан нөхөртэй! Ёстой сэтгэлийн зуурдын амраг мөн ажээ. 

	Ажвал юманд гүнзгий нарийн баяр баясгалантай, хурц тод үгтэй, илүү дутуу үггүй хөнгөн гавшгай, гэмгүй төлөв араншинтай Эммагийн байдал Леоны сэтгэлд үй олон хүсэл мөрөөдлийг төрүүлж, улам ч ойртуулан дасгадаг байна. Леоны бодлоор Эмма хэн юм бэ? Бүх романы эмэгтэйчүүдийн гол дүр, жүжиг болгоны баатар, аливаа шүлгийн түүврийн нууц чимэг мөн. Эммагийн хуван бөөрөнхий мөр нь сэлэн цэнгэж буй хунгийн өд мэт, урт гуалиг бэлхүүс нь феодалын цамхгийн эзний биетэй адил гэж Леон бодно. Эмма барселон нутгийн эмэгтэй шиг ёстой хурмастын дагина хувьтай чимэг мөн! 

	Леон Эммаг харан суугаад улам түүнд хайртай болов. Зүрхний хайр нь Эммагийн толгойд тулж зөөлөн цээж дээр нь тунаран шингэнэ. 

	Леон шалан дээр сууж Эммагийн өвдөг тохойлдон инээд алдаж духаа өгнө. 

	Эмма угтан тонгойж сандарсан эелдэг хоолойгоор шивнэн 

	— Бүү хөдөл! Дуугай бай! Намайг ширт! Чиний нүдний хараа надад хэчнээн сайхан санагдана вэ? Чамтайгаа байхад над юутай сайхан бэ! гэж уярна. 

	Эмма Леоныг «хүү минь» гэж дуудна

	— Чи надад хайртай юу, хүү минь! 

	Эмма хариу үл сонсох боловч Леоны бүлээн уруул биеийг нь хөхөн шимэх ажээ. 

	Ханан дахь цаг өөд харвал жижиг хүрэл дүрс алтан шармалын өөдөөс гар сарвайсан байна. Эмма Леон хоёр түүнийг хараад инээлдэнэ. Салахын цагт эд бүхэн уйтгартай юм шиг санагдана. 

	Шаасан гадас шиг нэг нэгийнхээ өмнөөс тэд ширтэн зогсоод,

	— Пүрэв гараг хүртэл... пүрэв гараг болтол шүү... гэлцэнэ. 

	Эмма гэнэт хоёр гараа сунган Леоны толгойг тэвэрч магнайг нь үнсэн байж «За баяртай!» гээд шат руу гүйн гарав. 

	Эмма үсээ янзалж засуулахаар Театрын гудамжинд байдаг үсчинд очихоор явав. Үдшийн бүрэнхий болж, энд тэндгүй хийн дэн асжээ. 

	Жүжигчдийг тоглолтод оруулах дохионы хонх дуугарч байгааг сонсов. Цонхны цаагуур гудамжны нөгөө талаар хуучин хувцастай эрэгтэй, эмэгтэй хүмүүс өнгөрч булан тойрон далд орж байв. 

	Үсчний элдэв багаж хэрэгсэл уруулын будаг, үнэртэй ус тавьсан намхан жижиг өрөөнд төмөр зуух галласан дулаахан ажээ. 

	Эммагийн үсийг хавчих халуун хайч, тослог гарын үнэрт толгой нь эргэнэ. Эмма халат нөмөрсөн хэвээр нойрмоглоно. Үс буржийлгах үеэр үсчин байсхийгээд багт наадамд очих билет авахгүй юу гэнэ. 

	Үсээ засуулаад Эмма тосгон руугаа буцна! Эмма яг нөгөө гудамжаараа явсаар «Улаан загалмай» хүрч, тэргэн дотор сандал дор нуусан модон улавчаа углаж, яаран буй зорчигчдын хоорондуур явсаар суудалдаа суув. Уул өөд гарахад зорчигчид бууж Эмма ганцаараа тэргэн дотор үлдэв. 

	Явах бүр гудамжны олон гэрэл зүсэн зүйлийн орон байшингийн дээгүүр гялтганан туяат үүл үүсгэн байв. Эмма дэрэн дээр өвдөглөөд тэр олон гэрлийн зүг ширтэнэ. Тэгээд дотор нь цухалдаж, Леоныг дуудан нандин үг шивнэн үлээж байгаа салхины аясаар янаг сэтгэлийн үгээ тэр зүг илгээнэ. 

	Зөрж буй морин тэрэгний хоорондуур ууланд гуйлгачин ядуу хүн явж байв. Дөнгөж биеэ халхалсан уранхай хувцастай тэр хүний өмссөн малгайн орой цоорхой учир доош шигдэн нүдийг нь бүрхсэн харагдана. Малгайгаа авахад нь дороос нь хөмсөгний нь оронд цустай шарх харагдав. Нүдний нь хонхроос хамар хүртэл урссан шингэн зүйлээс ногоон зурвас татна. Хамрын хар нүх нь сортгонож хэн нэгэн хүнтэй ярилцахдаа толгойгоо гэдийлгэн учир зүггүй инээнэ. Нүдний хөхөрсөн цэцгий нь зогсоо зайгүй эргэлдэн задгай шарханд тулж байв. Ядуу гуйлгачин тэрэг даган гүйж 

	гэж дуулна.

	Энэ дууны цаашдын аянд шувуудын жиргээн нарны гэрэл ногоон навч сонсогдов. 

	Тэр гуйлгачны толгой нүцгэн дүр заримдаа Эммагийн нүдэнд үзэгдэхэд дуу алдан айж, тэрэгний гүн рүү шигдэнэ. Ивер тэр сохор хүнийг доромжилно. Ивер түүнийг яармагийн алиалагч бол гэх буюу эсвэл инээд алдан багтраад түүний хайрт хонгор бүсгүй нь сайн уу гэж асуун дооглож явав. 

	Морин тэрэгний явдал дунд сохор хүний малгайн хүрээ цонхоор цухалзаж байв. Ядуу хүн сул гараараа эвхдэг шатнаас зууран явахад дугуйны дороос шавар үсэрч биеийг нь будна. Эхээс дөнгөж гарсан нялх хүүхдийн хоолой шиг түүний намхан хоолой яваандаа чангарав. Үл ойлгогдох маягаар үглэн байгаа түүний дуу шөнийн харанхуйд хоосон замхарч байв. Байнгын ганцаардмал ахуй тэр хүний хоолойд шингэжээ. Модны шуугианы завсраар тэртээ холоос Эммагийн чихэнд сонсогдох тэр хоолой хоосон хонх, эзэнгүй хашлагатай адил байв. Тэр дуу хүчит салхи юм болгоныг нэвтлэх адил Эммагийн сэтгэлд цөмрөн шингэж төгсгөлгүй уйтгарын зүг уриалан дуудлаа. Тэргэнд саад болж байгааг мэдсэн Ивер, сохор гуйлгачныг ташуурдав. Ташуурын үзүүр яг шарх дээр нь хүрэхэд гуйлгачин шалбааг дотор орилон үсчиж байв. 

	Дараа нь «Хараацайд» суусан зорчигчид үүргэлж эхлэв. Нэг нь ам ангайж, нөгөө нь толгой санжгануулж, гурав дахь нь хажуугийн хүний мөр дэрлэн явахад зарим нь дээснээс зуураад тэрэгний аясаар бүүвэйлэгдэн явав. Дэнгийн сүүдгэр гэрэл тэрэгний ягаан хөшиг нэвтлэн, унтаж буй хүмүүсийн хөдөлгөөнгүй нүүр дээр улаан туяа татуулан, тусав. Эмма үхтлээ уйдаж, хүйтэнд дааран чичирнэ. Хөл нь чилж хөрж гүйцжээ. Сэтгэлд нь хав харанхуй уй гашуудалтай ажээ. 

	Шарль эхнэрээ тэвчиж ядан хүлээдэг байв. «Хараацай» тэрэг пүрэв гараг болгонд хожимдож ирж байв. Эзэн эмэгтэй гэртээ ирэхэд бөөн баяр болно. Эмма охиноо үнсэхээ заримдаа мартах шахна. Оройн хоол бэлэн болоогүй гэхэд Эмма тогооч эмэгтэйг зандарч аашилдаггүй байв. Фелисите энэ өдөр юу ч хийсэн чөлөөтэй байдаг ажээ. 

	Эммагийн царай цонхийсон байхлаар нөхөр нь бие ямар байна гэж асууна. 

	— Бие сайн гэж хариу сонсогдоно.

	— Чиний царай өнөөдөр нэг л хачин байна гэж Шарль хэлнэ. 

	— Юунаас ч болсон юм алга. Зүгээр.

	Эмма заримдаа гаднаас ирмэгц шууд өөрийнхөө өрөөндөө ордог байв. Жюстен тэнд байна. Эммагийн хэлсэн болгоныг хэнээс ч дутахгүй чимээ шуугиангүй гүйцэтгэнэ. Чүдэнз, лаа, ном авч өгөөд шөнийн цамц ойртуулж, ор засдаг байв. 

	Жюстен энэ бүхнийг нь хийгээд дороо хөдлөлгүй зогсож гараа унжуулж, гэнэтийн их бодолд орж сэтгэл уймарсан мэт нүдээ бүлтийлгэн байгааг харсан Эмма

	— За боллоо. Чи яв даа гэнэ. 

	Дараагийн өдөр болоход Эммагийн сэтгэл тэвчихийн аргагүй улам хэцүү санагдаж, аз жаргал гэдэг ерөөсөө өөрт нь заяагаагүй юм шиг санагдана. Санан бодон байхад улам хүчтэй болдог тэр хүсэл мөрөөдөл нь долоо дахь хоногтоо Леоныг үзээд бүр ч гаардаг байв. Леон сэтгэл ихэд хөдлөн байж ядаж явснаа тоочно. Эмма Леонд хайртай болсноо тоочин хэлж үл чадна, өгүүлэн хэлж үл барна. Гүн гүнзгий түгшүүрт тэр хайраас хагацах вий гэж бодохдоо Эмма эмэгтэй хүний хийж чаддаг арга бүхнийг хайдаг байв. 

	Эмма заримдаа сэтгэлдээ нэг л зовлонтой маягаар

	— Чи намайг хаяад явна даа!..  Өөр эхнэртэй сууна... 

	Бусадтай адил юмыг чи хийх болно гэж хэлэхэд нь

	— Бусад гэдэг чинь хэн бэ? гэж Леон асуухад

	— Эрэгтэйчүүд байхгүй юу? гэж Эмма хариулдаг байв. 

	Эмма энэ үгийг хэлж суухдаа Леоныг дургүйхнээр харж, биеэсээ холдуулан цааш нь түлхэн

	— Та нар цөм хууран мэхлэгчид! гэдэг байв. 

	Нэгэн удаа тэд нар газар дэлхийн хүн амьтны ахуй амьдралын тухай гүн ухааны үүднээс ярилцан суутал Эмма хардах санаа төрүүлэх буюу эсхүл сэтгэлийн бүрдсэн хэрэгцээг уудлан илэрхийлэх гэсэн байдалтайгаар, урьд нь түүнтэй танилцахаас өмнө би нэг хүнд дурлаж явсан юм. Тэгэхдээ харин чамд дурласан шигээ дурлаагүй гэж түргэн гэгч нь нэмж хэлээд охиноосоо болоод тэр хүнтэй их ойртож дасаж амжаагүй шүү гэжээ. 

	Леон түүний үгэнд итгэсэн хэдий боловч тэр хүн чухам ямар ажил хийдэг байсныг лавлан сонирхов. 

	— Усан онгоцны ахмад байсан юм даа! 

	Эмма энэ үгээр Леоны цаашдын асуултыг таглах гэсэн үү? Леоны өмнө үүгээр нэр хүндээ дээшлүүлэх, хүндлүүлж дассан дайчин хүний сэтгэл санаанд нөлөө үзүүлэх гэсэн үү? 

	Леон өөрийгөө базаахгүй байр сууринд байгаагаа сая ойлгоход хүрчээ. Нэр хүнд, одон медаль, албан тушаалд Леон дуртай боллоо. Эммагийн мөнгө төгрөгийг их хэмжээгээр үрэмтгий байдал нь бүхнийг гэрчиллээ. 

	Тэгвэл Эмма юу хүсэж байгаа бүхнээ тоочиж хэлээгүй байжээ. Руан явж байхын тулд хөх тэрэг, англи морь зэрэг аль ашигтай болгоныг олж бэлтгэх хүсэлтэй байжээ. Жюстен өөрийгөө зарц болгож хамт аваад явж байхыг гуйснаас болж Эммад тийм санаа төрлөө. Эд бүхнийг олж бэлтгэлгүйгээр уулзалтад очиж явахад санаанд юм бодогддоггүй байсан бол буцахад уйтгар төрүүлдэг байлаа. 

	Парисын тухай тэд ярилцахад Эмма шивнэсэн хоолойгоор 

	— Чи бид хоёр тэнд очвол тун сайхан байх сан даа гэжээ. 

	— Энд бид жаргаагүй байна гэж үү? гэж Леон үстэй толгойг нь илбэн ялдамхнаар асуув. 

	— Жаргаж байна л даа! Би дэмий үг хэллээ. Чи намайг үнсээч гэж Эмма хэлэв.

	Эмма өөрийн ханилсан нөхөртэйгөө тун болгоомжтой харьцаж, дуртай зүйлийг нь хангалттай бэлдэж, оройн цайны дараа хөгжим тоглож сонирхуулдаг байлаа. Шарль төрсөн биеэ хамгийн жаргалтай хүнд тооцно. Эмма ч сэтгэл тайван амьдарч байв. Гэтэл нэг орой Шарль Эммагаас гэнэт

	— Чи мадемуазель Ламперерээр хичээл заалгадаг байх аа! гэж асуув. 

	— Тийм ээ. 

	— Би тэр эмэгтэйтэй саяхан Льежар хатагтайнд уулзлаа. Чиний тухай ярилцлаа. Тэр эмэгтэй чамайг танихгүй гэлээ гэж Шарль хэлэв.

	Аянгад ниргүүлсэн адил боллоо. Гэвч Эмма огт ажиггүй байдлаар

	— Аргагүй шүү дээ! Тэр эмэгтэй миний овгийг мартсан байх л даа! гэж хариулав. 

	— Раунд хөгжмийн багш хийдэг. Ламперер нэртэй хүн нэлээд хэд байж болох юм, тийм ээ? гэж эмч хэлэв. 

	— Тийм байж болох юм. Тэр хүний гарын үсэг надад бий. Би чамд одоо үзүүлье гэж Эмма хэлэв. 

	Эмма шүүгээний нүд авдар сав, хайрцаг болгоныг нэгжиж, дотор нь байсан бүх л бичиг цаасыг онгичин бусниулж сандарч тэвдсэн учир Шарль хэрэггүй муу бичгээс болоод эхнэрээ сандаргаж тэвдүүллээ гэж бодоод Эммаг тайвшруулжээ. 

	— Би түүнийг заавал олно! гэж Эмма хэлэв. 

	Гэтэл дараагийн баасан гарагт Шарль харанхуйд Эммагийн хувцас овоолоостой газар гутлаа өмсөж суутал хөлд нь цаас дайралдав. Аваад үзээд

	 

	«Гурван сар хичээл заалгасан хийгээд бас бус худалдаа хийсний үнэнд жаран таван франк авав. 

	Хөгжмийн багш Фелиси Лампрер» 

	 

	гэжээ. 

	— Барам чинь яагаад миний гутал дотор оров оо? 

	— Тавиурын зах дээр байсан тооцооны хавтаснаас сугараад унасан биз гэж Эмма хариуллаа. 

	Энэ мөчөөс эхлэн бусдад сэтгэлтэй болсноо нуун далдлахын тулд Эмма янз бүрийн зохиомол, худал зүйлийг эцэс төгсгөлгүйгээр ярих болж, түүний амьдрал тэр аяараа хууран мэхэлсэн худал ярьсан амьдрал болон хувирав. 

	Хуурч мэхлэх явдал Эммагийн амьдралын шаардлага болж бүр сүүлдээ худал ярихын донтой болжээ. Эмма хэрэв өчигдөр баруунтаагаар явлаа гэж ярьсан байвал баруун талаар биш харин зүүн талаар явсан байх нь гэж ойлгох жишээтэй болжээ.

	Эмма нэгэн удаа урьдын нимгэн хувцастайгаар Руан орж явтал замд гэнэт цас орлоо. Шарль цонхоор харвал Бурнизьен лам Тювашийн тэргэнд суугаад Руаны зүг явж байгаа харагдав. Шарль шатаар гүйн гарч тэр ламаас «Улаан загалмайд» очиж Эмматай уулзаад дулаан алчуур гардуулан өгнө үү гэж гуйлаа. Лам өртөөнд хүрч очмогцоо Ионвилийн эмчийн авгайг хаанаас олж уулзвал болох вэ? гэж асуув. Бовари хатагтай энэ буудалд тун цөөн ирдэг юм гэж өртөөний эзэн эмэгтэй хариулжээ. Орой нь Эмматай тэргэн дотор уулзаад Бурнизьен лам хатагтайг асууж сурагласнаа ярив. Шашны ном сургаалыг идэвхтэй нэвтрүүлэн дэлгэрүүлдэг сүмийн энэ ламыг хүмүүс шагшран магтацгаасанд лам Эмматай ярьж эхэлсэн зүйлээ тэгсхийгээд дуусгажээ. Сүмийн энэ лам үг хэл уран хурц учир ойр хавийн эмэгтэйчүүд цөм түүнийг хүрээлэн сууцгаав. 

	Бурнизьен эмэгтэйгээс элдэв зүйл асууж шалсангүй, журамд үл нийцэх зүйл гэж бодсон бололтой. Эмма цаашдаа болгоомжлохын тулд «Улаан загалмай» буудалд байрлаж байх нь зүйтэй гэж үзэв. Тэнд буувал хүндэт иргэд хар авахгүй уулзаж зөрж байх болно гэж бодлоо. 

	Эмма нэгэн өдөр Лоентой сугадалцан «Булони» буудлаас гарч явтал ноён Лөрөтэй дайралдав. Ноён Лөрө өөрийг нь хараад элдэв зүйлийг энэ тэр хүмүүст ярих байх гэж бодоод Эмма сандарч тэвдэв. Гэтэл ноён Лөрө тийм ч их тэнэг хүн биш билээ. 

	Гурав хоногийн дараа ноён Лөрө Эммагийн өрөөнд орж ирэнгүүт хаалга хаагаад

	— Надад мөнгө л хэрэгтэй байна даа гэв. 

	Эмма огт мөнгө байхгүй гэж хэлэхэд Лөрө элдвийн жаргал зовлон тоочиж, хэдэн удаа хэрхэн тусалснаа ярьж эхлэв. 

	Лөрө уурлах нь аргагүй хэрэг болжээ. Шарль гарын үсэг зурж өгсөн хоёр нэхэмжлэх зээлийн зөвхөн нэгийг Эмма төлжээ. Эммагийн хүссэнээр худалдаачин хуучин өр төлбөрийн нэг бичгийн оронд хоёр шинэ бичгийг сольж өгчээ. Сүүлийн энэ хоёр бичгийн хугацааг сунгаж бас хойшлуулсан байв. Лөрө төлөгдөөгүй тооцооны бичиг өврөөсөө гаргаж, хөшиг хивс, сандлын бүрээс, ам даавуу, ариун цэврийн хэрэглэл зэргийн үнэд бараг хоёр мянгаад франк төлөх ёстойг сануулав. 

	Эмма газар ширтэн сууна. 

	— Танд бэлэн мөнгө байхгүй ч гэсэн эзэмшиж буй өмчийн газар бий шүү гэж Лөрө хэлэв. 

	Өчүүхэн бага орлого оруулдаг Омаль орчмын Барневилийн овоохойг Лөрө дурсан өгүүлсэн нь тэр ажээ. Дээр үед тэр нь эцэг Боварийн худалдсан жижиг өмчийн газрын нэг хэсэг байжээ. Тэндхийн газрын талбай хэдэн гектар, хэнийхэн гэгч тэнд ойролцоо айл зэргэлдээ байдаг зэргийг ноён Лөрө нэгд нэгэнгүй мэдэх ажээ. 

	— Би таны оронд байгаа сан бол тэр эзэмшлийн газрыг үгүй хийх байсан. Тэгвэл танд өрөө төлөөд цаана нь мөнгө үлдэнэ гэж ноён Лөрө өгүүлэв. 

	Тэр газрыг худалдан авах хүн олдохгүй л дээ гэж Эмма хэлэв. Ноён Лөрө тэр газрыг худалдан борлуулахаар тохиров. Гэтэл Бовари хатагтай тэр газрыг худалдах эрх хаанаас олж авах билээ гэж асуухад нь

	— Танд итгэмжлэх бичиг байхгүй гэж үү? гэж Лөрө хариулав. 

	Энэ үгийг сонсоод Эммагийн дотор нь бага зэрэг уужирч амсхийх шиг боллоо. 

	— Та тооцоогоо над үлдээ! гэж Эмма хэлэв. 

	— Үгүй үгүй! Үлдээх хэрэггүй! гэж Лөрө татгалзав. 

	Долоо хоноод Лөрө хүрээд ирлээ. Хайсаар байж арай гэж Ланглуа гэгч хүнтэй тохиолдлоо. Тэр хүн үл хөдлөх хөрөнгөнд дуртай боловч үнийн талаар үг дуу гараагүй байна гэж худалдаачин хэлжээ. 

	— Би үнэ хүргэхийг бодоогүй юм сан! гэж Эмма өгүүлэв. 

	Гэтэл Лөрө тэр хүн ямаршуу этгээд болохыг мэдэхийн тулд байдлыг харан хүлээсэн нь зүйтэй гэж зөвлөв. Биеэр яваад очвол сайн гэж Лөрө үзжээ. Гэтэл Эмма очиж чадахгүй болсонд Лөрө өөрөө тэр зүг явж, Ланглуатай ярилцъя гэж амлажээ. Лөрө очиж ирээд түүнийг худалдан авах хүн дөрвөн мянган франк өгч байна гэж хэлэв. 

	Эмма хөл газар хүрэхгүй болтлоо баярлажээ. 

	— Үнэ төдий л бага биш юм шүү гэж Лөрө нэмж хэлэв. 

	Эмма мөнгөний тэн хагасыг бэлнээр нь тоолон авчээ. Эмма тооцооны тухай ярьтал худалдаачин үгийг нь тасалдуулж. 

	— Танаас ийм их мөнгийг чинь шууд авахад надад эвгүй байна гэж хэлэв. 

	Энэ үгийг сонсож байсан Эмма мөнгөн тэмдэгт рүү хараад энэ хүү хоёр мянган франкийн хойноос хэчнээн явдал болсон бол доо гэж дотроо бодлоо. 

	— Эвгүй нь юу байх вэ! Зүгээр гэж Эмма шивнэв. 

	— Тооцооны талаар та юу дуртайгаа хийгээрэй. Аж ахуйн зардал гүйцэгддэггүйг би сайн мэднэ гэж Лөрө сайн зан гаргаж инээмсэглэн хэллээ. 

	Лөрө хурууныхаа завсраар хоёр урт цаас унжуулан Эммаг ширтэн харав. Дараа нь тэндээс дөрвөн мянган франктай тэнцэх дөрвөн баталгаа бичиг гаргаж ширээн дээр тавилаа. 

	— Үсэг зураад мөнгөө ав гэж Лөрө хэлэв. Эмма гайхан дургүйцэж дуу алдлаа. 

	— Би танаас үлдэгдэл мөнгө аваагүй байна шүү. Би сайн юм хийж байгааг та ойлгохгүй байна уу? гэж ноён Лөрө зэвүүн байдлаар хэлэв. 

	Лөрө үзэг аваад тооцооны дор бичсэн нь

	«Бовари хатагтайгаас дөрвөн мянган франк авлаа» гэжээ. 

	— Та юунд зэвүүцэж байгааг би ойлгохгүй байна. Зургаан сарын дараа та эзэмшил газрынхаа бүх мөнгийг авах болно. Би сүүлийн өр төлбөрийн баталгаа бичгийн хугацааг нэлээд сунгалаа шүү дээ! 

	Энэ бүх тооцоо өглөг авлагад Бовари хатагтайн толгой самуурч хоёр чих нь жингэнээд зүг бүр лүү нь шалан дээр алтан зоос асгараад байх шиг болжээ. Тэгээд ноён Лөрө Руанд Венсар гэдэг танил банкны эзэн бий. Тэр эзэн энэ дөрвөн баталгаа бичгийг анхааралдаа авна. Бэлэн өр төлсний дараа үлдэх мөнгийг Лөрө өөрийн биеэр Бовари хатагтайд буцааж өгнө гэж тайлбарлан хэлэв. 

	Гэтэл хоёр мянган франкийн оронд мянга найман зуун франк авчирч өгчээ. Учир нь гэвэл түүний анд Венсар хоёр зуун франкийг тооцоо үйлчилгээнд зүй ёсоор суутган авсан ажээ. 

	Ноён Лөрө улаан цайм, гарын үсэг зур гэж шаардаад

	— Худалдааны ярвигтайг та өөрөө эс мэдэх биш дээ... Юу ч болж мэднэ... сар өдрийг тавиарай! гэв. 

	Энэ нь Эммаг хүссэн, бодсон, мөрөөдсөн бүхнээ биелүүлэхэд өргөн боломжийг нээж өглөө. Эмма мянган экюг хадгалахаар шийдэж, эхний гурван баталгаа бичгээр өрөө төллөө. Дөрөв дэх нь пүрэв гарагт Шарлийн толгой дээр ноогдлоо. Шарль эхнэрээ хэдийд ирж юмны учрыг тайлбарлаж өгөхийг хүлээж ядан байв. Гэтэл эхнэр нь энэ баталгаа бичгийн тухай нөхөртөө юу ч дурсаж ярьсангүй. Гэр орны элдэв ажилд нөхрөө оролцуулахгүй гэж бодсон ажээ. Эмма Шарлийн өвдөг дээр сууж эрхлэн байж, зээлээр авч байсан хэрэгцээт зүйл бүхнийг тоочин ярилаа. 

	— Миний авсан болгоны үнийг гаргавал юм гавихгүй цөөн тоо гарна. 

	Шарль санаа зовсоор ноён Лөрөгийнд очиж учраа хэлсэнд цаадах нь хэрэв ноён доктор гурван сарын хугацаатай долоон зуун франкийн баталгаа бичгийг бас нэг баталгаа бичигтэй хамт гарын үсэг зурж өгвөл бүх зүйлийг ёсоор болгоно гэж амлажээ. Шарль хүнд байдлаас гарах арга зам хайхдаа эхдээ зовлон тоочсон захидал бичив. Хатагтай Бовари эх хариу өгөхийн оронд өөрөө биеэрээ хүрч ирэв. Шарль эхээсээ юм авахаар болсон эсэхийг Эмма асуувал 

	— Тооцооны бичгээ харуулбал тусална гээд байна гэж Шарль хариулав. 

	Маргааш нь Эмма дөнгөж үүр цайхын хамт Лөрөгийнд очиж мянган франкаас илүүгүй өөр нэг тооцооны хуурамч бичиг гаргаж өгөхийг хүслээ. Дөрвөн мянган франкийн нэхэмжлэлийг үзүүлбэл уг мөнгөний гуравны хоёрыг төлбөрт өгсөн хэрэг нь өөрөөр хэлбэл байшинг худалдсаны нууц илрэх байжээ. Энэ наймааны учрыг худалдаачин маш нууцлан хадгалсаар байсан учир их хожуу түүнийг мэдсэн ажээ. 

	— Бүх барааг маш хямдаар үнэлсэн боловч хатан Бовари эх зардал дэндүү их гарсан байна гэж тооцжээ. 

	— Хивс авахгүй өнгөрч болоогүй юм уу? Сандлын бүрээс солих хэрэг юу байна вэ? Дээр үед настай хүнд зориулж ганц зөөлөн түшлэгт сандал авч тавьдаг байсан. Миний эх л яг тэгж аж амьдралаа зохицуулж байсан юм даг. 

	Эх маань тун нямбай хүн байсан юм шүү. Баячуулыг дуурайвал аяыг нь даахгүй. Хий савсганаад байвал та нар үргэлж мөнгөгүй явах болно. Би та нар шиг тонгочихоос ичдэг. Би хөгшин хүн, асрамж хэрэгтэй байна... Та нарт гангалахаас цааш бодол алга. Найм есөн сү-гийн үнэтэй даавуу байсаар байтал юм доторлох торгыг хоёр франкаар аваад яах юм бэ! 

	— За, за. Олон үгээр юу хийх вэ! гэж Эмма гэдийн сууж дургүйцсэн янзтайгаар хариулав. 

	Гэтэл хадам эх цааш нь шалаад амраадаггүй. Шарль Эмма хоёр яваандаа баяжиж гүйцэх нь байна гэж эх хэлэв. Шарльд бас буруу бий, Шарль итгэмжлэх бичиг устгахаар амласан нь сайн хэрэг биш ээ. 

	— Устгана гэсэн чинь юу гэсэн үг вэ? 

	— Надад амласан юм гэж эх хэлэв. 

	Эмма цонхоо онгойлгож Шарлийг дуудлаа. Эх шалсаар байгаад тийм үг хэлүүлж авсан юм гэж Шарль хэлжээ. 

	Эмма гүйн гарч удсангүй эргэж ирээд их зантайгаар хадам эхэд бөөн цаас өгөв. 

	— Баярлалаа гэж эмгэн хэлээд итгэмжлэхийг гал руу чулуудав. 

	Ухаан нь балартсан Эмма огцом чангаар инээд алдав. 

	— Бурхан өршөө! Чи буруу юм хийлээ. Чи юунд хэрүүл үүсгээд байна вэ? гэж Шарль сандрав. 

	Эх мөрөө хавчаад эд бүхэн цөм худал зүйл гэж боджээ. 

	Шарль анх удаа их уурлаж эхнэрээ хэт өмгөөлсөн учир эх нь түргэн явахаар шийдлээ. Маргааш нь эхийгээ явах гэж байхад нь Шарль босго хөндлөн зогсож, эхийгээ аргадах гэхэд нь

	— Үлдэхгүй! Явна! Чи эхнэртээ надаас илүү хайртай юм байна. Би холдсон нь дээр. Яая гэх вэ! Амьд явбал арга олдоно биз! Сайн суугаарай! Би дахин үзэгдэж чиний хэлдгээр хэрүүл үүсгэхээ байя гэж эх нь хэлжээ. 

	Гэлээ ч гэсэн Шарль эхнэрийнхээ өмнө буруу юм хийлээ гэж өөрийгөө зэмлэнэ. Эммад нөхөр нь үл итгэх байдал гаргав гэж эхнэр нь бас гомдоно. Шинээр итгэмжлэх бичиг хийлгэж нэр дээр нь өгүүлэхээр болтол нь Шарлийг Эмма гуйж гувшжээ. Шарль шинэ итгэмжлэх бичиг авахын тулд Эммаг дагуулаад ноён Гильоменийд очлоо. 

	— Би таны байдлыг ойлгож байна. Шинжлэх ухаанд хамгаа зориулсан хүнд өдөр тутмын ахуй амьдралын ярвигтай зүйл хамаарагдахгүй байвал зүйтэй байдаг юм гэж бичиг батлагч хэлжээ. 

	Энэ хуурамч чимэг үг Шарлийн сэтгэлийг тайвшруулав. Энэ үг Шарлийн сул талыг чухал ажлын нэрд бүрхэгдүүлэн нуув. 

	Эмма дараах пүрэв гарагт Леонтой цуг өрөөнд нь ороод ямар авир гаргасныг яахан тоочих билээ. Инээж, уйлж, дуулж, бүжиглэж, хоол ууш захиалж, тамхи татаж элдэв авир гаргав. Эммагийн энэ авирлал Леонд нэг бодоход эвгүй юм шиг мөртөө зүйрлэшгүй сонин санагдав. 

	Эммагийн сэтгэлд чухам ямар өөрчлөлт гарч, юуны улмаас цэнгэх мөч бүрд шунаж байгааг Леон тааварласангүй. Эмма цочмог сониуч, шантрамтгай болжээ. Эмма их зантай дээгүүр харан Леонтой хамт хот дотуур явж юунаас ч айхгүй болсноо ярьдаг болов. Эмма нөгөө Родольфтой дайралдаж магадгүй гэж бодохоос дотор нь хачин болдог байв. Эмма тэр хүнээс үүрд холдсон боловч түүнээс бүрэн чөлөөлөгдөөгүй юм шиг өөрт нь санагдана. 

	Эмма нэг орой Ионвильд ч буцаж ирсэнгүй. Шарль сандран мэгдэж охин Берте ээжгүйгээр унтахгүй гээд зогсоо зайгүй уйлав. Жюстен байсхийгээд хатагтайг угтахаар зам дээр гарч зогсоно. Ноён Оме эмийн сангаа хаасан байв. 

	Шөнийн арван нэгэн цаг болоход Шарль тэссэнгүй морио хөллөж тэргэнд суугаад явлаа. Шөнийн хоёр цагт «Улаан загалмай»-д очвол Эмма тэнд байсангүй. Леонтой гэнэт уулзсан юм биш байгаа даа? гэж Шарль бодов. Леоны гэр хаа байдаг билээ? Шарль түүний эзний байдаг газрыг санаж тэр зүг гүйн очив. 

	Үүр цайж байв. Үүдэн дээр хадсан хаяг хараад Шарль айлын хаалга тоншлоо. Үл таних хүн уурлаж, Леон хаа суудгийг заагаад шөнийн цагаар гэмгүй иргэдийг унтуулдаггүй өөдгүй амьтныг чинээнд нь тултал хараав. 

	Леоны байшинд хонх, алх, зарц аль нь ч байсангүй. Шарль байдаг чадлаараа хаалгыг балбалаа. Цагдаа дэргэдүүр нь өнгөрөхөд Шарль айгаад тэндээс холдов. 

	«Би галзуурчээ. Тэр минь ноён Лөрмогийнд хоол идээд тэндээ унтсан байж таарах нь» гэж Шарль өөртэйгөө ярив. 

	Лөрмогийн гэр бүл Руанаас нүүгээд явсныг гэнэт санав. 

	«Тэгвэл Эмма хатагтай Дюбрейлийнд тус болж суугаа байх. Ээ балар! Хатагтай Дюбрейль маань арван сарын өмнө нас барсан шүү дээ. Тэгвэл Эмма хаана байж таарах вэ?»

	Шарлийн санаанд нэг юм бодогдлоо. Уушны газар орж хаягийн жагсаалт дээрээс Ламперер хатагтай Ренель дө Марокинье гудамжны 74-р байшинд суудгийг олж мэдлээ. 

	Шарль тэр гудамж руу ортол Эмма өмнөөс айсуй харагдана. Шарль Эммаг тэврэхийн оронд чанга дуугаар

	— Чи өчигдөр юунд гэртээ хариагүй вэ? гэж асуув. 

	— Би өвдсөн. 

	— Юунд өвдөө вэ? Хаана? Яаж?... 

	Ламперерийнд гэж Эмма магнайгаа илбэн хариулав. 

	— Би тийм ч байх гэж бодсон юм. Ламперерийнд очихоор явж байлаа. 

	— Юу хийнэ. Хатагтай саяхан явчихсан. Дараа л очихгүй юу. Чи намайг өчүүхэн зуур хожимдлоо гэж уурлаад байвал би өөрийгөө эрх чөлөөтэй явж байна гэж бодоход надад бэрх санагдана гэж Эмма хэлэв. 

	Эмма ингэж завхай зайдан явдлаасаа бүр ичихээ байж түүнийгээ эрэмгий зоримог байдлаар хамгаалдаг боллоо. Энэ мэтээр улаан цайм гөлөлзөн биеэ хамгаалах явдал ердийн хэрэг болжээ. Леоныг санах бүрдээ Эмма элдэв нэг шалтаг олж Руанд очихоор хөдөлнө. Леон хэрэв гэртээ эс байвал Эмма ажил дээр нь яваад очно. 

	Анхандаа Леонд энэ бүхэн нь баяр баясгаланг төрүүлдэг байсан бол сүүлдээ эзэн нь зүй бусаар биеэ авч явж байна гэж загнаад байгааг Эммагаас нуухаа байв. 

	— Бас нэг юм гараад ирлээ! гэж Эмма хариулдаг байв. 

	Тэгэхэд нь Леон дуугүй болно. 

	Эммагийн хүсдэгээр Леон хар костюм оёулж өмсөөд сахал тавивал XIII Луитэй адилхан мэт түүнд санагдана. Эммаг гэрт нь шууд ороод өрөө нь бохир байна гэсэнд Леоны царай улайв. Эмма түүнийг анхааралгүйгээр гэрт нь байдгийн адил хөшиг худалдан авахыг зөвлөн хэлэв. Леон тийм хөшиг их үнэтэй байдаг юм гэхэд Эмма инээдээ барьж ядан

	— Юун ч нарийлдаг хүн бэ! гэж хэлэв. 

	Эмма байхгүй хойгуур хэрхэн аж төрж сууснаа Леон нэгд нэгэнгүй ширхэг дараалан уулзах бүрдээ ярих ёстой байв. Эмма өөрт нь зориулсан янаг дурлалын тухай шүлэг зохиож уншихыг Леоноос шахаж шаардана. Леон нэг ч бадаг шүлэг зохиох авьяас билиггүй учир арга буюу энд тэндээс ганц хоёр бадаг шүлгийг хуулан бичиж үзүүлнэ. 

	Леон өөрөө шүлэгт дурласандаа биш Эммагийн хүслийг хангахын тулд шүлэг хуулж сууна. Леон Эмматай таарч тохирохгүй удаа байхгүй бөгөөд бүх юмыг Эммагийн сэтгэлд нь тохируулж сууна. Эмма хэнээс ч дутахгүй уран нандин үг хэлж хачин тааламжтайгаар үнсэхэд нь Леон ухаан алдах шахдаг байлаа. Энэ нууцыг Эмма хэрхэн эзэмшиж, хэнд ч мэдэгдэхгүйгээр түүнийгээ ашигладаг болов оо? 

	
VI

	Леон Эмматай уулзахаар Ионвильд ирэхдээ эм найруулагчийнд ихэнхдээ хоол иддэг байв. Тэгээд эм найруулагчийг гэртээ урих нь зүйд зохицох зүйл гэж үзээд нэгэн удаа түүнийг хамт хооллохыг урьжээ. 

	— Баяртайяа очно! Би эндээс нэг ховхрох ёстой. Суусаар байж ялзарч гүйцэх нь байна. Театр, ресторанаар орж зугаалъя гэж Оме хэлэв. 

	— Яваад яах нь вэ? гэж элдэв ослоос болгоомжилсон Оме хатагтай шивнэн хэллээ. 

	— Аптекийн үнэрт байнга суугаад байх нь миний эрүүл мэндэд хортой болно гэж чи боддог уу? Эмэгтэйчүүд бүгд эхлээд шинжлэх ухаанд дургүйцэж байснаа хожим нь хамгийн наад захын зугаа цэнгэлийг хүртэл эсэргүүцээд байдаг улс шүү... За яах вэ! Тэгцгээж байг! Руанд очиж яггүй сайн наргихаа л наргина. 

	Урьд нь ийм үг огт хэлдэггүй явсан эм найруулагч одоо болоход хөнгөмсөг байдал гаргах болж парис хотынхны байдлаар биеэ авч явахыг эрмэлзэх болов. Айл суудаг Бовари хатагтайн адил Оме хот орны улсын зан байдал ямар болохыг Леоноос лавлан асууж, хэлж болдог болдоггүй элдэв шог этгээд үг оруулан ярьдаг болов. 

	Тэр нэгэн Пүрэв гарагт Эмма «Алтан Арслан»-д очвол, гал тогооны өрөөнд ноён Оме аяны хувцастай зогсож байхыг харав. Тэрээр урьд өмнө нь ер өмсөж байгаагүй хуучин цуваа өмсчихсөн нэг гартаа чемодан нөгөө гартаа эмийн сангаас авсан халуун жин барьсан ажээ. Эм худалдан авдаг хүмүүсээ үймүүлэхгүйн тулд ноён Оме явах тухайгаа хэнд ч мэдэгдсэнгүй. 

	Тэрээр бага насаа өнгөрүүлсэн нутаг орноо удахгүй үзнэ гэхээс сэтгэл нь хөөрч бүх л замын турш ам хумхилгүй энэ тэрийг ярьж морин тэрэг бүрэн зогсоогүй байтал ноён Оме тэрэгнээс үсэрч буугаад Леоныг эрж хайхаар гүйлээ. Леон дургүйцсэн хэдий боловч Оме түүнийг «Норманд» гэдэг гуанзанд хүчээр дагуулан оров. Олон нийтийн газар малгайгаа авч ордог явдал бол яахын аргагүй хөдөө нутгийн ёс суртахуун гэж үздэг байсан Оме энэ удаа малгайтайгаа «Норманд» зуушны газар ихэмсэг зантайгаар оров. 

	Эмма зочид буудалд Леоныг дөч гаруй минут хүлээгээд ирэхгүй болохоор нь ажлын газар луу нь очиж, байвал зохих газар бүрээр эрж хайн, түүнийг санаа амарлингуй амьтан гэж зэмлэн, өөрийгөө тэвчээргүй сул зан гаргалаа гэж буруушаан өдрийн хугас Леоныг хүлээн, түүний өрөөнд цонхоор ширтэн эцэж цуцахаа мэдэлгүй зогсжээ. 

	Өдрийн хоёр цаг гэхэд ноён Оме Леон хоёр ширээний ард өөд өөдөөсөө харалцан суусаар л байв. Зуушны газрын хүмүүс цөөрч эхлэв. Яндангаас утаа савсан цагаан дээвэрт алтан навч мэт хээ сийлэх ажээ. Шилэн хашлаганы цаана гантиг хашлагат усан оргилуур наранд солонгорч ногоон шанцай идрээний дунд гурван гулжгар хавч тэрийн сунаж тийш ийш халин хэвтэнэ. 

	Оме ноёны сайхан зан нь хөдлөв. Эл зуушны газрын хогшлын чимэглэл ширээ сандлын тохилог сайхан хоол ундны амтлаг зэрэг нь түүнийг улам ч яриа болгож ромтой өндөг авчрахад урьд нь бага зэрэг ам халсан ноён Оме эмэгтэйчүүдийн зан байдлын яриаг үүсгэж эхлэв. Тэрээр гоё ганган хээнцэр хувцасладаг эмэгтэйчүүдийг эрхэмлэн үзэж, үзэсгэлэн сайхан хийцтэй эд хогшлоор гэр орноо чимэглэх дуртай ажээ. 

	Леон арга барагдсан байдалтайгаар ханын цаг өөд ширтэн ажна. Гэтэл эм найруулагч идэж ууж ярьж хөөрсөөр байв. 

	— Руанд та тун уйтгарлаж ганцаардаж байгаа биз дээ! Гэлээ ч гэсэн зугаа гаргадаг хүн ч тийм их хол биш байгаа байх аа гэж эм найруулагч гэнэт хэлэв. 

	Леоны царай улайв. 

	— За хоосон маяглаад юугаа хийх вэ! Ионвильд байгаа тэр хүнийг та... 

	Залуу хүн амандаа ямар нэгэн юм бувтнав. 

	— Та Бовари хатагтайнд чухам хэнтэй уулзах гэж очдог вэ?.. 

	— Хэнтэй уулзахаар очих юм бэ? 

	— Зарц эмэгтэйтэй биш үү? 

	Оме тоглоом наадам хийлгүй үнэнээсээ ярьжээ. Леон нэр сүрээ бодон тэсэж чадсангүй эсэргүүцэхэд хүрлээ. Леон хар үстэйд дуртай нь дуртай. 

	— Та зөв хэллээ. Тэд хөдөлгөөнтэй шүү гэж эм найруулагч хэлэв. 

	Тэгээд эм найруулагч нөхрийнхөө чихэнд ойртож ер нь эмэгтэйчүүд ямар ямар байдаг талаар тэдний шинж байдлыг тодорхойлон тоочиж гарав. Бүр цаашлаад тэр ч байтугай герман эмэгтэй хийрхүү, франц эмэгтэй завхай, итали эмэгтэй шуналтай байдаг гэх зэргээр үндэс угсаагаар нь ялгаварлан ярьж эхлэв. 

	— Хар арьстан эмэгтэй ямар байдаг вэ? гэж Леон асуув. 

	— Энэ ч хүн тус бүрийн сонирхлоос л болох хэрэг гэж хэлээд, — Зөөгч өө, дахиад хоёр аягыг гэв. 

	— За явъя! гэж Леон сая тэвчээр алдан хэлэв. 

	— За! За! 

	Гэтэл Оме гарахын өмнө бас эзнийг дуудан ирүүлж хэд гурван магтсан үг хэлэв. 

	Омегоос салахын тулд Леон ажилтай тул явах боллоо гэж тайлбарлав. 

	— Яалаа гэж! Яалаа гэж! Би таныг дөхүүлж өгье гэж Оме хэлэв. 

	Замдаа Оме Леоноос алхам ч хоцролгүй түүнтэй зэрэгцэн явж өөрийн эхнэр, хүүхэд, тэдний ирээдүй, эмийн сангийнхаа тухай тэр эмийн сан нь ямаршуу сүйрэлд ороод байсныг нь хэрхэн яаж хөл дээр нь босгосон зэргийг ярьсаар байв. 

	Леон «Булонь» буудал хүрмэгц эм найруулагчийг гэнэт орхин шатаар гүйн гарвал нууц амраг нь ихэд сандарсан төлөвтэй хүлээн зогсож байв. 

	Эм найруулагч ирснийг Эмма сонсоод уурлалаа. Леон чадлын хэрээр шалтгаан зааж тайвшруулах оролдлого хийв. Оме ирэхэд зовох юу байх билээ? Эмма өөрөө Омег танихгүй гэж үү? Леон тэднийхэнд дуртай гэж Эмма юунд бодоо вэ? 

	Эмма царайгаа буруулаад нүүр өгсөнгүй. Леон арай гэж нааш нь хандуулж өвдөг сөгдөн Эммаг тэвэрч, шүтэн биширч буй байдал гарган учрыг тайлбарлав. 

	Эмма огт хөдөлсөнгүй хоёр том бүлтгэр нүдээр хорсолтойёо Леоныг ширтэв. Тэгтэл Эммагийн хоёр нүд нулимсаар бүрхэгдэж ягаан хөмсөг нь чичрэн гараа угзчихаа байсанд Леон түүний гарыг шүүрэн авч үнсэн суутал гэнэт хаалга тогшиж зарц орж ирээд Леоныг нэг ноёнтон асууж байна гэлээ.

	— Чи ирэх үү? гэж Эмма асуув. 

	— Ирнэ. 

	— Хэдийд?

	— Одоохон. 

	 

	 

	— Би зохион байгууллаа. Намайг ирэхэд та тав алдана гэж бодоод би танайд орохоо байхаар шийдэв. Бридуд очиж нэг нэг аяга Гаргос дарс ууя гэж эм найруулагч нь Леонд хэлэв. 

	Леон конторт очих ажилтай гэж олон удаа хэлбэл эм найруулагч түүнийг нь ашиглан шүүх цаазыг доромжлон, бичиг цаасны ажлыг муулж эхлэв. 

	— Куяци, Бартол нарт шүтээд яах юм бэ, түр opxиоч! Юунаас айсан юм бэ! Хамаагүй гээд хая! Бридуд очъё. Тэр танд нохой үзүүлнэ. Их сонирхолтой гээч! 

	Тэгээд Леоныг дургүйцээд байхлаар эм найруулагч, 

	— За тэгвэл би бас конторт чинь хамт очъё. Таны ажлаа дуустал би сонин уншиж, хуулийн эмхэтгэл харж сууя гэж хэлэв... 

	Эммагийн үглэн уурлах эм найруулагчийн чалчаа ярианаас уйдаж ядарсан Леон шийдэж ядан байв. Гэтэл ноён Оме түүнийг ятгасаар

	— Бридуд очъё л доо! Хоёр алхмын цаана Мальпалю гудамжинд суудаг юм гэв. 

	Хөнгөмсөг, тэнэг өөрийн мэдэлгүй юманд чирэгдэж эвгүй байдалд орж явдаг Леон тэр айлд очихоор боллоо. Тэднийг очиход эзэн хашаан дотроо зогсож, ус бэлтгэх машины хүнд дугуйг амьсгаадан эргүүлж байгаа гурван залуугийн ажлыг хянаж байлаа. Оме тэдэнд эхлээд зөвлөгөө өглөө. Дараа нь Бридуг тэврэн үнсээд гурвуул сууж дарс уулаа. Леон хорь дахин явах гэтэл Оме гараас нь чангааж, 

	— Одоо! Одоохон! Би бас явлаа. Хоёул явж Руаны туяанд орж энэ бүх ноёдтой цөмтэй нь уулзъя. Би таныг Томасентэй танилцуулъя гэв. 

	Гэвч Леон аргалсаар байж түүнээс салж яарч сандарсаар зочид буудалд ирвэл Эмма алга байв. 

	Эмма уурлан тэвчиж ядахдаа Ионвиль рүү саяхан явсан байлаа. Эммад Леоныг үзэн ядах бодол төрөв. Болзсон цагтаа ирдэггүй байна шүү! Энэ нь Эммад доромжлол мэт санагдаж, Леоноос хагацахын тулд янз бүрийн шалтгийг шинээр улам бүр хайх болов. Леон бол зориг муутай, муухай, аймхай, дорой арчаагүй, эмэгтэй хүнээс долоон дор, бас тэгээд харамч нарийн хулчгар хүн ажээ. 

	Эмма бага зэрэг тайвширч, Лоеныг арай дэндүүлэв үү дээ гэж ойлгов. Хайрт хүнээ муучилбал өөрөөсөө улам хөндийрүүлэхийн тэмдэг болдог билээ. Шүтээнд хамаагүй хүрвэл өнгөний алт нь гарт наалддаг биш үү. 

	Энэ өдрөөс эхлэн Эмма, Леон хоёр тэдний хайр дурлалын тухай биш өөр төрлийн сэдвээр өөр хоорондоо ярилцах болов. Эмма Леонд захидал бичихдээ цэцгийн тухай, шүлэг, яруу найраг, сар, одны тухай, гаднын дэмжлэг хүлээсэн элдэв сул дорой зүйлсийн тухай бичих боллоо. Уулзалт бүрээс ер бусын шинэ сонин юм амсахыг Эмма оролдох боловч сэтгэл хангам сайхан зүйлийг тэр болгон амсахгүй байна гэж өөрийн эрхгүй бодно. Тэгээд удсан ч үгүй гуньхарч гутарсан сэтгэл нь замхран арилж, итгэл найдвар шинээр төрж, өөр зүйлийг хүсэн мөрөөдөх болж, Эммагийн Леонд зориулсан хайр дурлал нь улам бүр шатаж, шуналтай гэгч нь аргагүй Леон дээр гүйж ирдэг болов. Эмма Леоны дэргэд хувцас хунараа хамаа намаагүй тайлах болж, бэлхүүснийхээ даруулгыг угз татан тайлахад түүний татуурга нь шалдан гуяыг нь даган унжина. Эмма нүцгэн хөлөөрөө өлмий дээрээ гэтэж хаалганд хэд дахин ойртон очиж, түгжээтэй эсэхийг нь шалган үзээд, хоромхон зуур үлдсэн бүх хувцсаа хуу татан тайлан хаялж нүцгэлээд үг дуу ч үгүй, инээх ч үгүй, цонхийсон царай гарган хамаг бие нь татганан сарвалзсаар Леоны өвөрт үсрэн өрж, цээжинд нь наалдан хэвтдэг болов. 

	Гэтэл хүйтэн хөлс дааварласан түүний магнай, ховдог шунахай нойтон уруул, бүлтгэнэж тогтворгүйтсэн нүдний харц, их биеийг тэврэн зуурсан гар энэ бүхэнд нь ямар нэгэн үл ойлгогдох муу ёрын зүйл шүглэж тэр нь аажим аажмаар хос хоёр залуугийн хоорондуур хөндөлсөн саад болж, улмаар холдуулан салгах гэж байгаа мэт Леонд бодогдох болов. 

	Леон Эммагаас ямар нэг зүйлийг асуухаасаа эмээдэг байв. Тэрээр Эмма бол их юм үзсэн туршлагатай эмэгтэй бөгөөд тэр ч байтугай зовлон зүдүүр, зугаалж цэнгэх энэ бүгдийг биеэрээ туулж өнгөрүүлсэн хүн байх гэж бодно. Урьд нь Леоны зүрхийг татдаг байсан тэр зүйл одоо болоход түүнийг айлгах болов. Тэгээд Леон өдөр ирэх бүр өөрийг нь дарангуйлан байгаа тэр зүйлийг эсэргүүцэж эхлэх болов. Өөрийг нь талдаа татаж, юм болгонд дийлээд байгаа Эммагийн тэр их хүчийг ч гэсэн Леон уучлан өнгөрөөж чадахгүй болов. Тэр ч байтугай Леон Эммагаас хөндийрч, сэтгэлээ хувиргахыг оролдсон хэдий боловч түүний хөлийн чимээг сонсох төдий болмогц, архичин хүн хатуу архи хараад мансуурдгийн адил тэр дорхноо хүчин чадал нь сульдаж өөрийн эрхгүй хуучин хэвдээ ордог байв.

	Эмма ч гэсэн Леоныг шим тэжээлтэй амтлаг зүйлээр хооллох зэргээс авхуулаад, аятай сайхнаар өөрийгөө хувцаслаж сэтгэлд нь таалагдахыг хичээж, ялдам зөөлнөөр өөдөөс нь ширтэн хамаг байдгаа түүнд зарцуулан анхааран халамжилдаг байв. Ионвилээс сарнай түүж, тэвэрч ирээд Леоны өвөр дээр овоолон дурсгаж өгөөд биеийн эрүүл мэндийн байдлын талаар нь санаа зовж, биеэ хэрхэн авч явах талаар зөвлөгөө өгч биеэсээ хөндийрүүлэн холдуулахгүй дээд тэнгэрээс ивээлтэй явуулахын тулд сахиус зангиа хүртэл хүзүүнд нь зүүж өгчээ. Халамжит эхийн адил Леоны үерхдэг нөхдийн тухай асуун шалгааж,

	— Тэдэнтэй бүү уулз, ийш тийшээ битгий яв, зөвхөн хоёр биеийнхээ талаар бодож яв, надад үүрд хайртай байгаарай гэж хэлнэ. 

	Леоны алхах гишгэх бүрийг Эмма ажиж байхыг хүсэж, тэр ч байтугай Леоны гудамжинд явж байхад нь хойноос нь харж байдаг хүнийг хөлсөлж авах юм сан ч гэдэг бодол толгойд нь төрдөг байв. Наашаа цаашаа аялагчдыг ирэх болгонд зочид буудлын ойролцоо нэгэн тэнүүлчин байрын хүн тогтмол байдаг тул түүнийг ашиглахад тэрээр нэг ч их татгалзахгүй л биз!..  Гэтэл энэ үед гэнэт Эммад нэр сүрээ бодох сэтгэл төрж

	— За яах вэ! Мэхэлбэл мэхэлж л байг! Надад ямар хамаа байх билээ! Би түүнээс салахгүй зуураад байна гэж үү? хэмээн бодно. 

	Нэгэн удаа Леоноос эрт салаад модот замаар Эмма явж байгаад сүмийн барааг хараад, хөшөөт сандал дээр суув. Тэр үед Эмма юутай тайван амьдарч байж вэ? Ном зохиолоос үг үсэг алдалгүй уншаад сэтгэлдээ дүрслэн бодох гээд чадахгүй байсан тэр учир нь үл ойлгогдох дурлал хайр гэдэг зүйлийг одоо бодоход мөн ч сайхан байжээ гэж Эммад санагдана. 

	Гэрлэсний дараах үе, мориор ойд зугаалж явсан нь, вальс эргэж байсан залуу гүн, дуучин Лагарди эд бүхэн нүдэнд нь хоромхон зуур харагдан өнгөрлөө. Гэнэт Леон үзэгдэх шиг... Харин бусдын адил алс тэртээ... зайдуу хол байв. 

	«Тэгэхдээ би түүндээ хайртай шүү дээ» гэж Эмма бодов. 

	Яая гэх вэ! Энэ эмэгтэй жаргал эдэлж яваагүй, жаргах ч үгүй. Энэ хагас дутуу эрэмдэг зэрэмдэг амьдрал, тулгуурлан хөл дээрээ босох сон гэж оролдож явсан бүхэн нь яагаад ийнхүү бүтэлгүй болоод байна вэ? Энэхэн хорвоод хүчтэй сайхан амьтан, ариун санаатай, авхаалж хөдөлгөөнтэй атлаа аливааг амтархах хүсэлтэй хүн, хурмастын дагина шиг биетэй, ховор хурц яруу найрагч авьяастай дээд тэнгэрт аятай намуухан аялгуу өргөгч билиг төгөлдөр хүн хэрэв байдаг сан бол тэд нэг нэгэнтэйгээ нэгдэн уулзах нь яасан юм бэ? Бөөгнөрөн нийлэх боломж тэдэнд байхгүй! Нийлж байна уу? гэж нэхэж хайх хэрэг байхгүй шүү! Хорвоо ертөнц гэдэг цөм хуурамч байдаг билээ. Ялдамхан инээмсэглэлийн цаана ямагт залхуурсан эвшээлт байдаг бол, баяр баясгалангийн цаана хараал зүхэл, уйтгар гуниг, зугаа цэнгэлийн эцэст сэтгэл ханасан дургүйцэл, тэр ч байтугай хамгийн амтат халуун үнсэлтийн дараа хүртэл шунасан сэтгэлийг хангаагүй үргүй олон үнсэлтийн зөвхөн ул мөр л уруул дээр үлдэж хоцордог шүү дээ. 

	Гэнэт агаарт ган төмрийн хангинах дуу гарлаа. Сүмийн шүтээнд дөрөв дахин хангинах дуу ч гарчээ. Ажваас дөнгөж дөрвөн цаг болжээ. Энэ сандал дээр ирж сууснаас хойш Эммад бүхэл бүтэн үе өнгөрсөн мэт санагдав. Өчүүхэн зай дотор үй олон хүн багтан цугларах адил хурамхан зуурын хугацаанд хол ойрын түмэн бодол сэтгэлд нь хуримтлагдаж болох ажээ. Эмма зөвхөн өөрийн тачаангуй хүсэл мөрөөдөлд автагдаад мөнгө төгрөгийн талаар хааны охинтой адил хангалуун байгаа мэт санагджээ. 

	Гэтэл нэг өдөр халзан толгойтой, улаан нүүртэй хүн Эмматай уулзаад Руанд суудаг ноёд Венсарынхаас ирлээ гэж хэлэв. Урт ногоон хувцасны хажуугийн халаасны ам сүлжсэн зүүг авч ханцуйдаа хатгаад эелдэг зөөлөн аашаар Эммад бичиг барилаа. 

	Тэр нь Эммагийн өгсөн долоон зуун франкийн зээлийн баталгаа бичиг байв. Ноён Лөрө амласан бүхнээсээ ухарч өр нэхэмжилсэн нь тэр ажээ. 

	Эмма худалдаачин руу зарц эмэгтэйгээ явуулсан боловч Лөрө ирсэнгүй. 

	Үл таних хүний зэвхий цайвар хөмсөгний дор бүлтгэнэн байгаа сониуч нүд тасалгаа доторх юм бүхнийг ажин ширтэж байгаа харагдана. 

	— Ноён Венсарт юу гэж хэлэх вэ? гэж тэр хүн гэнэн байдлаар асуув. 

	— Та буцаж очоод тэр ноёнд... надад мөнгө алга, мөнгө байхгүй байна. Ирэх долоон хоногт л өгнө гээрэй. Хүлээж байг... Дараагийн долоон хоногт болъё гэж Эмма хэлэв. 

	Ирсэн хүн үг дуугүй гарч одов. 

	Маргааш нь үдийн үед Эммад эсэргүүцлийн бичиг ирэв. 

	«Бюши хотын шүүх ноён Аран» гэж нэлээд хэдэн газар тодоор бичсэн сүлдтэй цаас хараад Эмма цочин айж, дорхноо бүс барааны худалдаачинтай уулзахаар явлаа. 

	Ноён Лөрө лангуу дотроо юм боож байгаа харагдав. 

	— Эрхэм танд юy хэрэгтэй сэн бол? Танд үйлчлэхэд бэлэн! гэж худалдаачин хэлэв. 

	Худалдаачин хийж байгаа зүйлээ ер орхилгүй хөдөлсөөр байх бөгөөд түүний ажилд нь зарц, тогооч, арван гурван настай жаал бөгтөр охин туслалцаж байгаа харагдана. 

	Дараа нь модон шаахайгаараа шат цохилон дуугаргаж гэлдэрсээр мухлагийнхаа хоёрдугаар давхар өөд үг дуугүй мацахад нь Эмма хойноос нь дагасаар явбал дүүжлээстэй цоожтой, төмрөөр хөндлөн даруулсан бөөн ном цаас овоолоостой хүдэр царсан ширээтэй зай муутай өрөөндөө орууллаа. Даавуу хөшигний цаана хана түшүүлэн нэхэмжлэх баталгаа бичиг мөнгө төгрөгийг хадгалахад хэтэрхий том хэмжээний төмөр авдар тавьсан байв. Ноён Лөрө барьцаатай зээлийг олон хүнд олгодог тул чухамдаа энэ л төмөр авдарт Бовари хатагтайн гараас авсан алтан бугуйвч өөрийн жижиг зуушны газрыг худалдаж Кемкампуад очиж хүнсний лангуу худалдаж аваад дараахан нь гаднаас ирсэн хүмүүст өгдөг лааны тавиураас дутуугүйгээр шарлан хатаж, уушгины сүрьеэ өвчинд нэрвэгдэн үхэх гэж байхдаа өгсөн өвгөн Тельегийн ээмэг л байгаа ажээ. 

	Лөрө том сүлжмэл сандал дээр суунгуут

	— Сонин юутай вэ дээ? гэж асуув. 

	— Та үүнийг үз л дээ! гээд

	Эмма түүнд нөгөө бичгээ үзүүлэв. 

	— Би яах болж байна вэ? 

	Баталгаа бичгийг хүчингүй болгохгүй гэж амласныг Эмма худалдаачинд сануулж, нэлээд шаралхуу хэлсэнд худалдаачин олон таван үг ч хэлсэнгүй. 

	— Надад аргалах боломж алга. Би өөрөө тун их мөнгөний хэрэгцээтэй болоод байна. 

	— Одоо яавал болох вэ? гэж Эмма асуув. 

	— Эрэмбэ дараагаар болдог хэрэг дээ. Эхлээд шүүхдэнэ. Дараа нь эд хогшлыг чинь битүүмжилнэ... Тэгээд л төгсөнө! 

	Эмма арай түүнийг цохилгүй биеэ барьж зогсов. Венсарыг яаж ийгээд аргацааж болохгүй юм уу гэж Эмма шүд зуун аяархан асуулаа. 

	— Юу! Венсарыг аргацаах гэнэ ээ! Та үүнийг мэдэхгүй байна! Венсар гэдэг чинь махчин бар гэсэн үг. 

	Эмма ганц ноён Лөрөд найддаг биш бил үү! Тэр туслах л ёстой доо! 

	— Би хэдий болтол зөөлөн сэтгэл гаргах болж байна вэ? Та бодож үз! гээд дэвтрийг нээв. 

	— Та соёрхож хайрла! 

	Тэгээд ноён Лөрө хуруугаараа зааж

	— За одоохон... Наймдугаар сарын гурванд хоёр зуун франк, Зургаадугаар сарын арван долоонд зуун тавь... Гуравдугаар сарын хорин гурванд дөчин зургаан франк авсан... Дөрөвдүгээр сард... 

	Лөрө хэтэрч юу магад гэж болгоомжилсон мэт түгдрэв. 

	— Ноён Боварийн өгсөн баталгаа зээлийн бичиг ороогүй. Ноён Бовари нэг удаа долоон зуун франк, дараа нь гурван зуун франкийн зээлийн бичгийг өгсөн юм. Таны зээлдсэн ойр зуурын авсан юмны төлбөр мөнгө, хувь тоо томшгүй учир толгой эргэж мэднэ. Надад хамаа байхгүй! Би л амиа аргаллаа! 

	Эмма уйллаа.Уйлж байх үедээ худалдаачныг «миний хамгийн сайн хүн гэж бодож явдаг ноён Лөрө минь» гэж ч хэлж үзжээ. Гэтэл «араатан Венсар» луу чихэв. Үүнээс гадна Лөрө одоо сохор зоос ч үгүй болжээ. Авсан өрөө буцааж төлж байгаа хүн нэг ч байхгүй. Лөрө саалийн үнээ шиг хүн болгонд гувшуулж явдаг ажээ. Лөрө ийм л ядуу худалдаачин, бусдад зээл олгох чадваргүй болсон амьтан ажээ. 

	Эмма уйлахаа болив. Ноён Лөрө үзгээ хэмлэн суух бөгөөд Эмма уйлах нь намдахад санаа нь амрах шиг болж, гэнэт дуугаран, 

	— Ойрын өдрүүдэд мөнгөний гүйлгээтэй болбол би аргалж болох л байх л даа... гэв

	— Би ч гэсэн Барневилийн үлдэгдэл мөнгө авбал... гэж Эмма хэлэх гэтэл ноён Лөрө

	— Юу гэнэ ээ? гэж асуув. 

	Ланглуа мөнгөө төлж гүйцээгүй болохыг Лөрө мэдээд их гайхсан дүр үзүүлэв. Тэгээд 

	— Бид өрөө төлж учраа олно гэж та хэлэв үү? гэж Лөрө ялдамхнаар асуув. 

	— Тэгэлгүй яах вэ! Та л мэдэх хэрэг шүү дээ. 

	Ноён Лөрө нүдээ аньж хэсэг зуур бодсоноо цаасан дээр бичээд хэрэг явдал бүтэлгүй тийшээ хазайж, өөрийн нь сэтгэлийг ихэд түгшүүлж байгааг хэлээд Эммад тус бүр хоёр зуун тавин франкийн үнэ бүхий дөрвөн нэхэмжлэх баталгаа бичиг хэлж бичүүлэв. Энэ дөрвөн баталгаа бичгийн мөнгийг хооронд нь удалгүй нэг нэг сарын хугацаатайгаар төлөх ёстой болов. 

	— Венсар л миний үгэнд ороосой! За ямар ч болов асуудлыг шийдлээ. Би хүнийг хохироодоггүй хүн шүү. Би хэлсэн үгэндээ л хүрдэг хүн! 

	Дараа нь ноён Лөрө Эммад зарим бараа таваарыг дурмагчхан үзүүлэв. Эммад тохирох бараа бараг байсангүй. 

	— Энэ эд метр нь долоон сү, элэгдэж муудах гэж байхгүй. Хүмүүс булаалдаад авдаг юм. Би тэднийг тусгайлан ав гэж ятгадаггүй юм шүү. 

	Бусад худалдан авагчидтай учрахдаа мөн ийм үг хэлдэг. Лөрө үүгээрээ Эммад гарцаагүй үнэнч байгаагаа харуулахыг хичээжээ. 

	Үнэ хаялцаж байж олсон гурван метр барааг дараа нь тэр худалдаачин Эммад бас үзүүлэв. 

	— Сайхан эдлэл байгаа биз! Хүн болгон сандлын бүрээс хийнэ гэж авсаар байгаа юм. Эд нь цоо шинэ маягийн зүйл гэж Лөрө магтав. 

	Лөрө гэнэт илбэчин хүн шиг уг эдийг хөх цаасанд боогоод Эммагийн гарт бариуллаа. 

	— Үнэ нь хэд вэ? 

	— Үнэ хямдхан. Дараа болъё гээд Лөрө өсгий дээрээ гэтэн цааш эргэж далд оров. 

	Мөн оройгоо Эмма Шарлийг эхдээ захидал бичиж өв залгамжлалаас нь үлдсэн болгоныг даруй ирүүлэхийг гуйлгуулжээ. Хадам эх хариуд нь юу ч байхгүй гэдгээ мэдэгдэв. Хогшил хөрөнгийг устгах ажил дуусаж, гагцхүү Барневилээс жилийн зургаан зуун ливрийн орлого оруулах ёстой бөгөөд тэр мөнгөнөөс л байнга төлж байхаар хадам эх нь амлажээ. 

	Тэгээд Бовари хатагтай зарим нэг эмчлүүлэгч хүмүүст тооцоо явуулж, ирүүлсэн мөнгийг тухай бүрд нь үрэн таран хийж байв. Захидал бүрийн эцэст «Энэ тухай миний нөхөрт битгий хэлээрэй... Хэт зөрүүд хүн шүү. Танаас өршөөл гуйя. Таныг хүндэтгэгч, ачийг хариулахад бэлэн...» гэж Эмма заавал бичдэг байв. Дургүйцэл илэрхийлсэн хэдэн захидал ирэв. Эмма тэдгээрийг дорхон нь замаас шүүрэн авдаг байв. 

	Эмма мөнгөтэй болохын тулд хуучин муу бээлий, малгай, төмөр царил худалдав. Эмма маш идэвхтэй худалдаа хийж дамын наймаачнаас дутахгүй боллоо. Түүнчлэн хот орохдоо элдэв долоон шидийн юм худалдан авч тэдгээрийг ноён Лөрө болон бусад худалдаачдад дамлахаар шийджээ. Хуучин өд, хятад шаазан ваар, жижиг хайрцаг Эмма цуглуулав. Зарц Фелисите, хатагтай Лөфрансуа, «Улаан Загалмай» буудал болон аль тохиолдсоноос нь Эмма мөнгө зээлдэх боллоо. Барневилийг худалдсаны сүүлчийн мөнгийг Эмма аваад хоёр биеийнхээ зээл өрийг төлөв. Тэгж байтал даруйхан өөр нэг баталгаа бичгийн нь хугацаа дуусаж мянга таван зуун франкийн өр нэхэгдлээ. Эмма дахин мөнгө зээлдэх боллоо. Энэ мэтчилэн төгсгөлгүй өр зээл тавих болов. 

	Эмма үе үе өрнөөс салах оролдлого хийсээр байв. Тэгэвч өөрөө ч энэ бүх өрөө төлж дуусгана гэж итгэмээргүй хүнд байдалд ордог байв. Тавьсан өрнийхөө тооцоог гаргах гэж оролдоод тэр дорхноо будилаантаад хойш тавьж толгойгоо барин, дахин энэ талаар бодох дур хүсэл бүрмөсөн алга болдог байлаа. 

	Эммагийн гэр орны нь байдал хүний нүднээс гарав. Өр нэхсэн хүмүүс тэднийхээс ууртайгаар гарцгааж байгаа харагдана. Эммагийн нус нулимс болсон алчуур энд тэндгүй хөглөрсөн хэвтэнэ. Жаал охин Берте уранхай оймстой явах болсныг хатагтай Оме хараад уулга алдан гайхах боллоо. 

	Шарль эхнэртээ санасан бодсоноо илэрхийлж, сургамж үг хэлэх гэхлээр би ямар ч гэмгүй хүн гэх зэргээр Эмма уурлан хариулна. 

	Ууртай уцаар болсны нь шалтгаан юу вэ? Үүнийг Шарль аль эртний мэдрэлийн өвчнөөс болсон гэж үзэв. Эммагийн өвчнийг зан авиртай нь холбож, хэт муу санаа гаргалаа гэж Шарль өөрийгөө зэмлэн эхнэрээ яаж ч хайрлан энхрийлж, халамжлан асрамжлахад бэлэн байв. Гэвч «Өвчтэй түүнийгээ гомдоож уцаарлуулах хэрэггүй юм» гэж Шарль дороо ухаарна. 

	Тэгээд ч эхнэртээ ойртохгүй явах болов. 

	Шарль хоолны дараа цэцэрлэг дотуур ганцаараа зугаална. Заримдаа бяцхан Берте охиныг өвдөг дээр суулгаад эмнэлгийн сэтгүүл авч нээгээд үсэг үзүүлнэ. Үсэг уншиж сураагүй охин эцгээ том бүлтгэр нүдээрээ гунигтайхан харж байснаа уйлж эхэлнэ. Тэгмэгц эцэг нь охиноо тайтгаруулахын тулд саатуулан тоглуулахаар ус авч ирээд зам дагуулан асгаж мод чулуу босгох цэцэрлэгт хог новш болсон модыг цэвэрлэх зэрэг ажил хийж буй мэт байдлыг үзүүлнэ. Үнэндээ ч тэднийх цэцэрлэгч Лестибудуад хөлс төлөөгүй удсан учир цэцэрлэг нь замбараагүй хог новшиндоо дарагдсан байв. Тэгж байтал охин нь даарч эхлэн, ээж хаачсан бэ? гэж дахин асууна. 

	— Эмээгээ дууд. Ээж нь ядраад дургүйцээд байдгийг чи мэднэ шүү дээ гэж Шарль хэлнэ. 

	Намар болж навч нахиа шарлан уналаа. Хоёр жилийн өмнө Эмма өвчтэй байхад иймэрхүү намар байж билээ. Эд бүхэнд төгсгөл болох удаа байна уу?.. Шарль нуруугаа үүрэн цэцэрлэг дундуур нааш цааш алхална. 

	Бовари хатагтай өөрийнхөө өрөөнд цагийг нөхцөөнө. Гаднаас хэн ч зориглон ордоггүй ажээ. Эмма өрөөндөө бүхэл өдөржингөө нойрмоглосон царай гарган, хагас дутуу хааш яаш хувцасласан суугаа харагдана. Тэгээд байсхийгээд л Руанд нэгэн алжир хүнээс худалдан авсан дэнг үе үе асаахыг шаардана. Нөхөртэйгөө шөнө зэрэгцэн хэвтэж, цуг унтахгүйн тулд янз бүрээр унтууцан дургүйцэж, түүнийг байшингийнхаа гуравдугаар давхарт гаргачхаад үүр цайтал аллага хядлага цус урсгасан тулалдаантай үйл явдал бүхий роман уншина. Эмма үе үе айн цочиж дуу алдан хашхирахад Шарль гүйж ирнэ. Тэгэхэд

	— Яв зайл! гэж Эмма хэлнэ. 

	Заримдаа Эммагийн сэтгэлд үйлийн үрийг авчирсан гэмт дурлалын гал дөл улалзан бадармагц амьсгаа нь давхцан хамаг бие нь мөрөөдөлд автагдаад тэсэж ядан цонхоо онгойлгож хүйтэн агаар амьсгалан сэрүүцдэг байв. Эмма ширэлдсэн үсээ салхинд хийсгэж, хөх тэнгэрийн од ширтэн роман зохиолд гардаг янаг амраг хүнийхээ тухай, Леоны тухай мөрөөдөн зогсоно. Иймэрхүү үед Леонтой уулзвал хамаг байдгаа хайрлалгүй зориулахад бэлэн ажээ. 

	Леонтой уулзана гэдэг бол Эммад бөөн баяр билээ. Амраг хайртай хүнтэйгээ Эмма аль болохоор аятай сайхнаар уулзахыг хичээнэ. Хэрэв түүнтэйгээ уулзахад зориулагдах бүх зардлыг Леон төлж чадахгүйд хүрвэл Эмма хандсан зүгтээ гүйж байгаад мөнгө олж төлнө. Ингэж төлөх явдал нь Эммад ихэнхдээ тохиолдоно. Өөр үнэ багатай зочид буудалд орвол илүү тохиромжтой байна гэдгийг Леон ойлгуулахыг хичээвч Эмма тас зөрөн эсэргүүцнэ. 

	Эцэг Руоны өгсөн хуримын бэлэг болох хэсэг алтан халбагыг Эмма далдаас гаргаад тэдгээрийг Лоенд өгч барьцаалан зээлдэх газарт Эммагийн нэрэн дээр тавьж мөнгө авчрахыг хүссэнд Леон нэр сүрээ бодон, хэрэгт холбогдохоос айжээ. 

	Леон элдвийг эргэцүүлэн бодож байх зуураа далдуур ханилсан тэр эмэгтэй нь сүүлийн үед биеэ нэг л хачин авч явах болсныг ойлгоод яваандаа тэр эмэгтэйгээс холдсон нь дээр гэдэг дүгнэлт хийв. 

	Гэтэл үнэн хэрэг дээрээ түүний эх нь танай хүү цаанаа хань нөхөртэй эмэгтэйтэй танилцан нөхцөж хамаг амьдралаа сүйтгэж байна гэсэн утга бүхий нэргүй захидлыг аль хэдий нь авч амжжээ. Тэгээд айл гэрийг үймүүлж, халуун хайр сэтгэлийг хагацаан сарниулж буй энэ явдал туйлаас аймшигтай санагдсан сайхан сэтгэлт хөгшин өөрийн хүүгийн эзэн, багш Дюбокажд яаралтай захидал илгээв. Дюбокаж өөрийн зүгээс чадах бүхнийг хийв. Тэрээр Леоныг өрөөндөө цаг шахам суулгаж, түүний өмнө ямар аюул тулгарч байгааг ухааруулан сэнхрүүлжээ. Тиймэрхүү эмэгтэйтэй холбогдсон янаг амрагийн харьцаа бол залуу хүний нэр хүндийг гутааж болно. Тэгээд хэрэв өөрийнхөө нэр сүрийг боддоггүй юм гэлээ гэхэд миний төлөө Дюбокажийн ашиг тусын тулд энэ харилцаагаа таслан зогсоо гэж тэрээр гуйн гувшжээ. 

	Энэ бүхний эцэст Леон дахин Эмматай уулзахгүй гэж амлав. Гэтэл түүнээс хойш Леон хэлсэндээ хүрэхгүй байгаадаа өөрийгөө зэмлэж, өглөө бүр ажилдаа ирэхэд нь хамт ажилладаг нөхөд нь пийшингийн дэргэд зогсоцгоон өөрийг нь дооглож тохуурхаж байгааг бодоод үзэхэд л энэ эмэгтэйгээс болж хэчнээн их үг яриа, хэрүүл шуугиан гарах бол доо гэж Леон бодно. Нөгөө талаар Леоныг удалгүй ахлах хэрэг хөтлөгчийн албан тушаалд дэвшүүлэх хугацаа болсон тул Леон одоо ондоо хүн болох ёстой байв. Леон тэгээд хөгжим тоглох, сайхан хүсэл, өндөр мөрөөдлөөсөө зайлсхийж явах болов. Аливаа нэгэн хүн залуу халуун насныхаа эрчид өөрийгөө ядахдаа ганц өдөр ч болов ганц минут ч болов ухаангүй сэтгэлээ удирдан жолоодох буюу эрэлхэг баатарлаг гавьяаг бүтээж чаддаггүй гэж хэзээ ч боддоггүй билээ. Хамгийн өөдгүй завхай эрийн сэтгэлд хааны охин бодогддогийн нэгэн адил аливаа бичиг батлагчийн дотор ухаанд яруу найрагч болох хүслэн хадгалагддаг билээ. 

	Эмма гэнэт цээжинд нь толгойгоо наалдуулан эхэр татан уйлахад Леон дургүйцдэг болов. Хөгжмийг зөвхөн зохих хязгаартай сонсдог хүн байдагтай адил Леоны сэтгэл хайрын үгийг хайхрахаа байлаа. 

	Леон Эмма хоёр нэг нэгийгээ дэндүү сайн мэдэх учир зуу дахин баярламаар байсан ч аль алины нь сэтгэл хөдлөхөө байжээ. Эммагийн сэтгэл ханаж, гүйцсэний хэрээр Леон түүнээс залхаж гүйцжээ. Гэр орондоо гаргадаг Эммагийн зан авир, нөхөртэйгөө хэрхэн харьцдаг зэрэг нь Леонтой харьцах харьцаанд бас нөлөөлөх болов. 

	Тэгвэл энэ бүхнийг яаж төгсгөл болгох вэ? Эмма өөрийн нь энэ арчаагүй аз жаргал хэчнээн их ичгүүр сонжууртай байгааг ухааран мэдрэхгүй гагцхүү өөрийн сурсан зангаараа буюу эсвэл эвдэрч гүйцсэний улмаас түүний л хойноос хөөцөлдөөд байх юм. Эмма өдөр ирэх тутам түүнээс улам бат бэх зуурч, ер бусын цэнгэл жаргал мөрөөдөн гуньж цагаа барж суух болов. Леон өөрийг нь санаатайгаар хуурч мэхлээгүй ч гэсэн итгэл найдварыг нь биелүүлээгүй гэдэгт Эмма түүнийг зэмлэнэ. Эмма ямар нэгэн том хэрэг явдал үүсэж тэдний харилцаа тасраасай гэж бодох боловч тийм цаг тулаад ирэхэд хүрвэл зориг алдан шантардаг байв. 

	Гэсэн ч Эмма хайр дурлалаа илэрхийлсэн захидлыг Леонд бичсээр байсан бөгөөд ер нь эмэгтэй хүн нууц амрагтаа захидал бичдэг байх ёстой гэж Эмма боддог ажээ. 

	Тэгээд Эмма ширээний ард суугаад захидал бичихээр оролдож эхэлмэгц нь өөр нэгэн хүн бодогддог байв. Тэр үл мэдэх хүн нь Эммагийн хамгийн их хүсдэг хүнтэй адил, номд гардаг хамгийн үзэсгэлэнтэй гоё, хүч чадал бүрдсэн эртэй төстэй ажээ. Тэр хүн яваандаа бодитой жинхэнэ хүн шиг санагдах боловч чухам тийм хүн юм гэж хэлэх гэтэл дүр нь тодордоггүй олон шинж төрхийн цаадах нуугдмал бурхан шиг ажээ. Тэр хүн сарны гэрэлд багсайсан үнэрт сайхан цэцгийн дунд торгон шат цонхоор нь орсон орд харштай дээд тэнгэрт оршин суух мэт санагдлаа. Тэр хүн өөрөөс нь тун холгүй газар сууж, одоохон хүрээд ирэхэд нь Эмма бүхий л сэтгэлээрээ түүнийг хайрлан дурлах шиг бодогдоно. Тэгэвч энэ цэвэр ариун дурлалын дийлэгдэшгүй хүчин нь Эммаг туйлд нь хүртэл цуцааж чадал тэнхээгүй болмогц сульдаж ядарсан Эммагийн өөдсөн бие нь өөрийн эрхгүй тамир тэнхээгүй, арчаагүй байдалд ордог байв. 

	Одоо Эмма хэдийд ч хаа ч байсан тун арчаагүй байдалд орж өөдлөхөө болив. Шүүхийн дуудах хуудас ирмэгц тэр сүлдтэй цаасыг аргагүйн эрхэнд арай гэж харна. Эммад бол ингэж амьд явахаар үхсэн нь дээр мэт санагдах буюу эсвэл унтаад сэрэхгүй баймаар бодогдох болов. 

	Их баярын өдрөөр Эмма Ионвильд буцаж ирэлгүйгээр оройн багт наадамд очлоо. Хилэн өмдтэй, улаан оймстой, хиймэл үстэй, ташуу тавьсан гозгор малгайтай очсон Эмма, шөнөжингөө хөгжмийн эгшигт бүжиг бүжиглэхэд тал бүрээс нь хүмүүс шавааралдан бөөгнөрнө. Өглөө болоход Эмма Леоны танил усан цэргийн болон, ачаа зөөгчийн багт хувцас өмссөн хэсэг хүмүүсийн хамт театрын хоосон тасалгаанд хамт байснаа мэдэв. Оройхон хоол идэх цаг боллоо гэж тэнд байгсад хэлэв. 

	Хавь ойрын кафе гуанз пиг дүүрэн байсан тул тэд явсаар байж голын эрэгт нэг муухан ресторан оллоо. Рестораны эзэн тэднийг угтан аваад тавдугаар давхрын нэг тусгай жижиг тасалгаанд оруулав. 

	Эрэгтэйчүүд буланд зогсоод шивнэлдэж байгааг үзвэл тэд төлөх мөнгөө тооцоолж буй бололтой. Тэдний дотор нэг бичээч, хоёр эмч, нэг захиалагч байв. Эмма иймэрхүү хүмүүсийн дунд оржээ. Таарсан амьтад бол доо! Эмэгтэйчүүдийн байж байгааг яана! Тэдний дуугарч хөөрч байгааг сонсвол таарсан таар шуудайнууд байгааг Эмма ухаарав. Тэгээд Эмма зэвүүцээд тэднээс холдон сууж, толгойгоо бөхийлгөн газар ширтэв. 

	Бусад нь бүгд хоол идэхэд Эмма юу ч идсэнгүй. Магнай нь халуу оргиж, шанаагаар нь хатган биеэр нь хүйтэн хөлс дааварлав. Багт наадмын дараа Эммагийн толгойд ямар нэгэн нүсэр чимээ дүнгэнэж шал нь бүжиглэгч олны хөлд доргиж байх шиг санагдав. Хоолны үнэр, тамхины утаанаас Эммагийн дотор нь муухайрч ухаан балардахад түүнийг цонхонд ойртуулав. 

	Үүр дайж Сент-Катрин уул дээгүүр хөх тэнгэрийн доогуур улаан туяа татлаа. Хүйтэнд хөхрөн харагдах голын ус салхинд долгиотно. 

	Явган замаар хөл татарч замын дэнгүүд унтарчээ. 

	Энэ үеэр Эмма ухаан орж тэртээ Ионвильд асрамжлагч эмэгтэйн өрөөнд унтаж буй охин Бертегээ дурсан саналаа. Энэ үеэр урт далбагар төмөр ачсан тэрэг хажуугаар нь өнгөрч ачсан төмрийн хангинах дуунд байшингийн хана доргино. 

	Эмма гэнэт босон харайж багт наадмынхаа хувцсыг солиод гэртээ харилаа гэж Леонд хэлээд «Булонь» буудалд ганцаараа үлдлээ. Эммад юм болгон дургүйг нь хүргэж, өөрөө өөрөөсөө хүртэл жигших болов. Эмма жигүүртэн шувуу адил далавчаа дэвэн холын холд нисэж, ариухан тэр нэгэн ертөнцөд очиж энэхэн биеэ эрүүл саруул болгох хүсэлд автагдлаа. 

	Эмма гадаа гүйн гарч цэцэрлэгт гудамжаар уруудан Кошуанзын талбай өнгөрөн, эргэн тойрон цэцэрлэгээр хүрээлэгдсэн гудамжинд хүрэв. Эмма түргэн алхлан сэрүүн салхинд дотор нь уужирч нүдэнд нь эрээлжлэн үзэгдэж байсан нүүр царай, баг бүжиг, гэрэл чийдэн, хоол унд, бүсгүйчүүд салхинд туугдсан манан мэт сарнин алга боллоо. Эмма явсаар «Улаан Загалмай» хүрч, гуравдугаар давхарт байгаа Неслийн цамхгийн зурагтай өрөөнд орж орондоо хэвтэв. Ивер өдрийн дөрвөн цагт түүнийг сэрээлээ. 

	Гэртээ ирэхэд нь Фелисите цагны араас бор цаастай бичиг гаргаж үзүүллээ. Эмма түүнийг уншвал... «Шүүхийн тогтоолын шийдвэр дээр үндэслэн...» гэсэн үг үзэгдэв. 

	Юун шүүх вэ. Чухамдаа урьд өдөр нь өөр нэг бичиг авчирсныг Эмма мэдээгүй ажээ. 

	Тэгээд «Ван эзэн, хууль, шүүхийн нэрийн өмнөөс Бовари хатагтайд...» гэсэн үгийг хараад гайхаж цочив. 

	Хэдэн мөр алгасан цааш нь уншвал

	«Хорин дөрвөн цагийн дотор...» (Юу гэсэн үг вэ?) бүгд, найман мянган франкийг төлж дуусгахыг шаардаж байна. Нэлээд доорхон нь «Хэрэв дурдсан hугацаанд эс биелүүлбэл хуульд зааснаар бүх хөдлөх ба үл хөдлөх хөрөнгийг битүүмжилнэ» гэж бичжээ. 

	Яадаг билээ? Хорин дөрвөн цагийн дотор гэсэн чинь маргаашийн дотор гэсэн үг! Лөрө дахиад л айлгаж байгаа биз гэж Эмма бодлоо. Эммад тэрхүү худалдаачны бүх apгa заль, зорьсон хэрэг тун ч ойлгомжтой боллоо. Мөнгөний тоо хэт их болохоор нь Эмма зарим талаар тайвширлаа. 

	Яг үнэнийг үзэхэд үнийг төлөлгүй худалдан авч мөнгө зээлж нэхэмжлэлийн баталгаа бичигт гарын үсэг зурах дахин хуулбарлан бичих, зэргээр Эммагийн тавьсан өр төлбөр хугацаандаа төлөгдөхгүй хуримтлагдсаар байгаад эцэст нь ноён Лөрөг тун ч их орлоготой болгоход хүргэжээ. Тэгээд ч тэр их мөнгийг ноён Лөрө янз бүрийн бохир зальт хэрэгт зарцуулах шаардлагатай болоод тэсгэлгүй гэгч нь хүлээж суув. 

	Эмма тун apгa нь тасарсан байдалтайгаар тэднийд очлоо. 

	— Юу болсныг та мэдэж байна уу? Тоглосон хэрэг биз дээ? 

	— Үгүй. 

	— Юуны чинь үгүй гэж? 

	Лөрө бүх биеэрээ эмэгтэйн зүг аажим эргэж гараа салаавчлан зөрүүлж 

	— Эрхэм хатагтай та, намайг таны хөөрхөн торомгор нүднээс болж насан туршдаа таны бэлтгэн нийлүүлэгч, мөнгө зээлдүүлэгч байх ёстой гэж бодоогүй биз? Зээлдүүлсэн мөнгөө авах цаг болсныг та болгоож хайрлана уу? гэв. 

	Эмма төлөх мөнгөний тоо арай хэтэрсэнд дургүйлхэв. 

	— Зүйл дууссан! Нэгэнт шүүх шийдвэрлэсэн шүү дээ. Тогтоол гарсан! Танд төлөх мөнгөний тоог албан ёсоор мэдэгдсэн. Энэ бүхнийг би хийгээгүй, Венсар л хийсэн юм шүү. 

	— Та... гэхдээ та аргацааж... 

	— Чадахгүй яасан ч чадахгүй... 

	— Гэлээ ч гэсэн ярилцаж үзвэл яана... 

	Эмма олон дахин санаа алдан гэмшиж санамсаргүй байтал ийм юм болчихлоо гэнэ. 

	Худалдаачин ёжтойгоор бөхийж

	— Хэн буруу хэрэг хийсэн болж байна вэ? Би хөлс усаа гоожуулан зүтгэж байхад та цэнгэж байна шүү дээ гэв. 

	— Намайг сургаж хүмүүжүүлэхгүй байхыг гуйя! 

	— Энэ ч тийм хортой зүйл биш дээ! гэж Лөрө хариулав. 

	Эмма нэр нүүрээ барж, гуйж гувшиж эхлэв. Тэр ч байтугай Эмма урт нарийн гуалиг цагаан хуруугаараа худалдаачны өвдгийг аргадаж илнэ.

	— Надаар зөвхөн битгий оролд! Та намайг аргалж мэхлэх гэж байна гэж бодмоор байна. 

	— Өөдгүй амьтан! гэж Эмма дуу алдав. 

	— Тийм бий! Яасан ч ширүүн амьтан бол доо гэж Лөрө инээд алдав. 

	— Таныг хэн болохыг бүх хүмүүс мэдэх болно. Би нөхөртөө хэлнэ... 

	— Тэгвэл би нөхөрт чинь үзүүлэх юмтай даа! гээд Лөрө нууц шүүгээгээ уудалж, Венсар өр нэхэхэд мянга найман зуун франк авсан Эммагийн гарын үсэгтэй бичгийг гаргаж харуулаад, — Тэр хөөрхий амьтан таны энэ үл бүтэх хэргийг ойлгохгүй гэж та бодож байна уу? гэв. 

	Эмма толгой дундуураа цохиулсан мэт мухардмал байдалд орлоо. Лөрө ширээ, цонхны хооронд наашаа цаашаа алхлан

	— Би үүнийг нөхөрт чинь үзүүлэхээ л үзүүлнэ! гэж олон дахин хэлнэ. 

	Дараа нь Лөрө гэнэт түүнд ойртож намуухан дуугаар

	— Энэ ч жаахан базаахгүй хэрэг болсныг би ойлгож байна. Гэхдээ үүнээс болж амиа алдсан хүн байхгүй. Нэгэнт танд миний мөнгийг эргүүлэн өгөх өөр зам байхгүй бол... 

	— Би мөнгө хаанаас олох юм бэ? гэж Эмма хуруугаа базлан хэлэв. 

	— Олж болохгүй яадаг юм бэ! Танд танилууд олон байдаг шүү дээ! 

	Тэгээд Лөрө өөрийг нь нэвт цоо ширтэн, аймшигтайгаар харж байгаа юм шиг Эммад санагдаж, тэрээр сандарч мэгдэв. 

	— Би танд ам тангараг өгье, гарын үсэг зурж үлдээе гэж Эмма шивнэв. 

	— Таны гарын үсэг надад хэрэг байхгүй! 

	— Надад бас нэг худалдах юм... 

	— Олон юм бүү ярь! Танд юу ч байхгүй шүү дээ! гэж худалдаачин далаа хавчин үгийг нь таслаад л лангуу руу харсан нүхээр шагайн

	— Аннета! Арван дөрвөн ноймроос гурван хэрчим аваад ир! гэлээ. 

	Эмэгтэй зарц орж ирэв. Эмма учрыг бүгдийг ойлгов. Тэгээд хэрэг явдлыг дуусгахад хэчнээн төгрөг төлөх вэ гэж асуулаа. 

	— Хожимдсон! Дэндүү оройтож дээ! 

	— Тэгвэл би танд нэлээд хэдэн мянган франк бүх мөнгөний дөрөв гурван хувийг авчирч өгвөл яана? Бараг л бүгдийг нь гэсэн үг шүү дээ! 

	— Тэглээ ч хэрэггүй. Ашиг олохгүй. 

	Ноён Лөрө Эммаг шат руу аяархан түлхэж гаргав. 

	— Хэдхэн хоногоор хойшлуулж чадахгүй гэж үү ноён Лөрө та! Өөдгүй амьтан! 

	Эмма эхэр татан уйллаа

	— Одоо болохоор уйлж гэнэ! 

	— Та намайг огтхон ч өрөвдөж хайрлахгүй байна шүү дээ! 

	— Үгүй ер өө! гээд Лөрө хаалгаа хаав. 

	
VII

	Маргааш нь шүүхийн түшмэл ноён Аран хоёр бараа бологчийнхоо хамт ирээд эд хогшлыг нь бүртгэж авахад Эмма тун ч тоосон шинжгүй зогсож байв. 

	Тэд ноён Боварийн ажлын тасалгаанаас эхэлж гагцхүү фрөнолог толгойг тусгай мэргэжилд холбогдох багаж хэрэгсэл гэж үзээд тоолсонгүй. Харин гал тогооны өрөөний таваг, сав, сандал, лааны тавиур, унтлагын өрөөний эд хогшлыг цөмийг нь данслав. Эммагийн гадуур дотуур бүх хувцас ариун цэврийн өрөө зэргийг дахин дахин шалган үзэж бүртгэв. Түүний амьдралын бүх нууц энэ гурван эрийн нүдний өмнө задлан шинжлэхэд хуу ярагдсан хүүрийн адил ил тавигдсан байлаа. 

	Товчийг нь бүрэн товчилсон хар цамцтай цагаан зангиатай бариу өмдтэй ноён Аран байн байн Эммагаас

	— Эрхэм хатагтай, Та үүнийг зөвшөөрөх үү? Үүнийг бас зөвшөөрч байна уу? гэж асууна. 

	— Яасан гоё эд вэ? Сайхан эдлэл байна гэх дуу байсхийгээд л сонсогдоно. 

	Дараа нь ноён Аран зүүн гартаа барьсан үзгээ чернильд1 дүрэн дахин бичиж эхлэв. 

	Өрөө тасалгааг дансалж дуусаад байшингийн дээвэр доорх хонгилд орцгоов. 

	Родольфийн захидлыг хадгалсан хайрцаг тэнд байв. 

	Түүнийг онгойлгохоос өөр аргагүй болов. 

	— Аа, захианууд байна! Тэгвэл энэ хайрцагт өөр юу ч байхгүй гэдэгт итгэж болох нь шив дээ гэж ноён Аран хэлээд үл мэдэг инээмсэглэв. 

	Тэгээд алт асгах гэж буй мэт дугтуйг аяархан доош харуулна. Урьд нь Эммагийн зүрхийг донсолгож байсан захидлын мөрүүдэд Араны тослог улаан хуруу хүрэхэд Эмма тэсэж ядан байв. 

	Шүүхийн ноёд далд орлоо! Фелиситег, орж ирэхэд нь Бовари дээр очиж түүний анхаарлыг өөр тийш хандуул гээд явууллаа. Дансалсан эд хогшлыг манах хүнийг дээврийн доорх хонгилд оруулж тэндээс гарахгүй байхыг түүнээс хүсэж тохирчээ. 

	Үдэш нь Шарлийн сэтгэл зовсон маягтай байгааг Эмма ажив. Эмма түүнийг сандарсан байдлаар ажин харахад түүний нүүрний үрчлээс бүр ялын төлөвлөгөө болон үзэгдэв. Хятад эдлэл тавьсан зуух, өргөн тавиур, түшлэгт сандал, Эммагийн амьдрал ахуйг чимж байсан аливаа эдлэл зэргийг харахад гомдох бодол Эммад төржээ. Өөрөөр хэлбэл маш харамсах бодол төрж сэтгэлийн зовлонг намжаахын оронд улам шаналгаатай болголоо. Шарль хөлөө хашлага дээр тавиад яаралгүй зуухны нүүрсийг хутгаж суув. 

	Хавчиг байранд суусаар уйдсан манаач түжигнэх чимээ гаргав. 

	— Тэнд хүн яваад байна уу? гэж Шарль хэлэв. 

	— Үгүй байх аа, цонхоо хаагаагүй, мартсан учир салхинд савлан чимээ гаргаж байх шиг байна гэж Эмма хариулав. 

	Ням гарагт Эмма Руан орж таньдаг таньдаггүй нэрийг нь сонссон бүх банкны эзэдтэй уулзахаар санаа шулуудлаа. Гэтэл тэд хотоос хол гадагш буюу аль нэгэн хол зүгт явцгаасан байв. Эмма цөхөрсөнгүй уулзсан хэдэн хүнээсээ мөнгө сураглаж, тун аргагүй байдалд орон гачигдаж явна, авсан мөнгөө буцааж өгнө гэж хэлжээ. Зарим нь шууд өөдөөс нь харж инээмсэглээд, бүгд мөнгө байхгүй гэж хариулжээ. 

	Хоёр цагт Леон дээр очиж хаалгыг тогшлоо. Буудлынхан Эммаг оруулсангүй. Тэгтэл Леон өөрөө гарч ирэв. 

	— Чи юунд ирэв ээ? 

	— Чи ирлээ гэж дургүйцэж байна уу? 

	— Үгүй л дээ, тэгэхдээ... 

	«Эмэгтэй хүн гаднаас орууллаа» гэж эзэн дургүйцдэг юм гэж Леон үнэнээ хэлэв. 

	— Надад чамтай ярих юм байна! гэж Эмма хэлэв. 

	Леон хаалганы түлхүүрээ автал Эмма түүнийг хориглох гэв. 

	— Энд хэрэггүй. Хоёул манайд очъё гэв. 

	Тэд «Булонь» буудалд хуучин өрөөндөө очлоо. 

	Эмма оронгуут бүтэн аяга ус уув. Түүний царай цонхигор цагаан харагдана. 

	— Леон чи надад туслах хэрэгтэй байна гэж Эмма хэлэв. 

	Эмма түүний гараас барин, дугтчиж

	— Надад найман мянган франк хэрэгтэй болоод байна. Ойлгож байна уу? гэв. 

	— Юу? Чи галзуураа юу? 

	— Үгүй, тийм биш. 

	Шүүхээс хүн ирж юм нэгжсэн, Шарль анзаарсан шинжгүй, хадам эх үзэн ядсаар, эцэг нь юугаар ч туслах боломжгүй байгаа зэрэг бүх зовлонгоо Леонд, хатагтай ярилаа. Тэгвэл Леон энэ бүх байдлыг анхааран үзэж заавал зохих тооны мөнгийг олж өгөх нь чухал билээ. 

	— Би яах юм бэ?... 

	— Чи яасан хүний мөсгүй арчаагүй хүн бэ? гэж Эмма дуу алдан хэлэв. Гэтэл Леон учрыг ойлгохгүй тэнэг байдлаар

	— Чи арай дэндүүлээд байх шиг байна. Чи мянган экю л олоод өгчихвөл өвгөнд чинь болоо юм биш үү гэж хэлэв. 

	Леон туслах талаар оролдоод үзмээр санагдав. Гурван мянган франк олохгүй байх газаргүй билээ. Тэгээд эцэст нь Леон ядахдаа Эммагийн нэрийн өмнөөс мөнгө зээлэхээр шийдэв. 

	— За яв! Олох гэж оролдоод үз! Хэрэгцээтэй байна. Бушуулаарай! Байдаг чадлаа гаргаарай! Би чамайгаа улам хайрлана шүү. 

	Леон яваад цагийн дараа эргэж ирээд

	— Гурван хүнээс гуйлаа. Юу ч бүтсэнгүй гэж сүржин байдлаар хэлэв. 

	Тэд зуухны хоёр талд урд урдаасаа харан дуугүй сууцгаав. Эмма дал мөрөө хавчин, тэвчиж ядахдаа дороо дэвсэчнэ. Эмма гэнэт

	— Би чи байсан бол мөнгө өдийд олсон доо! гэж аяархан хэлэв. 

	— Хаанаас? 

	— Чиний ажлын газраас! 

	Эмма Леоныг харлаа. 

	Үнэнхүү зориг зүрх гарган байж хэлсэн энэ үгний дараа Эммагийн бүлтэлзсэн хоёр нүд нь цог гялалзаж, зовхи нэг үе бууран, нэг үе сэрдхийн сэргэж, хараа нь, Леоны хараанаас далдирч, байв. Гэтэл гэмт хэрэг рүү түлхэн байгаа энэ эмэгтэйн өөдөөс үгүй гэж хэлэх зориг Леонд байсангүй. Тэр сандран мэгдэж, энэ тухай яриаг өөр тийш нь займруулахын тулд гэнэт духаа алгадан

	— Өнөө шөнө Мөрель ирэх ёстой! Надад мөнгө өгөхөөс тэр татгалзахгүй байх гэж би найдаж байна. (Леоны найз Мөрель гэгч нь баян худалдаачны хүү ажээ)

	— Би маргааш чамд мөнгө аваачиж өгье гэж Леон хэллээ. 

	Эмма төдий л баярласан шинжгүй мэт Леонд санагдав. Худал хэлж байгааг минь Эмма гадарлаж байгаа юм болов уу? Леоны царай нь улайж

	— Хэрэв гурван цаг хүртэл намайг очихгүй бол чи минь намайг битгий хүлээгээрэй! Чи намайг уучлаарай! Би яарч байна. За баяртай гэж Леон хэлэв. 

	Леон гарыг нь атгасан боловч Эммагийн гарын хуруу огтxoн ч хөдөлсөнгүй. Эммад бодож сэтгэх, юмыг ухаарах мэдрэх тэнхэл байсангүй. 

	Дөрвөн цаг боллоо. Эмма хуучин заншсанаараа босон харайж Ионвильд буцахаар гарлаа. 

	Тэнгэр сайхан, тун ч тааламжтай байв. Цав цагаан тэнгэрт нар гялтганасан гуравдугаар сарын цэлмэг тунгалаг өдрүүдийн нэг ажээ. Ням гарагаар гоёлын хувцас өмссөн Руанчууд зугаалан байх нь амьдралынхаа жаргалыг эдэлж буй мэт ажээ. Эмма сүмийн талбай хүрлээ. Мөргөл дөнгөж дуусаад улс тарж, сүмийн гурван хаалгаар гурван салбар мөрөн шиг багтран гарч байхад гол хаалган дээр манаач ургаа хад шиг зогссоор байна. 

	Энэ бүхнийг хараад Эмма итгэх, үл итгэх сэтгэлийн догдлолтойгоор энд ирдэг байсан тэр өдрүүдийг дурсав. Тэгэхэд түүний хайр дурлал нь энэ асар том сүмийн доторх зайнаас илүү гүн гүнзгий байж билээ. Эмма ухаан санаа нь орон гаран, учраа олж ядан, багтарч унах шахан цааш алхалж, нүүр лүү нь унжуулсан торны доогуур нулимс асгаран дусална. 

	— Хүүе, болгоомжлоорой! гэж хашхирах дуун онгорхой хаалганы цаанаас сонсогдов. Эмма зогтусан зогсож, өмнүүрээ булган дээлтэй эр хар морь жолоодон хатиргаж явсныг хүлээн өнгөрүүлэв. Энэ хүн хэн сэн билээ? Эммад түүнийг нэг газар үзсэн шиг санагдав. Морин тэрэг ухасхийн хурдалж, далд орлоо. 

	Аа, энэ чинь нөгөө гүн байх нь! Эмма дахин хартал ойр хавьд, нэг ч хүн алга ажээ. Эмма аз заяагүйтэж, цөхрөнгөө барж яваагаа ойлгоод, туйлдаа хүртэл ядарч, унахгүйн тул хана наллаа. 

	Тэгээд Эмма буруу хүн танилаа гэж бодов. Ерөөсөө ч Эмма юмыг таньж мэддэггүй шүү дээ. Өөрөө ч гэсэн, өөрийг нь тойрон байгаа юм бүхэн Эммаг хууран мэхэлдэг шүү дээ! Ёроолгүй хавцалд өөрийн эрхгүй гулсан унаж үхэж байгаа мэт Эммад санагдав. «Улаан загалмай» зочид буудалд ойртож очмогц Эмма ноён Омег хараад баярлав. Оме эхнэртээ зориулан авсан бөөн талхыг алчуурт боож бариад, «Улаан Загалмай» буудлын хашаан дотор зогссоор «Хараацай» том авдартай эмийн зүйлийг хэрхэн ачиж байгааг ажиглан харж байв. 

	Ноён Омегийн эхнэр энэ том барзгар талхыг давстай тостой хольж мацагт иддэг заншилтай, их дуртай ажээ. Энэ нь загалмайтны аян дайны үед үүссэн дундад зууны талх боовны цорын ганц үлдэгдэл мөн билээ. Тийм талхыг, бодвол асар том биетэй Нормандчууд цадталаа иддэг байсан биз. Эм найруулагчийн авгай шүд муутай ч гэсэн махран мэрдэг байжээ. Ноён Оме энэ байдлыг харгалзан Руанд ирэх болгондоо Масакр гудамжны хамгийн сайн талхчнаас тэр талхыг худалдан авдаг байв. 

	— Ашгүй тантай уулзлаа! гэж хэлээд ноён Оме Эммаг «Хараацай»-д суулгав. 

	Оме авсан талхаа ачааны тортой хүлээд малгайгаа авч гараа зөрүүлэн сугавчлаад бодолхийлж буй Наполеоны байдалд оров. 

	Уулын бэлд хүрэхэд нөгөө сохор хүн замд байхыг хараад эм найруулагч 

	— Засаг захиргааны газар энэ эвгүй хэрэгтэй тэмцэл явуулахгүй байгааг би ойлгохгүй юм. Ийм золгүй хүмүүсийг нийгмээс тусгаарлаж, ашигтай хөдөлмөрт албадан ажиллуулж сургах хэрэгтэй юм. Үнэнийг хэлэхэд манай нийгмийн хөгжил дэвшил нь мөлхөхтэй адил байна шүү. 

	Энэ үед сохор хүн малгайгаа тосоход Эмма хөшигний захад даарсан юм шиг дагжин чичрэв. 

	— Булаг өвчний уршиг! гэж Оме хэлэв. 

	Оме энэ хүнийг тун сайн мэдэх боловч анх удаа тохиолдож буй мэт байдал үзүүлж нүдний эвэр бүрхэвч, склер, габитус, фациес гэх мэтийн шинжлэх ухааны тусгай нэр томьёоллыг амандаа бувтнан хэлээд дараа нь эцэг хүний ёсоор тэр сохор хүнээс

	— Чи минь хэдийнээс хойш ийм бэрх өвчнөөр өвдсөн бэ? Чи энд тэндхийн идэш уушны газар архидаж хэсүүчлэхийн оронд нэг зорилготой амьдарвал зүгээр сэн дээ гэж хэлэв. 

	Сайн дарс, пиво ууж, халуун хоол идэж явах хэрэгтэй гэж тэр зөвлөв. Сохор хүн дуугаа дуулсаар байлаа. Тэрээр солиотой харагдав. Ноён Оме арай гэж түрийвчээ онгойлгов. 

	— Май энэ сү аваад надад хариултад хоёр ливр өг. Миний сургаж хэлснийг бүү мартаарай чамд хэрэг болно. 

	Ивер эм найруулагчийн хэлснийг тийм ч их ашигтай зүйл биш гэдгийг шууд хэлэв. 

	Эм найруулагч тэр сохор хүнийг өөрийн үйлдвэрлэн бүтээсэн түрхдэг тосыг ашиглан эмчилж эдгээнэ гэж хэлээд түүнд хаягаа өгөв.

	Оме ноёныг захын тэндээс асуухад хүн болгон андахгүй хэлээд өгнө. 

	— Дээдсийн хишиг хүртсэн хойно одоо нэг инээдмийн зүйл харуулах болно доо гэж Ивер хэллээ.

	Сохор хүн өвдөг сөгдөн толгой гэдийлгэж, хэлээ гарган, ногоон идээ дүүрсэн нүдээ эргэлдүүлэн хоёр гараараа гэдсээ зүлгэж өлөн нохой шиг уйлагнан юм хэлнэ. Дотор нь эвгүйдсэн Эмма өөрт нь байсан сүүлчийн мөнгө болох таван франкийг мөрөн дээгүүрээ түүнд чулуудлаа. Энэ амьтанд үүнээс илүү яаж хоослуулах билээ дээ гэж Эмма тэр дорхноо бодов. 

	Морин тэрэг цааш явлаа. Ноён Оме цонхоор цухуйн

	— Сүү, гурилтай зүйл хэрэггүй. Ноосон хувцастай яв. Өвчилж байгаа газрыг арцаар сайн ут! гэж хашхирлаа. 

	Нүдний өмнүүр жирэлзэн өнгөрөх танил зүйлс анхаарлыг нь булааж Эммаг уйтгарт бодлоос түр ч гэсэн ангижруулав. Эмма туйлдаа хүртэл эцэж ядарчихсан, толгой нь мансууран эргэж, нойрондоо дийлэгдчихсэн хүн шиг нэг л үлгэн салгая амьтан гэртээ ирэв. 

	«За юу л болбол болог!» гэж Эмма бодлоо. Цаашдаа юу болохыг хэн мэдэх билээ? Гэнэт ямар нэгэн өөр юм тохиолдож болно шүү дээ. Лөрө ч гэнэт үхчих юм бил үү. 

	Талбай дээрх шуугианаас болж Эмма өглөөний есөн цагт сэрлээ. Захын хажуугийн модон дээр том зарлал наасныг улсууд шавж сонирхоно. Жюстен тэр зарлалыг хуулж авч байгаа харагдав. Яг энэ үеэр манаач ирж түүнийг заамдаж авлаа. Ноён Оме эмийн сангаас гарч ирэв. Тойрон цугларагсдын дунд Лөфрансуа авгай зогсчихсон юм ярьж байгаа бололтой харагдана. 

	— Эрхэм хатагтай! Эрхэм хатагтай! Яасан муухай юм бэ! гэж хашхирсаар Фелисите гүйж ирэв. 

	Энэ үгийг хэлсэн хөөрхий тэр охин сандран чичирсээр саяхан хаалган дээрээс хуулж авсан шар цаасыг Эммад өглөө. Эмма түүнийг хармагцаа хогшил хөрөнгийг нь худалдах тухай зарлал байгааг ойлгов. 

	Эзэн эмэгтэй зарц бүсгүй хоёр харилцан ширтэлцэв. Тэдэнд нэг нэгнээсээ нуух зүйл байсангүй. Тэгээд Фелисите санаа алдаад 

	— Би бол, хатагтай минь Гильоменьд очих байна гэж хэлэв. 

	— Чи тэгж бодож байна уу?

	«Чи зарцаас бүх зүйлийг мэдээ шив дээ. Тэр миний тухай чамд ярьсан гэж үү» гэсэн бодлыг Эмма төрүүлэв.

	— Тэг! Тэг Та яваад өг! Үүнээс өөр арга байхгүй! 

	Бовари хатагтай хар тэрлэг, эмжээрт малгайгаа өмсөж, биеэ янзлав. Талбай дээр хүмүүс түлхэлдэн байгаа учир Эмма тэдэнд үзэгдэхгүйн тулд нууцаар гараад голын эрэг даган явлаа. 

	Бичиг батлагчийн хашаанд хүрч амьсгаагаа дарав. Тэнгэр бүрхэг, цас хаялж байв. 

	Хонх дарсанд улаан цамц өмссөн Теодор гарч ирэв. Тэрээр Эммаг дотночлон хүлээж аваад шууд хоолны өрөөнд орууллаа. 

	Ойр хавийг бөглөсөн аршийн дор том сараалжин пийшин хүнгэнэж, царсны өнгөтэй цаас наасан хананд хар модон гуутай Штейбены «Эсмеральда», Шопены, «Потифар» зураг өлгөөтэй байна. Бүтээлэгтэй ширээ, хоёр мөнгөн сав, хаалганы болор бариул, царсан шал, бусад эд хогшил дээд зэргийн англи маягийн цэвэрлэгээ хийсний ачаар гялтганаж байлаа. Цонхны буланд чимэг болгож өнгийн шил тавилжээ. 

	«Иймэрхүү гал тогооны газартай болох сон» гэж Эмма дотроо бодов. 

	Бичиг батлагч орж ирэв. Зүүн гараараа дээлийнхээ энгэрийг барьж, баруун гараараа цэнхэр цэмбэн малгайгаа барин олон дахин өмсөж авна. Малгайгаа, гурван цагаан үс дагз руу нь унжсан халзан толгойгоо халхлан хазгай тавилан байна. 

	Гильомен Эммаг суухыг уриад ёс баримтлалгүй хамаа намаагүй байгаадаа уучлалт гуйгаад, өглөөнийхөө цайг ууж эхлэв. 

	— Би танаас нэг зүйл гуйхаар ирлээ, гэж Эмма хэлэв. 

	— Эрхэм хатагтай та юу хүсэх вэ? Би таны хүсэлтийг сонсъё. 

	Эмма учир байдлаа тайлбарлан ярьж эхлэв. 

	Худалдаачинтай нэг бус удаа хуйвалдаж сурсан ноён Гильомен хэргийн учрыг худалдаачнаас сайн мэдсэн байжээ. Бичиг батлагч өр зээлийн хэрэгтэй холбогдоход ноён Лөрө түүнд дуртай мөнгө өгдөг байжээ. 

	Тиймээс энэхүү урт удаан хугацааны хэргийн түүхийг Эммагаас илүү сайн мэддэг байв. Эммагийн өр төлбөрийн баталгаа бичиг эхэндээ хэдхэн төгрөгт тохирч байсан бол хожим нь хуримтлагдаж хойшлогдсоор, хуулбарлагдаж бичигдсээр байж хэмжээ алдсан ажээ. Лөрө бүх бичиг материалыг цуглуулж хэрэг бүрдүүлээд түүнийг өөрийн нэрээр биш Венсарын нөхрийн өмнөөс шүүхэд шилжүүлжээ. Өөрийн нэрийн өмнөөс шүүхэд мэдүүлбэл нэр хүнд хугарч олны дунд хүндгүй болно гэж Лөрө болгоомжилжээ. 

	Эмма хэргээ тоочиж байх зуураа Лөрөг зэмлэн буруушааж байхад бичиг батлагч аяыг дагуулан зарим үед толгой дохин сууж байв. Алтан оосроор холбосон хоёр засмал алмаас хатгадаг зүүгээр тогтоосон цэнхэр зангиа, бичиг батлагчийн хоолойг бачимдуулан барьж, тэрээр бөөрөнхий шанз идэж, цай ууж суухдаа нэг л учиртай байдлаар хачирхан инээж байв. Гэнэт гаднаас ирсэн эмэгтэйн гутал нойтон байгааг ажиж мэдээд

	— Зууханд ойрхон суу!..  Хөлөө дээш нь болго... Галд дөх! гэв. 

	Эмма эд хогшлыг нь муухай болгон бохирдуулахгүйг хичээв. Гэтэл бичиг батлагч

	— Гоё юм муухай болдоггүй юм гэж ёсорхуу байдлаар хэлэв. 

	Тэгээд Эмма ахуй амьдрал нь базаахгүй байгааг болон гэр аж ахуйгаа өөд нь татаж янзлан, өөрт нь мөнгө төгрөгийн хэрэгцээ их байгаа зэргийг ярьж түүнд юмны учрыг ойлгуулахыг оролдов. Гильомен түүнийг сайн ойлгосон ажээ. Сайхан л эмэгтэй байна! Аман дахиа зажилсаар ар тийшээ эргэж, дулаан пийшинд наалдуулан тавьснаас халуун савсаж байгаа Эммагийн гуталд өвдгөө хүргэв. 

	Эмма мянган экю өгнө үү гэж хүсэхэд тэрээр уруул жимийж аль эртнээс хойш хогшил хөрөнгөө өөрт нь даатгахгүй байсныг буруушааж, эмэгтэй хүнд орлого оруулах олон тооны apгa байгааг дурсан ярив. Ямар ч төвөггүйгээр грюменилийн хүлрийн уурхай, лаврын эзэмшлийн газраас мөнгө олж болох ажээ. Бичиг батлагч Эммаг учиргүй их мөнгийг олж болох байсан мэтээр ярьсанд Эмма тэвчиж ядан байв. 

	— Та надад ирж хэлэх нь яасан юм бэ? Яваад л ирэхгүй гэж бичиг батлагч хэлэв. 

	— Би өөрөө ч ухаарсангүй шүү гэж Эмма хариулав. 

	— Юунд хэлээгүй юм бэ? Та надаас айсан гэж үү? Би хувь заяандаа гомдохоос биш танд гомдох зүйлгүй. Та бид хоёр сайн танилцаагүй байсан. Гэсэн ч би танд бүх сэтгэл зүрхнээсээ үнэнч билээ. Та үүнд эргэлзэхгүй биз гэдэгт би итгэнэм. 

	Бичиг батлагч Эммагийн гарыг барин уруулаараа ханаж ядан үнсээд дараа нь өвдөг дээрээ тавьж, хуруугаар нь болгоомжтойёо тоглон байж хайр сэтгэлийн үгийг урсгаж гарлаа. 

	Нэг маягаар дуугарах хоолой нь голын ус адил хоржигноод хараанаас нь оч үсрэн байгаа нь нүдний шилний цаанаас тод үзэгдэж байв. Бичиг батлагчийн хуруу Эммагийн ханцуй өөд улам цааш авирч, гарыг нь базлан түүний тасалдах амьсгал хацрыг нь үлээж байгааг Эмма мэдрэв. Энэ хүнээс Эмма тун их жигшиж дургүйцдэг байж билээ. 

	— Эрхэм ноёнтон! Би хариу хүлээж байна! гэж Эмма огцом босон харайж хэлэв. 

	— Юу тэр билээ? гэж асуусан бичиг батлагчийн царай гэнэт үхсэн мэт хувхайран цайв. 

	— Мөнгө. 

	— Юу... 

	Тэгээд тэрээр өөрийнхөө тачаангуйн хүсэлд автагдан

	— За, За! Тэгье! гэж хэлэн нөмөрч байсан нөмрөгөө мартан Эммагийн өвдөг рүү мөлхөж эхлэв. 

	— Та энд үлд би гуйя. Би танд дурлаж байна! 

	Гильомен гар сунгаж Эммаг бэлхүүсээр нь тэврэв. 

	Эммагийн нүүр халуун оргих шиг болж, час улайв. Уур хилэн бадарч, огло үсрэн зайлж холдоод

	— Эрхэм ноёнтон минь apгaa барагдсан миний энэ арчаагүй байдлыг та яасан ичгүүр сонжуургүй ашиглана вэ? Би ядарч зүдэрсэн эмэгтэй болохоос, биеэ худалдсан эмэгтэй биш! гэж хашхирав. 

	Эмма өрөөнөөс гарч одлоо. 

	Ноён Гильомен ингэнэ гэж санасангүй бололтой гайхсаар үлдэж, угалзалж хийсэн эрээн шаахайгаа ширтсээр сууна. Тэр нь нууц амрагийн бэлэг ажээ. Тэгээд бага зэрэг сэтгэл нь тайвшрав. 

	— Адгийн завхай амьтан! Амьтны шившиг! гэж Эмма шивнэсээр замын улиас даган ууртай алхална. Ичиж зовсныг хэлэх үү? Мөнгө олно гэж бодсон эцсийн найдлага хөсөрдсөнийг хэлэх үү! Даанч зовлонтойёо. Өгөр сүнс араас нь дагах шиг санагдана. Саяын хэрэг болсноос хойш бардам сэтгэл төрлөө. Эмма хэзээ ч өөрийгөө ингэж өндрөөр үнэлж, бусдыг үзэн ядаж явсан удаагүй билээ. Эмма галзуурсан мэт болов. Бүх эрэгтэйчүүдийг зодож нүүр лүү нь нулимж, хөлөөрөө дэвсмээр бодогджээ. Хувхай царайлан уурлаж чичирсэн Эмма урагш яаран алхалж, нулимс, бүлтгэнэсэн нүдээрээ алсыг ширтэн хорслоор зугаа хийж явлаа. 

	Гэртээ ойртох тутам хамаг бие нь хүч чадлаа алдлаа. Хөл нь захирагдахаа байж явсаар л байв. Явахаа байя ч гэсэн хаашаа далд орох вэ? 

	Фелисите Эммаг гадаа зогсон хүлээж байлаа. 

	— Зa яав? 

	— Бүтсэнгүй гэж Эмма хэлэв. 

	Тусламж өгч чадах болов уу гэсэн Ионвильчуудын нэрсийг арван таван минут тэд тоочиж үзэв. Фелисите хэн нэг хүний нэр хэлмэгц Эмма дургүйцэж байв. 

	— Юу гэсэн хэрэг вэ! Тэд туслах нь хол! 

	— Эзэн ноён одоохон ирнэ байх!..  

	— Би мэдэж байна. Дуугай бай. 

	Бүхнийг эргэцүүлж үзэв. Бүтэлтэй зүйл нэг ч үгүй. Шарлийг ирэхэд Эмма шуудхан

	— Эндээс зайл. Хөл дор чинь байгаа хивс манай хөрөнгө биш болсон. Чиний орон байшингаас чамд ноогдох нэг ч эд хогшил,зүү тэвнэ үлдээгүй. Хоосорч гүйцсэн. Би л чамайг ингэж хоосрууллаа даа, миний өвгөн минь гэж хэлэхээс өөр аргагүй боллоо доо! 

	Тэгмэгц Шарль эхэр татан байдаг тэнхээгээрээ уйлж нулимсаа дуусгаад, гомдол нь тасармагц Эммаг уучлан өнгөрөөнө биз! 

	Тийм ээ, Шарль надад уурлахгүй. Намайг өршөөнө. Харин би эхнэр нь болсны хувьд түүнийг хэзээ ч гэсэн өршөөж зэмлэхгүй байж чадахгүй гэж Эмма шүд хавиран шивнэв. 

	Суртахууны хувьд Шарль давуутай байгааг Эмма тэвчиж ядав. Эмма хэлсэн хэлээгүй ч гэсэн өнөөдөр эс боловч маргааш Шарль ингэж баларч байгааг сонсож мэдэх болно. Тэгээд зүгээр байхгүй ямар нэгэн юм болж Эмма хамаг бурууг үүрч туулахад хүрнэ. Лөрөгийнд дахин очих уу? Очсоны ашиг гарах уу? Аавд захидал бичих үү? Нэгэнт өнгөрчхөөд байна! Бичиг батлагчийн хүслийг хангаагүйдээ Эмма харамссан ч байж болох юм. 

	Гэнэт морин туурай тачигнан сонсогдов. Шарль ирээд хаалга онгойлгоход царай нь цав цагаан харагдана. Эмма харвасан сум адил шатаар бууж талбай өнгөрөн гүйв. Лестибудуатай сүмийн тэнд дэмий юм ярин зогсож байсан хотын даргын гэргий Эммаг хэрхэн гүйсээр байцаагчийнд орохыг олж харав. 

	Хатан Тюваш тэр дороо хатан Кароныд гүйж очоод харснаа бүгдийг ярив. Тэр хоёр хатан байшингийн дээвэр доор очиж, өлгөөтэй даавууны ард орж, Бинегийнд юу болж байгааг алдахгүй харахаар байрлав. 

	Бине ганцаараа тасалгаанд сууж, модоор бамбай зорж суув. Хагас сар бөөрөнцөг хоёроос бүрдсэн Хөшөө мэт эгц барилга шиг хэнд ч хэрэггүй эдлэлийг хийж суусан нь тэр ажээ. Байцаагч хамгийн сүүлчийн өө авч санасандаа хүрэх сэн гэж улайрна. Дархны бүдэг өрөөний үрэвтэл дороос цагаан тоос бутрах нь морин туурайн дороос үсрэх оч мэт гялтганаж байв. Дугуй жирэлзэн эргэж хавиран чахарна. Машин дээр бөхийсөн Бине хамраа сортолзуулан инээд алдана. Харваас сэтгэл хангалуун байгаа ажээ. Хөнгөн аргаар бүтээж цааш нь хийх зүйл шаарддаггүй санаа тайвшруулдаг бүдүүлэг ажил сэтгэл баясгадагтай адил Бине баяр хөгжөөнтэй байна. 

	— За тэр нөгөөх чинь орлоо! гэж хатан Тюваш хэлэв. 

	Зорох машин дэндүү чанга чахарч байсан учир Эммагийн хэлэх үг дуулдахгүй байна. 

	Тэгсээр суутал «франк» гэдэг үг хоёр авгайд дуулдах шиг боллоо. 

	— Эмма өр төлөх хугацаагаа хойшлуулж өгөөч гэж түүнээс гуйж байна гэж хатан Тюваш хэлэв. 

	— Шал худал шалтаг зааж яваа нь тэр! гэж хатан Карон өгүүлэв. 

	Эмма дархны өрөө тасалгаагаар хойш урагшаа алхалж алчуурын цагариг хананд өлгөөтэй байгааг ажиж, лааны тавиур, хашлаганы төмөр зэргийг сонирхоход Бине маш сэтгэл хангалуун сууж сахлаа илбэж байгааг хоёр хатан харав. 

	— Эсвэл Эмма ямар нэг зүйл захиалах санаатай юм уу? гэж хатан Тюваш асуув. 

	— Тэр юу ч худалддаггүй юм гэж нөгөө хатан түдгэлзэв. 

	Байцаагч ярьсан бүгдийг сонсоод учрыг сайн ойлгохгүй байгаа мэт нүдээ цавчилж байгаа харагдана. Эмма тун аяархан, гуйсан гувшсан дуугаар ярьсаар л байна. Эмма түүнд ойртон дөхөж, цээжин бие нь амьсгаадаж байгаа харагдана. Тэгээд хоёулаа дуугүй болов. 

	— Түүнийг мэхлэх гэж байна уу? гэж хатан Тюваш асуув. 

	Бинегийн царай чихээ хүртэл улайв. Эмма түүнийг гараас нь барьж авна. 

	— Бурхан минь юу болж байна! Эх орноо хамгаалж Баутц, Лютцийн (Саксоний хот. Тэнд 1813 онд Наполеон ба орос—германы цэргийн хооронд хоёр том тулалдаан болсон ажээ) орчимд дайтаж, одон шагнуулах хүмүүсийн тоонд орж явсан эрэлхэг зоригтой байцаагч, Эммагаас холдон, чанга дуугаар

	— «Эрхэм хатагтай та юу ярьж байгаагаа ойлгож байна уу?» гэж хашхирсныг нь бодоход Эмма ямар нэгэн бүтэлгүй хачин зүйлийг түүнд хэлснээс гарцаагүй. 

	— Ийм эмэгтэйчүүдийг тонилговол зохино! гэж хатан Тюваш хэлэв. 

	— Нөгөөх чинь хаана байна вэ? гэж хатан Карон асуув. 

	Эмма энэ үед хэдий нь алга болжээ. Нэлээд удсан хойно Том гудамжаар явж байгаа нь үзэгдэв. Баруун тийш хүүр оршуулах газрын зүг эргэж огт үзэгдэхгүй болохыг хоёр авгай хараад өөрсдийн нь бодсон буруу болохыг ухаарав. 

	— Роле эгч ээ! Миний амьсгаа давхцаад байна! Ор суллаж өгөөч! гэж Эмма хүүхэд тэжээгчийн өрөөнд ормогц хэлэв.

	Эмма орон дээр савж уналаа. Эмма мэгшин уйлна. Эмгэн Роле түүнийг хучаад дэргэд нь суув. Бовари хатагтайтай ярихыг хүссэн боловч хариу хэлэхгүй болохоор нь асрагч түүнээс холдож, юмаа нэхэж эхлэв. 

	— Болиоч дээ! гэж Эмма амандаа шивнэнэ. Бинегийн зорох машин дуугарч байгаа юм шиг түүнд санагджээ. 

	— «Юу болоо юм бол? Юунд энд ирэв ээ?» гэж тэжээгч бодов. 

	Эмма гэрт байх арга нь тасарч айхын эрхэнд энд иржээ. 

	Эмма дээш харан хөдөлгөөнгүй хэвтэж, гөлөрсөн харцаар байгаа зүйлийг ширтэх боловч тэр болгоныг ялгаж үл чадна. Түүний харц ханын хагархай, утаат хоёр цуцал, толгой дээрх нүхэнд үүрлэсэн гонзгой аалзнаас салсангүй. Ингэж хэвтсээр байж бодлоо тайвшруулав. Эмма хуучнаа дурсав. Нэгэн удаа Леонтой явж байснаа санав. Аль хэдийний явдал билээ! Голын ус наранд гялтганаж ургамал ногоо ханхалж байсан цаг сан... Гэтэл энэ бүх бодол нь түргэн урсгалт голын ус адил хоромхон зуур алга болж өчигдөр оройн явдлыг санагдуулав. 

	— Хэдэн цаг болж байна вэ? гэж Эмма асуув. 

	Эмгэн Роле гадаа зогсож баруун гараа өргөн цэлмэг тэнгэр өөд сарвайн наманчлаад яаралгүй буцаж орж ирэнгүүт

	— Гурван цаг болох гэж байна гэж хэлэв. 

	— Аа, Баярлалаа, Баярлалаа! 

	Леон удахгүй ирнэ шүү дээ. Лав ирэх байх! Мөнгө олсон байх. Тэр Эммаг энд байгааг мэдэхгүй учир шууд гэр лүү нь явна байх. Тийм учраас Эмма хүүхэд тэжээгчийг гэр лүүгээ явуулж түүнийг аваад ир гэв. 

	— Хурдан яваарай! Түргэлээрэй! 

	— Одоохон гарлаа, эзэгтэй минь! 

	Леоныг яагаад эхлээд л бодоогүй явсан билээ гэж Эмма өөрөө ч гайхав. Өчигдөр Леон мөнгө олно гэж амласан шүү дээ. Тэр хэлснээсээ буцахгүй. Тэгээд Эмма Лөрөгийнд хэрхэн орж, түүний өмнөх ширээн дээр банкны мөнгөн тэмдэгтүүдийг яаж тавихаа дүрслэн бодно. Харин одоо нөхөртөө болсон явдлыг тайлбарлахын тулд ямар нэгэн зүйлийг л зохион хэлэх болж байна. Юу гэж хэлье дээ. Гэтэл хүүхэд тэжээгч алга л байна. Овоохой дотор цаг байхгүй тул Эмма өөрийгөө арай ч яараад байна уу даа гэж тайвшруулна. Тэгснээ цэцэрлэг дотуур зугаалахаар шийдэж ногооны хашааны хажуугаар өнгөрөөд асрагчийг өөр замаар буцаад ирсэн байх гэж бодоод тэр дороо буцааж ирэв. 

	Хүлээсээр байгаад Эмма тамир тэнхээтэй болж тал бүрээс нь хөмрөн авч байгаа аюулыг өөрөөсөө зайлуулахыг оролдож ядан цаг хэчнээн өнгөрснийг мэдэлгүйгээр буланд шигдэн сууж нүдээ аньж, чихээ дарж бөглөв. Хаалга дуугарлаа. Эмма босон харайв. Үг асууж амжаагүй байтал эмгэн урьдаж

	— Танайд хэн ч ирээгүй байна гэв. 

	— Юу? Яагаад? 

	— Нэг ч амьтан ирээгүй байна. Эзэн уйлж сууна. Таныг сураглаад л эрж хайж байна. 

	Эмма хариуд нь юу ч хэлсэнгүй. Эмма амьсгаа давхцаж багтарч хоёр нүд нь яах ч учраа үл олон бүлтгэнэж орчин тойрноо харж байв. Эмгэн түүний царай ямар байгааг хараад цочин ухрав. Бовари хатагтай солиорсон мэт асрагчид санагджээ. 

	Эмма гэнэт хашхиран духаа алгадаж, чухамхүү нам гүм шөнийн цагаар цахилгаан цахихын адил Родольфийн тухай бодол санаанд нь бууж ирлээ. Родольф хүнд тусч, ухаалаг боловсон, хүний чанараар сайн хүн. Хэрэв Родольф Эммад туслахад эргэлзэх төдий байдал гаргалаа ч гэсэн Эмма түүнийг шахаж шаардаж чадах ажээ. Эмма түүнийг нэг л удаа харахад унтарсан дурлалаа сэргээж чадах ажээ. Тэгээд Эмма саяхан болтол yуp хилэнг нь хүргэж, өр зүрхийг нь чичрүүлж байсан бүхнийг үл хайхран, энэ биеэ гаргуунд нь гаргаж, өөрт нь хэчнээн эвгүй болохыг ч анхаарч мэдэлгүйгээр Ля-Юшет орохоор хөдөллөө. 

	
VIII

	«Түүнд юу гэж хэлбэл зохих вэ? Яаж эхлэх вэ?» гэж Эмма замдаа бодож явав. Эндхийн бут шугуй, ой мод, толгод, өмчийн газар эд бүхнийг Эмма андахгүй мэддэг билээ. Анхны уян хатан явдал санагдаж, цөхөрч байсан хоосон сэтгэл нь хайр дурлалаар дүүрлээ. Бүлээн салхи Эммагийн хацрыг илбэж, цас хайлан, нахиалж гөлөглөөгүй өвсөн дээр ус дусална. 

	Эмма урьдын адил хаалга онгойлгон цэцэрлэгт орж тэндээс хоёр эгнээ бүдүүн далдуугаар хүрээлэгдсэн хашаанд орлоо. Далдуу модны урт мөчир салхинд найган исгэрнэ. Уяандаа байсан нохой хэд хэдэн удаа хуцсан хэдий боловч тэдний дуунаар нэг ч хүн гарч ирсэнгүй. Эмма модон хашлагатай эгц шулуун өргөн шатаар дээш өгсөв. Тэр, шатаар шууд явсаар бахир чулуун шалтай өргөн хонгилд ортол сүм буюу зочид буудлыг санагдуулмаар өөд өөдөөсөө харсан олон тасалгаа байгаа харагдана. 

	Родольфийн тасалгаа нь зүүн гар талын хамгийн эцсийн хаалга байв. Эмма хаалганы бариулаас баривал хамаг бие нь мэдээ алдан суларлаа. Родольф байхгүй байх гэж айхын хамт сүүлчийн найдвар, эцсийн удаа аврах энэ хүнийг бүү дайралдаасай гэж сэтгэлд нь бодогдоно. Эмма хамаг ухаан санаагаа төвлөрүүлж, чадал мэдэн заагаад, ямар ч байсан уулзах нь чухал гэж зориглон тасалгаанд орж явчхав. 

	Родольф хөлөө сараалж дээр тавин зуухны хажууд суугаад, тамхи татаж байгаа харагдав. 

	«Энэ чинь ямар сонин хүн бэ?» гэж хэлэнгүүт Родольф босон харайлаа.

	— Тийм. Би байна. Родольф би тамтай зөвлөж ярилцахаар ирэв. 

	Эмма биеэ барин хэчнээн их хичээвч, уруулаа арай ядан эвлүүлж ядан зууна! 

	— Та огт өөрчлөгдөөгүй, гайхалтай сайхан хэвээрээ байна! 

	— Хөөрхий л болсон амьтан байна шүү дээ, дотнын нөхөр минь! Тэр хөөрхий болсон амьтнаас та зугтаасан биш бил үү гэж Эмма харамссан байдалтай хэлэв. 

	Тэгээд Родольф юунд тийм зан гаргаснаа тайлбарлаж, үнэн худал нь мэдэгдэхгүй янз бүрийн зүйлийг тоочиж гарав. Өөрөөр ч ярих арга байгаагүй биз! 

	Эмма Родольфийн үгэнд хууртаж түүгээр үл барам дуу хоолой, байдал төрхөд нь татагдав. Эмма үнэмшиж байгаа дүр үзүүлэв. Магадгүй харилцаагаа яагаад тасалснаа тайлбарлаж байгаа түүний зохиомол үгэнд нь үнэхээр ч итгэсэн байж болох юм. Тэр нь гурав дахь хүний нэр хүнд, магадгүй амьдралаас нь шалтгаалсан ямар нэгэн үл тайлагдах нууц зүйл байсан шүү дээ. 

	— Би энэ хугацаанд нэлээд их зовлон үзлээ гэж Эмма түүнийг уйтгарт нүдээр ширтэн хэлэв. 

	— Амьдралын л жам юм даа гэж Родольф гүн ухаантны дүрээр хэлэв. 

	— Надаас салснаас хойш таны амьдрал ямар ч байсан сайхан л байсан биз дээ? гэж Эмма асуув. 

	— Сайхан ч биш, муухай ч биш л байна... 

	— Бид бие биеэ орхиогүй байсан сан бол илүү ч байсан байж болох юм биш үү? 

	— Магадгүй. Тийм ч байсан байж болох юм. 

	— Чи тэгж бодож байна уу? Родольф минь! Би чамд үнэхээр их хайртай байсан шүү! Чи үүнийг мэддэг ч байсан болоосой! гэж хэлэн түүнд ойртон сууж санаа алдав. 

	Тэгээд сая Эмма түүний гарыг авч, хуруунуудыг нь тэр нэг хурал дээр анхны удаагаа базалж суусан шигээ атгаж суув. Родольф биеэ барьж оргилсон сэтгэлээ тогтоохыг оролдсон хэдий боловч Эмма түүний цээжинд наалдан

	— Би чамгүй яаж амьдарч суув аа! Жаргалаас уйдаж болно гэж үү? Би зовохын ихээр зовж, үхнэ байх гэж бодож байлаа. Би чамд бүгдийг ярих болно. Чи хараарай! Гэтэл чи... чи надаас зугтсан шүү дээ. 

	Үнэндээ Родольф төрөлхийн аймхай, хулчгар зангаасаа болж гурван жилийн турш Эмматай уулзахаасаа зугтан явж байжээ. 

	— Чи өөр хүнд дурласан уу, үнэнээ хэл дээ? За тэр ч яах вэ, би тэр бүгдийг ойлгож байна, би чамайг ч уучилж чадах байна. Чи миний тархи толгойг эргүүлсэн шигээ тэдний тархи толгойг эргүүлсэн нь магад. Чи бол жинхэнэ эр хүн! Хүний сэтгэлийг татаж чадах юм бүхэн чамд бий. Тэгэвч бид хоёр юм бүхнээ дахин шинээр эхэлж болно. Тийм үү, үгүй юу? Бид хоёр бие биедээ хайртай хэвээрээ байна. Би баярлаж инээж өөрийгөө жаргалтай хүн гэж үзэж байгааг чи хар л даа! Чи ярь л даа! Яриач дээ! гэж Эмма хэлэн толгойгоо сэгсчин, түүнийг энхрийлэн өхөөрдөнө. 

	Эмма улам ч үзэсгэлэнтэй сайхан харагдана. Борооны дараа цэцгийн цоморлог усан дуслаар байдгийн адилаар Эммагийн нүд нулимсаар бүрхэгдсэн байна. 

	Родольф өвдөг дээрээ Эммаг суулгаад эелдэг зөөлнөөр гараа биед нь хүргэж илж таалахад жаргах нарны сүүлчийн алтан шаргал туяа гялтганан гялбахын адил Эммагийн долгиот хар үс нь нэгэн адил гялтганана. Эмма толгойгоо бөхийлгөхөд Родольф түүний зовхийг аяархан гэгч нь мөчидхөн үнсэв. 

	— Чи уйлсан шүү дээ! Юунаас болоод уйлсан бэ? гэж Родольф асуув. 

	Эмма улам ч чангаар эхэр татан уйллаа. Родольф үүнийг хуримтлагдсан хайрын илрэл гэж бодов. Эмма чимээгүй болоход Родольф тэр чимээг ашиглан

	— Чи өршөөж үз! Миний ганц дурласан хүн бол чи шүү дээ? Би их тэнэг муухай юм хийжээ! Би чамд хайртай, үргэлж хайртай хэвээрээ байх болно. Чи яагаа вэ? Надад хэлээч! гэж Родольф чангаар дуу алдан хэлэв. 

	Родольф явган суулаа. 

	— За хэлье. Би хоосорчхоод байна, Родольф минь! Чи надад гурван мянган франк зээлдүүлээч! 

	— Харин нь ээ... юу... гэсээр санаа зовсон байдал гаргасаар Родольф аяархан бослоо. 

	— Манай нөхөр бүх мөнгөө бичиг батлагчид хадгалуулсанд тэр нь оргоод алга болжээ. Тэгээд бид өр их тавилаа. Эмчлүүлэгч хүмүүс нь мөнгөө төлдөггүй. Бид ч бүр арга мухардсан юм биш мөнгөтэй болно. Гэтэл өнөөдөр гурван мянган төгрөгийн л хэрэг байна. Эд хогшлыг минь бүртгээд авчихсан. Энэ бол дөнгөж сая болоод байгаа хэрэг. Тэгээд чамайг тус хүргэнэ байх гэж найдаад журмын нөхрийн хувиар хүрч ирлээ гэж Эмма яаран залгуулан авч ярив. 

	«Аа чухамдаа энэ хэргийн л учир мань хүн ирсэн байх нь ээ!» гэж Родольф бодон царай нь зэвхийрч цайрав. Тэгээд

	— Надад тийм их мөнгө байхгүй, хатагтай минь! гэж ажиг ч үгүй хэлэв. 

	Родольф үнэнээ хэлжээ. Мөнгөтэй сөн бол өгөх л байсан. Энэ бол тийм ч амархан хийгддэг зүйл биш билээ. Ер нь мөнгөний асуудал гэдэг бол хайр дурлалын хал бэрхшээлүүдийн дотроос хамгийн үгүйрүүлэн хоосруулагч, хамгийн осол аюултай юмны нэг нь мөн билээ. 

	Эмма хэсэг зуур үг дуугүй Родольфийг ширтэв. 

	— Чамд мөнгө байхгүй юу? Тэгээд Эмма нэлээд хэд дахин, — Чамд мөнгө байхгүй юу? гэж асуугаад, — Сүүлчийн удаагийн энэ жигшүүрт доромжлолоос би өөрийгөө ангижруулах ёстой байсан юм даа. Чи намайг хэзээ ч хайрлаж яваагүй. Чамд бусдаас илүү сайн чанар алга гэж хэлэв. 

	Эмма өөрийгөө илчилж, хүний нүдний булай болгожээ. 

	Родольф Эммагийн яриаг тасалж, өөрийгөө «хүнд байдалд байгаа» гэдгийг итгүүлэх гэж оролдов. 

	— Яасан ч арчаагүй хүн бэ дээ! Тун ч өөдгүй хүн юм даа! гэж Эмма хариу хэлэв. 

	Эммагийн нүдэнд зүлгэж өнгөлсөн хэрчлээст карабин буу гялтганан үзэгдэв. 

	— Ядуу хүнд бууны бөгс модыг мөнгөөр чимэглэх чадал байдаггүй юм! Ядуу хүн манан чимэглэлтэй цаг худалдан авдаггүй юм гэж Эмма ханан дахь цагийг заан хэлээд цааш нь, — Ядуу хүн алтан сагалдаргатай ташуур барьдаггүй юм гээд ташуурт гар хүрэн, ядуу хүн цагандаа үнэт эрдэнэсийг дүүжилдэггүй юм. Чамд юм бүхэн байна. Өрөөнд чинь хүртэл архи хадгалдаг зоорь байна. Чи хар амиа бодон сайхан амьдарч байна. Чамд орд харш, шилтгээн ферм, ой мод, ангийн нохой ч бий. Дуртай үедээ чи Парис ордог шүү дээ. Зөвхөн үүнийг л аваад үзье л дээ гээд Эмма зуухан дээрээс цамцны ханцуйны хоёр тээгийг аваад, — Адгийн наад зах нь энэ жижигхэн зүйлийг хүртэл борлуулахад хэдэн төгрөг болно шүү дээ. Тэгэхдээ надад хэрэг байхгүй. Эд бүгдээ чи өөртөө хэрэглээрэй! 

	Тэгээд Эмма тэр хоёр тээгийг хана руу чангаар чулуудсанд алтан оосор нь тасрав. 

	— Хэрэв би байсан бол... би чамд байдаг бүгдээ зориулж байдгаа худалдаж, чиний төлөө хөлсөө гарган хүчин зүтгэж, чиний хоромхон зуурын инээмсэглэл, сэтгэлийг минь булаасан харцны төлөө, чамаас баярлаж талархсан үг сонсохын тулд, гуйлга гуйгаад ч явахаас буцахгүй байх сан билээ. Гэтэл чи надад ямар ч гэм хүргээгүй юм шиг зөөлөн түшлэгт сандал дээрээ ажиггүй тайван сууж байна. Чи надтай дайралдаагүй сэн бол би аз жаргалтай хүний нэг байх байсан юм. Чи үүнийг мэдэж байна уу, үгүй юу? Хэн чамайг надаар оролд гэсэн юм бэ? Эсвэл санаатайгаар надаар тоглосон юм уу? Чи надад дурласан гэдэг шүү дээ, чи өөрөө хүртэл тэгж ярьсан шүү дээ!..  Одоо ч гэсэн чи тэгж ярьсаар л байгаа шүү дээ! Ингэсэн дорхноо намайг хөөсөн бол дээр байх байсан юм. Чиний үнссэн уруулын ор миний гар дээр одоо хүртэл хэвээрээ байна. Чи яг энэ хивсэн дээр миний өмнө сөгдөөд надад үүрд дурлаж явах болно гэж андгай тангаргаа өргөсөн билээ... Чи өөртөө намайг итгүүлж чадсан билээ. Чи бүтэн хоёр жилийн турш хамгийн сайн сайхан хүсэл мөрөөдлөөр миний сэтгэлийг баясгаж, өөрийнхөө эрхшээлд байлгаж байсан шүү дээ. Аялж жуулчилна гэсэн бидний төлөвлөгөөг чи санаж байна уу? Тэгээд бас чиний надад бичсэн захиаг яана гээч! Тэр захиаг уу? Тэр захиа чинь нэг үгээр хэлбэл миний зүрхийг амьдаар минь шархдуулсан билээ. Тэгээд би баян, жаргалтай эрх чөлөөтэй амьдарч байгаа энэ хүн дээр дахин ирлээ. Хамгаас түрүүнд намайг харж үзвэл зохих энэ хүн дээр би дахин ирж, түүнийг буруутган зэмлэж дахин хайр сэтгэлээ илэрхийлж, бие сэтгэлээ өгч, надад өгөөмөр тусламж үзүүлэхийг гуйн гувшвал, энэ бүхэн маань тэр хүнд гурван мянган франкийн үнэтэй болохоор намайг тэр хүн өөрөөсөө холдуулан түлхэж байна. 

	— Надад мөнгө байхгүй! гэж Родольф хуримтлагдсан уурыг нуудаг бамбай мэт ажиггүй тайван байдлаар хэлэв. 

	Эмма гадагш гарлаа. Хана дайвж, дээвэр дарах мэт Эммад бодогдов. Дараа нь Эмма модот урт зам даган салхинд хийсэн унасан хэсэг хуурай навчинд тээглэсээр гүйж явлаа. Суваг түүний цаана хаалга нь харагдана. Эмма яаран хаалга онгойлгохдоо түгжээнд хумсаа хавчуулан хугалав. Зуугаад алхам явтал амьсгаа нь багтраад унах шахаж өөрийн эрхгүй зогслоо. Эмма гэдрэг эргэн харвал нөгөө байшин, цэцэрлэг, гурван хашаа нүүрэн талын цонх үзэгдлээ. 

	Эмма хөдөлж чадахгүй болов. Эмма зөвхөн бие цогцсынхоо цохилтоор өөрийгөө амьд байгаа гэж ойлгов. Эммад газар дэлхий тэр аяараа дайвалзан эргэх шиг болж, хөл доорх газрын хөрс нь далайн ус давлагаалж байгаа мэт санагдана. Эммагийн тархинд нь байсан бүх л бодол санаа гэнэт түймрийн гал мэт хуйлран алга боллоо. Эммад төрсөн эцэг нь Лөрөгийн албан тасалгаа, «Булонь» зочид буудлын өрөө, бусад зүйл цөм нүдэнд нь үзэгдэв. Өөрт нь маш аймшигтай санагдаж, ухаан санаа нь алдагдаж солиороод бие сэтгэлээ хэчнээн эзэмдэвч, гүйцэд ухаарч чадахгүй байв. Хамгийн аймшигт байдалд оруулсан мөнгөний тухай бодох тэнхэлгүй болов. Эмма зөвхөн хайр дурлалын эрхшээлд автагдан шаналж байгаагаа мэдэрч, түүний бодол санаа нь үүнд л чиглэгдэв. Аливаа хүн үхэхдээ түүний амь нас амьдрал нь цус болсон шархаар нь дамжигдан алдагддаг юм билээ гэж боддог. 

	Үдшийн бүрэнхий болж хэрээнүүд эргэлдэн ниснэ. Тэгээд гэнэт агаараар гэрэлт сумтай адил асар том улаан бөөрөнцөг нисэн явах шиг Эммад санагдав. Тэр улаан бөмбөг сунан эргэлдэн эргэлдсээр модны мөчир дарсан цас руу унаж байна. Бөмбөг болгоны гэрэлд Родольфийн нүүр үзэгдэв. Бөөрөнцгүүд Эммаг тойрон нисэж улам томорсоор биеийг нь нэвтлээд бага багаар алга болсоор гэнэт цөм алга болчхов. Тэртээ холын хотын гэрэл чийдэн манан буданг нэвтлэн үзэгдэв. 

	Одоо л яах вэ гэдэг бодол Эммагийн өмнө аюулт хавцал мэт бодогдов. Эмма зүрх нь дэлбэчих мэт хүндээр амьсгаална. Тэгээд гэнэт санаа шулуудан, зориг орж, баярлаж хөөрсөн байдалтайгаар өндөрлөг дээрээс газрын уруу гүйхээрээ алхлахад малын хашаа хороо, зам, харгуй, зах зээлийн газар хажуугаар нь жирэлзэн өнгөрч нэг мэдэх нь ээ эмийн сангийн өмнө зогсож байв. 

	Тэнд хүн амьтангүй ажээ. Эмма дотогшоо орохыг хүссэн боловч хонхны дуугаар хүн гараад ирнэ байх гэж бодоод болгоомжлов. Эмма хашааны хаалгаар сэмхэн орж, амьсгаагаа хурааж ядан хананаас барин гэтсээр гал тогооны өрөөний хаалганд ойртож очвол пийшин дээр дэн асаатай байгаа харагдав. Дан цамцтай Жюстен өрөө тасалгаануудад хоол зөөж оруулж байгаа үзэгдэв. 

	Тэд хоолоо идэцгээж байгаа юм байна. Жаахан хүлээе Жюстен буцаад ирлээ. Эмма цонх цохив. Жюстен босгон дээр гараад ирэв. 

	— Дээд өрөөний түлхүүр... хаана байна вэ? 

	— Юу гэнэ ээ? 

	Шөнийн харанхуйд цагаан толбо мэт үзэгдэх Эммагийн царайг Жюстен хараад гайхав. Эмма хий үзэгдэл мэт маш гоё ганган сүртэй болсон мэт Жюстенд бодогдов. Эмма чухам юу хүсэж байгааг Жюстен ойлгоогүй боловч нэг л эвгүй юм болох гэж байна гэж тааварлажээ. 

	Эмма олон юм бодсон шинжгүйгээр эелдэг зөөлөн өрөвдсөн хоолойгоор

	— Надад хэрэг байна! Түлхүүр өгөөч! Хоолны тасалгаанаас халбага тавгийн хослох дуу хангинаж сонсогдоно. 

	— Үхэр оготно шөнө унтуулахгүй байна. Тэднийг устгах гэсэн юм гэж Эмма худал хэлэв. 

	— Эзнээс зөвшөөрөл авах хэрэгтэй. 

	— Хэрэггүй болохгүй. Тийшээ битгий яв! гэж Эмма дургүйцээд, — Хэрэггүй би дараа өөрөө хэлнэ. Намайг оруул гэж хүйтэн байдлаар өгүүлэв. 

	Эмма «шинжилгээний газар»-т орох хонгилоор алхалсаар шууд тэнд хүрэв. Хананд «зоорины түлхүүр» гэсэн нэртэй түлхүүр өлгөөтэй байв. 

	— Жюстен гэж эм найруулагч ууртайгаар дуудав. 

	— Явъя! 

	Жюстен Эммаг дагаж гарлаа. 

	Түлхүүрээр хаалгыг онгойлгож Эмма шууд гуравдугаар тавиурт дөхөж очоод, хөх савтай юм авч таглааг нь онгойлгон гараа оруулаад хэсэг нунтаг цагаан юм гаргаад тэр дор нь амандаа хийчхэв. 

	— Та юу хийж байгаа нь энэ вэ? гэж Жюстен Эмма руу ойртон очиж хашхирав. 

	— Дуугай. Чимээ гарвал хүрээд ирнэ... 

	Жюстен сандран хүн дуудахад бэлэн байв. 

	— Хүнд огт хэлж болохгүй. Хэлбэл бурууг чиний эзэн хүлээх болно. 

	Тэгээд санасандаа хүрч сэтгэл нь ханасан бололтой Эмма гэнэт холдон явлаа. 

	 

	 

	Хогшил хөрөнгөө хураалгасан гэдэг мэдээ сонссон Шарль гэртээ яаран хүрч ирэхэд Эмма өмнөхөн нь гараад явчихсан байв. Шарль дуу алдан орилж ухаан алдав. Эмма гэртээ ирээгүй л байлаа. Эмма хаа байж болох вэ? Шарль зарц Фелиситег Оме, Тюваш, Лөрөгийнд болон «Алтан арслан» буудал зэрэг газраар явуулж сураглууллаа. Тэгээд хааяа хэсэг зуур сэтгэл тайвшрахад Шарль урьдын байр суурь, хөрөнгө хогшлоо алдаж охиныхоо ирээдүйг хөсөрдүүлснээ харамсан бодно. Юунаас болов оо? Хариулж үл чадна! Оройн зургаан цаг болтол Шарль хүлээв. Сүүлдээ сууж чадахаа байлаа. Эмма Руан руу явсан биз гэж тэрээр бодов. Шарль тогтож суухаа байгаад гадагш гарч, нэлээд хэсэг газар явган алхалбал замд нэг ч хүн дайралдсангүй. Тэрээр дахин хэсэг зуур хүлээн зогсож байгаад буцаж ирэв. 

	Эхнэр нь гэртээ ирчихсэн байв. 

	— Юу болов? Яав? Учрыг нь хэлээч! 

	Эмма ширээний ард сууж захидал бичээд сар өдөр, цагийг заагаад яаралгүй дугтуйлан наав. Тэгээд

	— Маргааш чи үүнийг уншаарай! Одоо надаас юу ч битгий acуy. Асуулт бүү тавь! гэж Эмма хэлэв. 

	— Байз

	— Надаас холд! 

	Эмма ингэж хэлээд орон дээр сунан хэвтэв. 

	Ам нь эвгүй гашуун оргиход Эмма сэрлээ. Эмма Шарлийг хараад нүдээ дахин анив. 

	Эмма хэдийд өвчин нь эхлэх бол гэж биеэ чагнаж, тогтож ядан хэвтэв. Өвчин эхлэх янзгүй! Цагийн дохио, галын асах чимээ, орны хажууд зогсож байгаа Шарлийн амьсгалахыг сонсож байлаа. 

	Үхэх гэдэг бол хэцүү хэрэг биш! Би одоо ингээд зүүрмэглээд өгөхөд л хамаг зүйл дуусна гэж Эмма бодов. 

	Эмма балга ус уугаад хана руу эргэн харж хэвтлээ. 

	Бэхийн амт шиг аягүй амт амнаас нь амтагдсан хэвээрээ байв. 

	— Цангаад байна! Уух юм аль! гэж Эмма амьсгаадан хэлэв. Шарль аяга ус хийж өгөөд

	— Чиний бие яагаад байна вэ? гэж асуув. 

	— Бие зүгээр... Цонх онгойлго... Халуун бүгчим байна! 

	Эммагийн дотор гэнэт эвгүйдэн бөөлжис хутгасанд арай гэж алчуураа дэр дороос авч амжлаа. 

	— Май! Үүүнийг хая! гэж Эмма түргэн хэлэв. 

	Шарль юу болсныг асуусан боловч Эмма хариу хэлсэнгүй. Гэнэт дотор нь эвгүйдэж бөөлжис цутгах байх гэж бодоод Эмма огт хөдлөлгүй хэвтэнэ. Бие нь хөлөөс эхлэн хөрж байгааг Эмма мэдрэв. 

	— Одоо л эхэлж байна! гэж Эмма шивнэв. 

	— Чи юу хэлэв ээ? 

	Эмма аяархан, тун арчаагүй байдлаар толгойгоо ийш тийш хөдөлгөж, хэлэн дээр нь маш хүнд юм тавьсан мэт амаа ангайж хэвтэнэ. Найман цагт дахин бөөлжиж эхэллээ Паалантай төмпөнгийн ёроолд цагаан өнгийн нунтаг цагаан зүйл тогтсон байхыг Шарль ажиглав. 

	— Хачин юм даа! Учир нь олдохгүй юм гэж Шарль үглэнэ. 

	— Чи буруу л ойлгож байна даа гэж Эмма чангаар хэлэв. 

	Тэгэхлээр нь Шарль Эммагийн гэдсийг болгоомжтой, бараг хайрлан энхрийлэх байдлаар илбэл Эмма чанга гэгч нь хашхирав. Шарль цочсондоо ухасхийн босов. 

	Эмма дуулдах төдий ёолно. Түүний мөр нь татвалзан хөдөлж, царай нь чичгэнэсэн хуруугаараа зуурсан цагаан даавуунаас дутуугүй цонхийж цайжээ. Судасны цохилтын хэмжээ нь алдагдаж, бараг мэдэгдэхгүй болжээ. 

	Хөхөрсөн нүүр нь хөлсөөр бүрхэгдэж тугалгаар хучсан мэт болов. Шүд нь хавирч нүдний цэцгий нь томорч юмны учрыг сайн ойлгохгүй байв. Юм асуухад зөвхөн толгой дохиж хариулна. Арай ядан биеэ албадан хэдэн удаа инээмсэглэсэн боловч ёолж хашхирах нь ихдэв. Гэнэт бие нь тайвшрах мэт болж, нэг хэсэг нам гүм болов, Эмма өөрт нь гайгүй боллоо. Удахгүй босно гэж ярьж эхлэв. Гэгснээ чичрэн салганаж эхлэв. 

	— Бурхан минь! Яасан хэцүү юм бэ? гэж Эмма орилов. 

	Шарль орны өмнө өвдөг сөгдөн суув. 

	— Чи юу идсэнээ хэлээч! Юу ч нуулгүй хэлж үзээч! 

	Тэгээд Шарль эхнэрээ хэзээ ч харж үзээгүй хайрын энхрийлсэн нүдээр ширтлээ. 

	— Тэнд... тэнд... гэж Эмма доройтсон дуугаар хэлэв. 

	Шарль бичгийн ширээ рүү ухасхийн нөгөө захидлыг авч задлан «Хэнийг ч буруутган зэмлэхгүй байхыг гуйя» гэж чангаар уншаад, гараараа хоёр нүдээ таглаж дуугүй болсноо, нэг удаа уншив. 

	— Яах билээ! Туслаарай! Наашаа ирцгээгээрэй! 

	Шарль зөвхөн л «Хор ууж хордсон байна! Хордсон байна» гэж байн байн давтана. Фелисите замын турш хордсон байна гэдэг үгийг давтсаар эм найруулагчийнд гүйж очлоо. «Алтан арсланд» байсан хатагтай Лөфрансуа түүний хэлэхийг сонсов. Зарим нэг нь орноосоо босоцгоож айлынхандаа хэлэхээр гарцгаав. Хотынхон шөнийн турш үймэрч бужигнацгаав. 

	Шарль яах ч учраа олохгүй амандаа юм бувтнан өрөөн дотуураа нааш цааш алхана. Шарль ширээ сандал өшигчиж үсээ зулгааж байхыг эм найруулагч хараад хорвоо дээр ийм айхавтар явдал байдаг юм байжээ гэж бодно. 

	Шарль ажлынхаа тасалгаанд орж ноён Каниве, доктор Ларивьер нарт захидал бичив. Шарлийн ухаан санаа нь уймран самуурч, бодол нь сарниад нэг захиаг арван тав дахин бичихэд хүрэв. Ипполит Нөфшатель орохоор явлаа. Жюстен эмчийн мориор хэт хурдан давхисан учир морь нь багтарч нааш явж чадахаа байсан тул түүнийг Буа-Гильом ууланд орхив. 

	Шарль анагаах ухааны толь бичгийн хуудсыг нааш цааш нь эргүүлэвч тэнд бичигдсэн зүйлийн мөрүүд нүдний нь өмнө эрээлжлэн харагдаад юу ч ойлгож чадахгүй байв. 

	— Тайвшир! Тайвшир! Хор эсэргүүцэх хүчтэй эм уулгах хэрэгтэй. Чухам юунаас Эмма хордсон юм бэ? гэж ноён Оме хэлэв. 

	Шарль түүнд захиаг үзүүлбэл. Тэр нь хүнцэл байжээ. 

	— Тэгвэл шинжилгээ л хийх хэрэгтэй байна. 

	Хор уусан хүнд юуны урьд шинжилгээ хийдэг ёстойг ноён Оме мэддэг ажээ. Гэтэл Шарль юу ч үл ойлгон

	— Шинжилгээ хийж өгнө үү? Аварч хайрлана уу гэж хариулав. 

	Шарль эхнэртээ ойртон очоод хивс дээр сөгдөж орон дээр толгой тавин уйллаа. 

	— Битгий уйл аа! Би чамайг удахгүй зовоохоо байна гэж Эмма хэлэв. 

	— Юунд? Чи юунаас болов оо? 

	— Тэгэх ёстой болсон юм, өвгөн минь гэж Эмма хариулав.

	— Чи надтай суугаад жаргалгүй амьдарч байсан гэж үү? Би юунд буруутай вэ? Би чадлынхаа хэрээр амьдралынхаа төлөө зүтгэж явсан шүү дээ. 

	— Тэр үнэн. Чи минь сайн хүн! 

	Эмма нөхрийнхөө үсийг аяархан илбэлээ. Эхнэр нь хайрлах тутам Шарлийн дотор нь хүнд болно. Шарлийн дотоод ертөнц нэг л өөдгүй бодлоос болж нурж байгааг зөгнөж байлаа. Эхнэр нь энхрийлэх бүр Шарль улам доройтно. Шарль яах аргаа олохгүй байна. Яавал зохихыг үл мэднэ. Ямар нэг арга хэмжээ зориглон авах чадалгүй суув. Шийдвэртэй алхам хийе гэж бодовч биеэ эзэмдэж үл чадна. 

	Эмма энэ үеэр өөрийг нь хуурч мэхлэн зовоосон бүх зүйл биеийг нь ядраасан элдэв магтаал хүндэтгэл эцэс болох цаг ирлээ гэж бодож байв. Эмма хэнийг ч үзэн ядахаа байлаа. Бодол нь харанхуйлна. Газар дэлхий бүх дуу чимээн дотроос хөгжмийн хослолын эцсийн эгшиг мэт тасалдан буй ч зөвхөн өөрийн өвчин ганц зүрхний үл мэдэг намуухан цохилтоос өөр юуг ч Эмма сонсохоо байлаа. 

	— Охиныг минь авчирч уулзуул! гэж Эмма тохойлдон өндийж хэллээ. 

	— Чамд шаналгаатай байна уу? гэж Шарль асуув

	— Үгүй, Үгүй.

	Шөнийн урт цамц дороос нүцгэн хөлөө цухуйлгах нойрмог охиныг эмгэн авч ирэв. Тасалгаа доторх замбараагүй байдлыг гайхан харсан охин Берте ширээн дээр асаж байгаа гэрлээс далдирч байв. Энэ бүхэн шинэ жил буюу шашны баярын үеийнхтэй адил мэт охинд санагдана. Тийм баяр цэнгэлийн үеэр Берте, лааны гэгээнд эртээс эрт сэрээж, ээжийн орон дотор аваачиж хийхэд эх нь ямар нэгэн бэлэг өгдөг заншилтай байжээ. 

	— Ээж ээ, нөгөө юмнууд чинь хаа байна вэ? гэж Берте асуув. 

	Нэг ч хүн дуу гарсангүй. 

	— Миний бойтог алга байна. 

	Фелисите тэр охиныг оронд ойртуулахад эх нь өөдөө ширтсэн хэвээр байна. 

	— Асрагчийг минь авсан уу? гэж охин асуув.

	Бовари хатагтай «асрагч» гэдэг үг сонсоод хуурамч сэтгэл, өөдгүй хувь заяа, явдлаа дурсан бодож хамгийн хүчтэй хорноос бөөлжис нь цутгасан мэт цааш эргэв. 

	Берте орон дээр суусаар л байна. 

	— Ээж та яасан том нүдтэй юм бэ? Царай чинь хэт цонхийжээ. Бүх бие чинь хөлөрсөн байна!..  

	Эх нь охиноо харлаа. 

	— Би айж байна! гэж ахин хэлээд холдов. 

	Эмма охиныхоо гараас барьж үнсэх гэв. Берте охин дургүйцлээ.

	— Болно! Охиныг аваад яв! гэж уйлан суусан Шарль хашхирав. 

	Хордлогын хор уршиг хэсэг зуур мэдэгдсэнгүй. Эмма тайвширлаа. Эммагийн хааяа хагас дутуу үг хэлж байгаа байдал, хөнгөн хялбар амьсгаа нь Шарлийн сэтгэлд итгэл төрүүлэв. Каниве ирэхэд Шарль нулимс дуслуулан ухасхийн босов. 

	— За та ирэв үү? Тун сайн. Баярлалаа танд. Та яасан сайн хүн бэ! Эмма гайгүй болж байна. Та өөрөө үзэх биз... 

	Гаднаас ирсэн эмч үзээд өөр дүгнэлт хийв. Хоосон таавар хийдэггүй, жирийн юманд үнэмшдэггүй тэр эмч ходоодыг цэвэрлэхийн тулд Эммад бөөлжүүлдэг эм өг гэв. 

	Эмма цусаар бөөлжлөө. Уруул нь утас болтлоо суналаа. Гар хөл нь чичгэнэж, биеэр нь улаан юм туурч, судасны цохилт нь удаашран тасалдахын даваан дээр байв. 

	Хэсэг амсхийж байснаа Эмма улам чангаар ёолон орилох болов. Хорыг хараан зүхэж, үзэн ядсанаа түргэн хордуулаасай гэж бодов. Шарлийн уулгахаар өгсөн бүхнийг чичгэнэсэн гараар түлхэж, өөрөөс нь дутуугүй зовж суусан Шарлийг улам зовоов! Шарль амандаа алчуур барин өвчтөний ор сахиж, нус нулимсандаа холилдон, тэвчин ядан зогсоно. Фелисите учраа олохгүй ийш тийшээ гүйнэ. Оме шаасан гадас мэт, уртаар санаа алдаж ноён Каниве итгэл алдаагүй боловч сэтгэл их түгшүүртэй байгаа харагдана. 

	— Чөтгөр ав! Ходоод нь цэвэр болсон, одоо аюул арилсан байх ёстой! 

	— Аюулын хор уршиг нь бас арилсан байх ёстой гэж Оме шүүрэн авч хэлэв. 

	— Эхнэрийг минь аварч хайрла! гэж Бовари дуу алдана. 

	Таамаглалыг зөвтгөхөөр оролдсон эм найруулагчийн үгийг Каниве сонсолгүйгээр, Эммад эм өгөхийг хүсэв. Яг энэ үеэр гадаа чимээ гарч цонхны шил доргив. Бүтээлэгт захын цаанаас гурван моринд хөллөсөн тэрэг гарч ирэв. Энэ нь доктор Ларивьер ирж байгаа ажээ. 

	Бовари байшинд нь амьд бурхан ороод ирснээс илүү сүйд болов. Шарль гараа тосон очиж Каниве байрандаа хөдлөлгүй зогсож, Оме доктор ирэхээс өмнө биеэ бэлтгэсэн байв. 

	Мэргэжилдээ үнэнхүү дуртай, шалгарсан мэргэн хараатай эртний эмч гүн ухаантны Бишагийн мэс заслын бүлэгт Ларивьер багтдаг хүний нэг юм. Ларивьер уурлавал эмнэлгийн бүх амьтан сүрдэн чичирдэг байв. Түүнийг бурханчлан шүтдэг сурагчид байрандаа суумагц докторыг бүхий л талаар дуурайдаг байжээ. Ларивьерийн адилаар биеэ авч явахыг хүсэгчид олноор гарч Руаны тойргийн эмч нар яг түүнтэй адил меринос хонины арьсаар хийсэн захтай пальто, товчин нударгатай өргөн хар цамцтай явах боллоо. Хүний өвчний гүн гол руу хийхэд, цаг ямагт бэлэн байдаг бээлийгүй молцгор ганган гараа Ларивьер үргэлж цухуйлган явдгийг бас дуурайна. Ларивьер эрх тушаал, шагнал, академи, илүү дутуу занг үзэн яддаг шударга төлөв зантай, ядуучуудыг эцэг ёсоор хайрладаг өнгөц юманд итгэдэггүй, алхам болгондоо хүнд тус хүргэдэг, хэт нягт нямбайгаараа хүн болгоныг айлгадаг учир бурхан болон өргөмжилдөггүй байжээ. Тонгоргоос хурц хараатай Ларивьер хүний дотор шууд нэвтрэн орж, элдэв мэх худал хуурмаг чимгийг няцааж, хуурамч зүйлийг товойлгон гаргадаг байлаа. Ахицтай сайныг дэмжин сайшааж, урагшгүй мууг илчлэн няцааж амьдрал өнгөрүүлэхдээ Ларивьер авьяас билгээ тодруулж аз жаргалын сайхныг амсаж, буянт өөдөрхөг зантай явж, дөчин жил алдаа дутагдалгүй алба хаажээ. 

	Хаалгаар шагаймагц, дээшээ харан ам ангайж хэвтээ Эммагийн падан хар болсон царайг ажаад хөмсөг зангидав. Каниве үг ярихыг сонсож буй мэт дүр үзүүлэн хамраа арчиж

	— Сайн байна! Зүйтэй! гэж хэд дахин давтав. 

	Тэгээд аажмаар хараагаа өөрчлөв. Бовари түүнийг ажиж байв. Тэдний нүдний харц учирлаа. Зовлон үзэж сурсан Ларивьерийн нүднээс өөрийн эрхгүй нулимс дуслаа. 

	Канивег зэрэгцээ өрөөнд дагуулан орлоо. Шарль тэдний хойноос оров. 

	— Эмма их муу байна. Тийм байгаа биз! Юмаар хөхүүлж үзвэл яах вэ? Юу хийвэл зохихыг би мэдэхгүй байна. Нэг арга бодож үзнэ үү? Та маш олон хүний амь аварсан хүн шүү дээ! 

	Шарль хоёр гараар түүнийг тэврэн авч дүүжлэгдэх шахан арга нь барагдаж гуйсан харцаар ширтэв

	— Журмын нөхөр минь зоригтой байж сур! Аргалах нөхцөлгүй болжээ. 

	Ларивьер доктор энэ үгийг хэлээд цааш эргэлээ. 

	— Та явах нь уу? 

	— Би одоохон ирнэ. 

	Эмма удаан амьдрахгүй байх гэдэгт эргэлзэхээ байсан Канивегийн хамт жолоочид тушаал өгөх гэж буй маягтайгаар доктор гадагш гарлаа. Эм найруулагч тэднийг талбай дээр гүйцэж очив. Нэр төртэй хүнд наалдахгүй холхон явж чаддаггүй төрөлхийн зангаа тэр орхисонгүй. Ноён Ларивьерийг тэдний гэрт морилон очиж хамт хоол зооглохыг туйлын ихээр гуйж байгаагаа илэрхийлэв. 

	Оме эхнэрийнхээ хамт хоол бэлтгэж эхлэв. «Алтан арслангаас» тагтааны мах авлаа. Махны лангуунаас хэрчсэн махтай хоол хийх гэж хамаг махыг нь авчээ. Тювашийнхаас хамаг лексвааг, Лестибудуагаас бүх өндгийг нь авлаа. Эм найруулагч ширээ засахад тусалж, хатан Оме энгэрийнхээ товчноос барьж

	— Эрхэм та биднийг өршөөнө үү. Манай хөдөөд юмыг эртнээс самбаачлахгүй бол бүтдэггүй юм. Тэгээд бас... 

	— Хундага! гэж Оме тэвчин ядан хашхирав. 

	— Мөнгөгүй ч гэсэн хот газар байвал амттай татсан хоол хийж болдог сон. 

	— Дуугүй бай!..  Доктор та, сууж хайрлана уу? 

	Бүгд жаахан хоол идсэний дараа эм найруулагч золгүй явдлын тухай тодорхой ярих нь зүйтэй гэж үзээд

	— Эхлээд хоолой нь хатсан юм. Дараа нь гэдэс хавиар нь тэвчихийн аргагүй өвдөөд, бөөлжиж дотор нь муудсан юм. 

	— Тэр эмэгтэй яаж хордсон юм бэ? 

	— Мэдэхгүй юм, доктор оо. Чухам хаанаас хүнцэлтэй хүчил олсныг ч би огт мэдэхгүй юм аа. 

	Энэ үеэр Жюстен бөөн таваг барьсаар орж ирэв. Хорны нэр сонсоод царай нь хувьсхийлээ. 

	— Чамд юу хэрэгтэй вэ? гэж эм найруулагчийн асуухад айн цочихдоо Жюстен барьж байсан зүйлээ газар алдлаа. 

	— Хог! Мангуу! Салга! Илжиг! гэж Оме хараав. 

	Тэгээд дорхноо зүгээр болж

	— Би шинжилгээ юуны өмнө хийе гэж бодсон юм, доктор. Тэгээд эхлээд гуурс хийсэн юм... гэж

	— Та хуруугаа улаан хоолой руу нь хийгээд үзэхгүй гэж мэс засалч хэлэв. 

	Нөгөө эмч дуугарсангүй. Ноён Ларивьер түүнтэй хамт үлдээд бөөлжүүлдэг эмийн тухай яггүй сайн ойлгуулсан учир хөлийн тавхайны муруй гэмтлийг арилгах талаар бие тоож багагүй зүтгэл гаргасан түүхтэй ноён Каниве одоо болоход томоотой сууж, үг ярианд нэг их оролцолгүй зөвшөөрсөн янзтайгаар инээд алдан сууна. 

	Омегийн сэтгэл хангалуун бөгөөд бардам байна. Боварийн тухай гунигт бодлоос Оме өөрийн мэдэлгүй холдон баясгалант төлөв байдалд орж зөвхөн хувиа хичээх бодолд автаад өөрийнхөө төлөө санаагаа төвлөрүүлнэ. Мэс засалч дэргэд байсан явдал Омегийн зориг бадрав. Оме авьяаст хүний дүр үзүүлэн элдэв төрлийн тусгай хордуулах бодис хорны нэр тоочив. 

	Хордсон хүн аянгад ниргүүлсэн адил унахыг би үзсэн. Хүчтэй хатаасан хиамнаас хордон сүйрч байхыг би ном хэвлэлээс уншиж мэдсэн юм. Манай эм найрууллын оргил болсон бидний багш алдарт Каде дө Гасихурын бичсэн гайхамшигт сайхан өгүүллэгээс би энэ тухай уншиж ойлгосон юм даа доктор минь. 

	Хатан Оме спирт авч ирэв. Ноён Оме кофе цайг ширээн дээр буцалгах хэрэгтэй гэв. Оме ноён өөрөө үр хуурч нунтаглан хольж байв. 

	— Доктор та чихэр зоогло гэж Оме цасан чихэр барив. 

	Мэс засалч юу гэж хэлэхийг сонсох гэж бүх хүүхдүүдээ дуудан ирүүлэв. 

	Ноён Ларивьер гарахаар завдан байтал хатан Оме хань нөхрийн нь талаар зөвлөгөө өгөхийг хүсэв. Нөхөр нь уурлаж уцаарлахгүй байх ёстой атал уурлан буцалж солиордог ажээ. 

	— Галзуурах шалтгаан түүнд алга! 

	Энэ өнгөрсөн баатрын тухай сонсож инээмсэглээд доктор хаалга онгойлгов. Эмийн сангаар хүмүүс дүүрчээ. Эхнэр нь зуух руу нулимах болсноос үзвэл уушги нь өвдсөн гэж айдаг ноён Тювашаас мэс засалч арай гэж холдов. Дараа нь хоол идээд цадахаа байсан ноён Бине, хавиргаар хатгуулсан хатан Карон, толгой эргэдэг өвчтэй болсон ноён Лөрө, үе мөчний өвчтэй Лестибудуа, гашуунаар огиулдаг хатан Лөфрансуа нараас арай гэж хагацаж хөндийрлөө. Гурван моринд хөллөсөн тэрэг давхин далд ороход бүгд нэг дуугаар доктор тийм ч их тусч зан гаргасангүй гэж өөр хоорондоо ярьцгаав. 

	Гартаа савтай рашаан барин зах зээл дээгүүр явж байгаа хамба лам Бурнизьен Ионвильчүүдийн анхаарлыг татлаа. 

	Өөрийн бодолд үнэнч ноён Оме лам нарыг хүүрийн үнэрт хууртдаг хэрээтэй адилтган үзэв. Оме лам нарыг зүгээр өнгөрүүлдэггүй байв. Тэр лам хүнтэй уулзах бүрд түүнд жигших сэтгэгдэл төрж, тэднээс зайлан одно. 

	Тэгээд Оме Боварийнд очих нь заавал түүний үүрэг мэт ноён Канивейн хамт Боварийнд буцаж ирэв. Канивег тэднийд оч гэж ноён Ларивьер тун их гуйсан байжээ. Хүнд бэрхшээлд сургах, сургамж болж үлдэх чухал зүйлийг харуулах зорилгоор ноён Оме хоёр том хүүгээ аваад явах гэтэл эхнэр нь шууд эсэргүүцэв. 

	Эммагийн үхэх гэж байгаа тасалгааны доторх юм бүхэн аймшиг гуниг төрүүлж байв. Хоёр талаар нь гэрэл зул асаасан том бурхны дэргэдэх цагаан бүтээлэгтэй бичгийн ширээн дээр хөвөн цаасны хог хийсэн мөнгөн сав тавиастай байна. Эмма толгойгоо санжгануулан унжуулж нүдээ байдгаар нь томоор нээж ширтэхийн хамт тамир тэнхээгүй болсон гар нь хөнжил даган унжих нь бие дээрээ урьдчилсан нөмрөг татан бүтээхийг оролддог бүх үхэх хүний эвгүй хүч чадалгүй хөдөлгөөнтэй адил байв. Шохой шиг цагаан царайтай, цог шиг улаан нүдтэй Шарль уйлах ч тэнхээгүйгээр Эммагийн өмнө орны хөлд зогсож байхад өрөөсөн өвдөг дээрээ суусан лам аман дотроо ном уншиж байв. 

	Эмма толгойгоо аяархан эргүүлж ламын ягаан нөмрөг үзэн баярлаж гэнэт тайвшран хамгийн анхны удаа шашны ном уншиж байснаа дахин дурсан санаж мөнхийн жаргалд орсон мэт бодох ажээ. 

	Лам босож бурхан авлаа. Тэгэхэд нь Эмма унд уух гэж байгаа юм шиг хүзүү сунган бурхныг үнсэж, бүрэн доройтож буй хайрын сэтгэлээр ханаж ядан озож уруулынхаа орыг үлдээв. Үүний дараа нөгөө лам «өршөөн болгоож арилжуултугай» хэмээн уншаад баруун гарын эрхий хурууг цөгцтэй рашаанд дүрж, түрхэлгээ адис хийх ажилд оров. 

	Саяхан болтол жаргал цэнгэлд шунаж явсан нүдийг нь эхлээд будаж адислав. Дараа нь халуун салхи, хайр дурлалын сайхныг амтлан амьсгалж явсан хамар, худал, хуурамч үг доромжлуулсан бардам зангийн дуу, амтат мөрөөдлийн янаглал гарч байсан ам, илж таалуулж сэтгэлийн цэнгэл олж явсан гар, өөрийн хүслийг хангахын тулд хурдлан давхиж явсан бөгөөд цаашид газрын хөрсөн дээгүүр хэзээ ч гишгэхгүй болсон хөлийн улыг будаж адислав. 

	Лам хуруугаар арчиж тос болсон хэсэг цаасыг гал руу хийгээд амьсгаа хураах гэж байгаа эмэгтэйд дахин ойртон сууж, Эмма одоо өөрийн зовлонг бодохын оронд Есүс Христийн зовлонгийн тухай бодож бурханд биеэ даатгах хэрэгтэй гэж хэлэв. 

	Лам сургаал хэлж дуусаад тэнгэрт халихын билгэ тэмдэг болгож эмэгтэйн гарт асаасан зул бариулахаар оролдсонд Эмма чадал тэнхээ дутаж барьж чадсангүй алдтал лам түүнийг тосож авав. 

	Эммагийн нүүр энэ үеэр ягаан туяатай болж, хий сүнсээр эмчлүүлсэн адил хэт тайван байдалтай болов. 

	Лам энэ байдлыг Шарльд анхааруулж үзүүлэв. Бурхан хэрэв аврах нь зүйтэй гэж болгоовол хүний амь насыг сунгаж болдог юм гэсэн ойлголтыг лам Шарльд өгөв. Эмма нэг үе үхэх шахаж байснаа сэхсэн юм гэж Шарль дурсан ярив. 

	«Горьдлого тасрах арай болоогүй болов уу» гэж тэр дотроо бодов. 

	Санаа дагасан мэт Эмма гэнэт сэрдхийж тасалгааг аажмаар тойруулан хараад толь авч өгнө үү гэж сайн ойлгогдохоор хэлээд доош бөхийн нүднээс нь хоёр том нулимс дусалтал толинд нүүрээ харлаа. Тэгээд санаа алдан гэдрэгээ дэр дээр унав. 

	Эмма тэр дорхноо багтарч эхлэв. Хэл нь амнаасаа гарч, нүд нь бүлтгэнэн мөхөж буй дэнгийн бүрхүүл шиг бүдэг болов. Амьсгаа нь улам ширүүдэж хавирга хэржигнэх нь амьд биеэс сүнс тасран салж буйтай адил болов. Үүнээс бусад талаар харвал Эмма үхсэн шиг үзэгджээ. Фелисите бурхны өмнө сөгджээ. Эм найруулагч үл мэдгээр өвдгөө тахийлгана. Ноён Каниве хий дэмий цонх ширтэн зогсоно. Орны хажуу руу тонгойсон Бурнизьен дахин мөргөж эхлэв. Түүний урт нөмрөг газар шүүрч байв. Шарль орны нөгөө талд сөгдөөд Эмма өөд гар сарвайсан байв. Шарль эхнэрийнхээ гарыг атгаад зүрхний цохих тоолон нурж буй барилгын нижигнэх чимээнээс айсан адил цочно. Эмма чанга хэржигнэх тутам лам улам чангаар мөргөл уншив. Ламын ном айлдалт заримдаа Боварийн мэгшихтэй хослоод гашуудлын хөгжим мэт дүнгэнэх латин номын дуунд замхарч байв. 

	Гэнэт явган зам дээр модон шаахай, таягийн тожигнох дуу гарч сулхан сөөнгө хоолой 

	 

	Халуун зуны өдрөөр тэр охин 

	Хайртаа дурсахаа залхуурсангүй явав. 

	 

	Эмма үс гээгээ унжуулсаар нэг зүйлийг л гөлийн ширтээд цахилгаанд цохиулсан мэт өндөсхийв. 

	 

	Хадланчны араас дагасаар 

	Харц Нанег алхалсаар 

	Газар унасан сүрлийг 

	Гар сунган түүдэг. 

	 

	— Нөгөө сохор хүн байна! гэж Эмма хашхираад утга учиргүй эвгүй инээв. Мөнхийн харанхуй дундаас Эммаг айлгах болсон гуйлгачны муухай царай үзэгдсэн нь тэр ажээ. 

	 

	Хээрийн салхи үлээсээр 

	Хэзээний хормойг сөхөв. 

	 

	Эмма салганан дэр дээр унав. Бүгд Эммаг тойров. Эмма насан эцэслэв.

	 


IX 

	Ямар нэг хүн нас барахад бүгд гайхаш тасран яагаад эцэс болов гэдгийг ойлгож яддаг билээ. Эмма хөдөлгөөнгүй болсонд үнэмшсэн Шарль ухасхийн

	— Үүрд баяртай! Үүрд баяртай! гэж хашхирав. 

	Оме, Каниве хоёр түүнийг хүчээр өрөөнөөс гаргалаа. 

	— Тайвширч үз дээ! Санаа зовоод яах вэ! 

	— За. Би тайван байя. Муу юм би юу ч хийхгүй. Та нар намайг тавь. Би түүн дээрээ очъё! Тэр чинь миний хань шүү дээ! гэж Шарль урагш зүтгэн хэлэв. 

	Шарль уйллаа. 

	— Уйл даа! Уйлахад дотор онгойдог гэдэг. Сайн уйл! Сэтгэл чинь уужраг! гэж эм найруулагч хэлэв. 

	Нялх хүүхэд адил тэнхээ тамир нь сульдсан Шарль өөрийг нь доод давхрын гал тогооны өрөөнд оруулахыг гуйлаа. Ноён Оме удсангүй гэртээ буцав. 

	Талбай дээр түүнтэй сохор хүн дайралдлаа. Өвчин намжаадаг тосонд сайн итгэсэн тэр сохор хүн Ионвильд ирж тохиолдсон болгоноос эм найруулагчийг сураглан асууж явах болжээ. 

	— Болох байлгүй! Чамд тус хүргэх цаг надад бий! Дараа хүрээд ир гэж хэлээд эм найруулагч аптектаа орлоо. 

	Оме хоёр захидал бичиж, Боварийг тайвшруулах эм бэлдэж, амь хорлон үхсэн явдлыг нуухын тулд ямар нэг зүйл сүвэгчлэх хэрэгтэй гэж бодов. Болсон явдлын талаар «Гэгээ» сонинд зохиомол өгүүллэг бичиж болсон хэргийн тухай мэдээ хүсэж байсан өөрийн хүмүүст сонсгох нь зүйтэй гэж үзэв. Бовари хатагтай нүүрэндээ түрхдэг тос бэлтгэх гэж байгаад хүнцлийг элсэн чихэртэй андуурснаас хэрэг үүссэнийг хотын хүн болгонд ярьж сонсгоод ноён Оме эмч Шарлийнд гүйж очив. 

	Ноён Каниве аль хэдийн явжээ. Шарль зөөлөн түшлэгт сандал дээр суугаад арга нь барагдсан байдалтайгаар газар ширтэнэ. 

	— Ёслолын цагийг та өөрөө тогтоосон нь дээр байх гэж ноён Оме хэлэв. 

	— Юу гэнэ? Ямар ёслол вэ? гэж Шарль давтан асуугаад, — Хэрэггүй! Хэрэг байхгүй. Тэр минь надтай цуг байх ёстой гэж айсан маягаар өгүүлэв. 

	Оме эвгүй байдлыг намжаахын тулд тавиур дээрээс шилтэй ус авч шүршив. 

	— Танд их баярлалаа. Та тун сайн хүн... гэж яриа эхэлсэн Шарль эм найруулагчийн энэ халамжийн улмаас бодолд орж чимээгүй болов. 

	Шарлийн бодлыг төөрөлдүүлэх гэсэн ноён Оме цэцэрлэгийн талаар яриа үүсгэж ургамал мод усалж байх нь чухал гэж ярив. Шарль зөвшөөрсөн янзтай толгой дохилоо. 

	— Мөдхөн дулаан болно. 

	— Тэгнэ биз гэж Шарль хэлэв. 

	Цаашид ярих юмаа олж ядсан ноён Оме цонхны хөшиг хөдөлгөв. 

	— Тюваш явж байна. 

	— Тюваш явж байна гэж Шарль өөрөө мэдэлгүй түүний хэлснийг давтана. 

	Оме хэрхэн яаж оршуулах ажлын тухай ярьж чадсангүй. Лам л тэр талаар ярьж амжжээ. 

	Шарль өрөөндөө орж хаалгаа түгжиж байгаад ханатлаа уйллаа. Дараа нь үзэг авч 

	— Талийгаачийг минь хуримын нь үеэр өмссөн гоёлын дээлтэй, цагаан гуталтай, цэцэгтэй оршуулахыг би хүснэ. Үсийг нь задлаад мөрөн дээгүүр нь унжуулаарай. Гурван авс хэрэгтэй. Нэг нь царс, нөгөө нь улаан мод, гурав дахь нь төмрөөр хийсэн байх ёстой. Надтай үг бүү яригтун! Би бүхнийг туулах чадалтай. Өргөн ногоон хилэнгээр дээрээс нь бүтээгээрэй. Миний хүсэл энэ байна. Ёсоор болгож хайрла» гэж бичив. 

	Ноён Боварийн ийнхүү хачин санаа гаргасныг цугларсан олон сонсоод маш ихэд гайхацгааж байтал эм найруулагч 

	— Миний бодоход хилэн бол арай үнэтэйдэж байна. Түүнээс гадна... гэж хэлэх гэтэл 

	— Танд ямар хамаатай юм бэ? Холхон бай! Түүнд би дурлаж явсан болохоос биш та дурлаж байгаагүй шүү дээ! гэж Бовари уурлав. 

	Лам түүнийг гараас нь хөтөлж цэцэрлэгт бага зэрэг зугаалахаар оруулав. Лам тэнд очоод нүгэл буяны тухай элдэв юм ярилаа. Бурхан бүхнийг ялж, бүгдийг аварна. Бид бурханд зөвхөн захирагдаад зогсохгүй, баярлах хэрэгтэй. 

	Шарль бурхны тухай ярианд дургүйцэж,

	— Түүнийг эсэргүүцэх сүнс таны дотрыг эзэмдсэн хэвээрээ байна гэж үү хэмээн хэлээд лам санаа алдлаа. 

	Бовари түүнээс холдсон байв. Бовари хашаа, жимсний мод хоёрын хоорондуур түргэн алхалж шүдээ зуун хавирч, бурхан эсэргүүцэгчийн нүдээр тэнгэрийг заналтайгаар ширтэнэ. Эргэн тойронд, навч ногоо хөдлөх ч үгүй нам гүм тайван байна. 

	Бороо дуслав. Бовари энгэр нь задгай цамцтай байсан учир даарч, гэртээ буцаж ирээд зуухны дэргэд суулаа. 

	Зургаан цагт талбай дээр чимээ гарч «Хараацай» ирлээ. Шарль цонхны шилд магнай наалдуулж тэргэн дотроос зорчигчид хойно хойноосоо гарч байхыг харав. Фелисите зочдын өрөөнд дэвсгэр дэвсэж өгсөнд Шарль хэвтээд унтлаа. 

	Ноён Оме гүн ухаанч бас тэгээд үхсэн хүнийг хүндэтгэн үздэг ажээ. Тийм учраас ядуу Шарлийн уурлахад муу саналгүй гурван ном, юм бичих цаас барьсаар тэднийд орой ирж, шөнийг бүхэлд нь талийгаачийн дэргэд өнгөрүүлэхээр шийджээ. 

	Лам Бурнизьен тэднийд бас ирсэн байв. Тэрээр орыг гаргаад толгой дээр нь хоёр том зул асаав. 

	Оме чимээгүйд тэвчин сууж чадалгүй хөөрхий залуу эмэгтэйн тухай сэтгэл, харамсал, гашуудлаа илэрхийлсэн үг ярьж суув. Лам түүнд дургүйцэж, гагцхүү мөргөх, талийгаачийн хойноос буян хийх цаг үлдлээ гэв. 

	— Номын сургаалаар шулуухан замдаа орлоо. Талийсан амьтанд бидний мөргөл тус болохгүй. Бурхдын өмнө тэр эмэгтэй нүглээ цагаатгаагүй талийсан болохоор... бурхны номд яг ийм нэр томьёо байдаг юм гэж Оме өгүүлэв. 

	Бурнизьен ямар ч байсан бүх зүйл өнгөрсөн гэж хэлээд мөргөх нь заавал хэрэгтэй гэв. 

	— Бидэнд юу хэрэгтэй байгааг бурхан мэдэж байгаа цагт мөргөөд яах юм бэ! гэж эм найруулагч дургүйцэв. 

	— Юунд мөргөөд яах вэ? гэж. Та тэгвэл христийн сүсэгтэн биш юм уу? гэж лам уурлав. 

	— Өршөөж хайрла! Би христиан шашинд шүтдэг. Тэр чинь юуны өмнө боолчуудыг чөлөөлж ертөнцөд шинэ ёс суртахуун тогтоосон гэж Оме ярив. 

	— Би тэр талаар яриагүй. Бурхдын ном... 

	— Таны аль номыг тэр гэх вэ? Түүх судалж үз! Тэднийг лам нар зохиосон болохыг бүгд мэддэг. 

	Бовари орж ирээд оронд ойртож аяархнаар бүтээлэг сөхөв. 

	Эммагийн толгой баруун тийшээ хазайжээ. Нүүрний доод хэсэгт завж нь онгойн харлаж үзэгдэв. Эрхий хуруу нь алга руу шигдэж, зовхи нь тоосонд даруулсан адил цайрч, нүдний хараа нь аалзны нимгэн шүлсэнд бүрхүүлсэн адил бүдэг болжээ. Өвдөг цээж хоёрын хооронд хөнжил хотойж өвдөгнөөс доош тавхай хүрчээ. Эммаг маш хүнд тэсэхийн аргагүй ачаа дарсан мэт Шарльд санагдана. 

	Сүмийн цагаар хоёр боллоо. Уулын бэлээр харанхуй дунд гол шуугина. Бурнизьея үе үе чанга дуугарч, Оме үзгээрээ цаас шажигнуулан зурж байв. 

	— Та тасалгаандаа ор! Танд энд байхад өөрт чинь хүнд байх болно гэж тэр Шарльд хэлэв. 

	Шарль дөнгөж гармагц Оме лам хоёр сүртэйгээр маргаж эхлэв. 

	— Вольтерийн зохиол уншигтун! Гольбахын бүтээлтэй танилц! Нэвтэрхий толиуд2 уншиж үзэгтүн! гэж нэг нь ярина.

	—      «Португалийн еврей нарын захидал3» унших хэрэгтэй! Никола4 ноёны зохиосон «Христианы мөн чанар» гэдэг зохиол унших хэрэгтэй! гэж нөгөө нь биеэ хамгаална.

	Хоёул уурлаж царай нь улайгаад нэг нь нөгөөгийнхөө үг сонсолгүй зэрэг ярьцгаана. Бурнизьен дайрууллаа гэж уурлав, Оме тэнэг үг хэллээ гэж уурлав. Дахин нэг минут болбол тэд юу ч хийхээс буцахгүй болж байтал Бовари орж ирлээ. Бовари ер бусын хүчтэй болсон мэт шатаар өгсөж уруудаж байлаа. 

	Талийгаачийг сайн харахын тулд Бовари яг эсрэг талд нь зогсоод маш анхааралтай ажих нь гуньхрах зав чөлөөгүй байгаа мэт ажээ. 

	Бовари соронз зэрэг гайхамшигт зүйлсийн тухай үлгэрийг дурсан санаад хэрэв хүн санасандаа хүрдэг нь үнэн бол эхнэрээ амьдруулмаар бодогджээ. Нэг удаа дээрээс нь бөхийж «Эмма! Эмма!» гэж шивнэсэн боловч түүний амнаас гарсан хүчит амьсгаанаас зөвхөн зулын дөл хийссэнээс өөр зүйлгүй. 

	Хатан эх Бовари өглөө ирлээ. Шарль эхээ тэврэн авч маш гунигтайгаар уйллаа. Эх нь эм найруулагчийн адилаар оршуулахад хэт их мөнгө зарцуулах гэж байгааг сануулжээ. Шарль эрс дургүйцсэнд эмгэн дорхноо намжиж, бушуухан хот орж хэрэгтэй бүхнийг худалдан авч ирэхээр ам алдав. 

	Үдэш болтол Шарль ганцаар байв. Охин Бертег хатан Омед өгч харуулав. Фелисите дээд давхарт эмгэн Лөфрансуатай цуг сууж байв. 

	Үдшээр Шарль ирсэн хүмүүсийг хүлээн авав. Шарль суудлаасаа босож, дуу гаралгүй гар барихад ирсэн хүмүүс цааш явж зуухны хажууд дугариглан бөөгнөрч сууцгаав. Ионвильчууд газар шагайж нэг хөлөө нөгөө хөл дээрээ тавьж оймсоо хөдөлгөж байсхийгээд л санаа алдацгаана. Тэдэнд маш уйтгартай байсан боловч туйлын тэвчээртэй нэг нь нөгөөгөөс дутахгүй суухыг оролдоно. 

	Есөн цагт Оме ирлээ. Оме хоёр хоногийн турш талбай дундуур нааш цааш гүйхээс өөр зүйлийг хийсэнгүй. Оме тариа, хүж, үнэртний зүйл авч ирлээ. Хорт ур арилгадаг хүчит эм нэг шилийг олж ирлээ. Энэ үеэр зарц эмэгтэй, хатан Лөфрансуа эмгэн, Бовари нар талийгаачийг хувцаслуулж гүйцлээ. Нугардаггүй урт бүтээлгээр бүрхсэнд гялгар гутлаас бусдыг цөм далдлав. 

	— Эвий эзэгтэй минь! Эвий хөөрхий эзэн эмэгтэй минь! гэж Фелисите гашуудав. 

	— Хар даа! Хэчнээн сайхан хэвээрээ байна гээч! Одоохон босоод ирэх гэж байгаа юм шиг л байна гэж Лөфрансуа хэлэв. Цэцгийн хэлхээ өмсгөх гэж гурван эмэгтэй бөхийв. 

	Үүний тулд талийгаачийн тэргүүнийг өндийлгөтөл амнаас нь бөөлжис мэт шингэн хар юм гарлаа. 

	— Бурхан авар! Хувцсыг нь болгоомжил! гэж хатан Лөфрансуа хашхираад, — Бидэнд тусална уу гэж эм найруулагчаас гуйгаад, — Та айж байна уу? гэж асуув. 

	— Айна гэв үү? гэж Оме мөрөө хавчин өөдөөс нь асуугаад цааш нь, — Юундаа айх вэ! Эм найруулгын хичээл хийж байхдаа ийм юм эмнэлэгт олныг үзсэн юм. Анатомийн газар юу хийж байсан гэж санана! Гүн ухаантныг хий үзэгдэл айлгадаггүй юм аа! Миний хүүрийг эмнэлэгт өгөөрэй гэж би гэрээслэх хүсэлтэйгээ нэг бус удаа илэрхийлсэн. Шинжлэх ухаанд тус хүргэх хүсэлтэй байна гэв. 

	Лам хүрэлцэн ирж ноён Боварийн биеийг асуугаад хариуг эм найруулагчаас сонсов. 

	— Удаагүй болоод түүний санаа нь их зовуурьтай байна гэж лам хэлэв. 

	Оме, ламын үгэнд дургүйцэж, хайрт эхнэрээ алдсан хүнд зовлонтой байлгүй яах вэ гэжээ. Үүнээс болж лам нар юунд гэрлэдэггүй явдаг галаар маргалаа. 

	— Ертөнцийн жамын эсрэг юм байхгүй юу! Түүнээс болж гэмт хэрэг гардаг байсан гэж эм найруулагч батлав. 

	— Дэмий үг бүү хэл! Эхнэртэй хүн бурхны нууцыг хадгалж явж чаддаг гэж үү? гэж лам дургүйцэв. 

	Оме бурхны номыг буруушаав. Бурнизьен түүнийг өмгөөлөв. Бурхан хүний биед ашигтай эргэлт гаргадаг юм гэж лам батлав. Хулгайч нарыг үнэнч сайн хүн болгосон тухай нэлээд баримт дурдлаа. Бурханд итгэсэн олон цэргийн хүн юунаас ч айхгүй болдог. Фрибурд нэгэн лам... 

	Оме хэдийн нь унтжээ. Тасалгаанд бүгчим учир ламын дотор бачимдлаа. Лам цонх онгойлготол эм найруулагч сэрэв. 

	— Та тамхи татах уу? Тат! Тат! Нойр сэргэдэг юм гэж Бурнизьен хэлэв. 

	Холын холд нохой хуцна.

	— Нохой улихыг сонсов уу? гэж эм найруулагч асуулаа. 

	— Хүн үхэхийг нохой мэддэг гэлцдэг. Зөгийтэй адил шахуу юм. Зөгийнүүд хүн үхэхийг мэдвэл түргэн үүрнээс зайлдаг юм гэж лам өгүүлэв. 

	Энэ үгийг эм найруулагч эсэргүүцсэнгүй. Харвал үүрэглэж байв. 

	Лам биеэрээ эм найруулагчаас илүү сайн ажээ. Тэрээр хэсэг зуур уруулаа хөдөлгөж байснаа толгойгоо санжгануулан зузаан хар номоо газар алдаад хурхирч гарлаа.

	Тэд нэг нэгнийхээ өөдөөс гэдсээ түнхийлгэн сууцгаажээ. Тэд хэдийгээр маргаж зөрлөө ч гэсэн яваандаа хорвоогийн жамд захирагдан нийт хүн төрөлхтний сул талыг илтгэн, дэргэд нь тавиастай талийгаачийн адил хөдөлгөөнгүй болжээ. Унтаж буй Эмматай адил мэт харагдана. 

	Шарль орж ирэхэд тэд сэрсэнгүй. Эмматай эцсийн удаа салах ёс гүйцэтгэхээр Шарль иржээ. 

	Уугьж байгаа арц хүжний утаа хөөрч цонхоор орох гаднын манантай нийлнэ. Шөнө дулаахан, энд тэнд хаа нэг газарт одод гялтганана. 

	Лааны тос бөөн бөөнөөр даавуун дээр дуслав. Лаа хэрхэн асаж шар дөл нь яаж гэрэлтэж байгааг Шарль нүдээ хөштөл ширтэв. 

	Сарны туяа мэт зөөлөн гялгар дээл долгио татан байв. Эмма түүний дороос үл үзэгдэнэ. Шарлийн бодоход Эммагийн сүнс сэм гараад эргэн тойронд түгж, эд хогшил болгонд шөнийн чимээгүйд үлээх салхи, голын чийгийн үнэрт шингэсэн мэт ажээ.

	Эмма Тостын цэцэрлэг дэх амьд модны хажуугийн сандал дээр буюу Руаны гудамжинд эсхүл Бертад байдаг байшингийн хаалган дээр зогсож байгаа мэт үзэгдэнэ. Шуугьж байгаа алимын модны ёроолд эрэгтэйчүүдийн баясгалантай инээлдэх чимээ Шарльд сонсогдлоо. Эммагийн үсний сайхан үнэр өрөө дүүрч, дээл хувцаснаас нь гэрэл туяа тусган байх шиг бодогдов. Бүхнийг Эмма эзэмджээ. 

	Мартагдсан баясгалан, биеийн байдал, хөдөлгөөн, дуу хоолойг нь Шарль сэргээн дурслаа. Нэг зүйл санаанд ороод мартагдахад өөр нэг юм бодогдох нь шуургат үеийн усны долгион адил тасралтгүй ажээ. 

	Нэг л удаа хараад авах юм сан гэдэг бодол төрлөө. Шарль чичирсээр хурууны үзүүрээр бүтээлэг сөхлөө. Шарлийн тэсэлгүй хашхирах чимээнээс болж унтаж байсан хоёр хүч сэрлээ. Тэр хоёр түүнийг доош нь гал тогоонд оруулав. 

	Фелисите орж ирээд Шарль эхнэрийнхээ үснээс хэсгийг гуйж байна гэжээ.

	— Хайчлаад ав! гэж Оме хэлэв. 

	Зарц эмэгтэй хулгаад байхаар нь Оме өөрөө хайч авч талийгчид дөхлөө. Гар нь хэт чичирсний уршгаар хэдэн газар шанааны арьсыг цоолов. Биеэ арай барьж, харалгүйгээр хайчаар хоёр гурав дарлаа. Эммагийн ганган хар үсний дунд цагаан хаг гарлаа. 

	Лам, эм найруулагч хоёр ажилдаа эргэн оров. Гэсэн ч тэд байсхийгээд л унтлаа. Харин сэрээд нэг нэгэндээ дээрэлхэнэ. Лам Бурнизьен өрөөг гэгээн рашаанаар маш нямбай ариутгаж Оме шалыг сайтар цэвэрлэжээ. 

	Фелисите өөрөө санаачлан тэдэнд шил архи, хэсэг бяслаг, том талх бэлдэж өгөв. 

	Өглөө дөрвөн цагийн үед эм найруулагч тэссэнгүй

	— Би зүрх чангалмаар байна! гэж санаа алдав. Лам бас татгалзсангүй. Лам сүмд очиж хуралд мөргөөд дорхноо буцаж ирлээ. Дараа нь тэд хундага тулган юм идээд өөрийн эрхгүйгээр баясгалантай болж, удаан хугацаанд зовоод бие амарсан хүн шиг болов. 

	Лам сүүлчийн хундагыг тогтоогоод эм найруулагчийн мөрийг алгадаж, 

	— Та бид хоёр эвлэрч төгсөх нь ээ! гэв. 

	Доод давхарт тэд ажилчидтай дайралдлаа. Алхны тогших чимээг Шарль хоёр цагийн турш сонслоо. Дараа нь Эммаг царсан авсанд тэр авсыг хоёр дахид хоёрдугаарыг гурав дахь авсанд хийлээ. Сүүлчийн авс хэт өргөн болсон учир завсар зайнд нь гудасны үс чигжив. Гурван авсны таглаа хадаж янзалсны дараа талийгаачийг үүдэнд ойртууллаа. Бэлэн болоход Ионвильчууд цувлаа. 

	Эцэг Руо ирэв. Орох хаалган дээр хар цэмбэ татсаныг үзээд үхсэн юм шиг ухаан алдан унав.

	
X

	Эм найруулагчийн захидлыг тэрээр харамсалт явдлын дараа хоёр дахь хоногт хүлээн авчээ. Тэр өвгөнийг Оме хэт зовоохгүйн тулд захидлыг маш ойлгомжгүй бичиж явуулсан байжээ. 

	Ядарсан өвгөн анхандаа ухаан алдаж уналаа. Дараа нь Эмма амьд байлгүй яах вэ гэж бодно. Магадгүй юм шүү... тэгээд өмдөө углаж, малгайгаа шүүрэн авч гутлаа өмсөөд моринд мордон давхилаа. Замдаа дотор их багтарчээ. Нэг удаа мориноос буулаа. Нүд нь харанхуйлж чих нь шуугиад ухаан нь балартлаа. 

	Үүр гэгээрэв. Модон дээр гурван хар шувуу унтаж байхыг тэр харлаа. Айж сандраад бурхны өмнө Бертогоос Васонвилийн дуган хүртэл хөл нүцгэн мөлхөхөөр тангараглаж, сүмд өргөл өгөхөөр амлажээ.

	Өвгөн Маромд хүрч тэндхийн буудлын зарцыг дуудалгүйгээр хаалга түлхэн ороод шуудай өвс авч ачаад идэш уушны зүйл сэлбээд моринд мордов. Ташуур оруулж морины хурдаар замын чулуунаас гал бадартал давхилаа. 

	Эммаг аварч чадна гэж өөрийгөө тайвшруулж явлаа. Эмч нар ямар нэгэн сайн эм олох нь гарцаагүй. Сонсож дуулсан хамаг сайхан эмчилгээ бүхнийг өвгөн дурсан саналаа. 

	Эмма нас барснаар бодож үзлээ. Эмма зам дээр навсайн хэвтэх шиг болтол моринд ташуур оруулж хурдлахад санаа бодол төөрөлдлөө. 

	Кенкампуад хүрч гурван аяга кофе цай уун толгой сэргэв. 

	Өөр хүнд бичсэн захидал авч уншаад сандарч яваа юм биш байгаа гэж эргэлзэв. Халаасанд байгаа захидлыг тэмтэрч үзээд унших гэтэл зориг нь хүрсэнгүй.

	Тоглож наадан «хариу авах» гэсэн доогийн зүйл байж магад гэж бас эргэлзлээ. Эмма нас барсан бол бүх юм балрах нь тэр! Цухалдаад орчноо ажвал цөм өөрчлөлтгүй хэвээрээ ажээ. Тэнгэр цэлмэг үүлгүй, мод найгаж, мал сүрэг идээшлэн өнгөрнө. Алсаас Ионвиль харагдлаа. Өвгөн морины хүзүү рүү тонгойж цус гартал гуядан давирч хурдлан явааг айлын хүмүүс үзсэн ажээ. 

	Өвгөн нулимс дуслуулан угтаж очсон Шарлийг тэврэн авлаа. 

	— Охин минь! Эмма! Хүү минь! Яасан бэ..? 

	Шарль мэгшин уйлж 

	— Мэдэхгүй. Бүү мэд! Гай учирлаа! гэв. Эм найруулагч тэднийг салгав.

	— Аймаар бүхнийг дэлгэрэнгүй ярих хэрэг байхгүй. Би өөрөө ноён Руод бүгдийг ойлгуулъя. Хүмүүс ирж байна. Олны өмнө уруу царайлах хэрэг байхгүй гүн ухааны үүднээс юмыг ойлгогтун! 

	Хөөрхий Шарль зориг гаргаж, биеэ барихаар шийдэн, 

	— Хатуу зоригтой байх нь зөв! гэж тэр даван хэлнэ. 

	— Зүйтэй. Чөтгөр мэдэг! Би бас биеэ барина. Би эцсийг нь хүртэл түүнийгээ үднэ гэж өвгөн хэлэв. 

	Хонх цохив. Бүгд бэлэн боллоо. Гаргах цаг ирлээ! 

	Сүмийн эхний сандал дээр суусан Бовари, Руо нараас гадна гурван лам урагш хойш гүйж, бүрээчин уушгиныхаа чадлаар бүрээ үлээж, хамба Бурнизьен бүрэн хувцастайгаар нарийн хоолойгоор ном уншина. Бурнизьен бурхны өмнө бөхийж адислан гараа дэлгэн наманчлав. Лестибудуа гартаа халим загасны сахлаар хийсэн дохиур барьж лаа ассан сүм дундуур явж байв. Дөрвөн эгнээ лаа асааж дунд нь авс тавьжээ. Шарль босоод тэдгээрийг унтраахыг хүсэв.

	Гэвч Шарль залбирч буй байдалд орж ирээдүйд түүнтэйгээ уулзах амьдралаа бодсон төлөв үзүүлэхийг оролдов. Эмма аль эрт холын холд талийсан гэж Шарль бодлоо. Тэгтэл Эмма энд хэвтэж байв. Удалгүй түүнийг дамжлан аваачиж газар булна гэж бодохоос хамаг сэтгэл нь харанхуйлж байлаа. Мэдрэлгүй өчүүхэн өөдгүй амьтан болон хувирсан боловч сэтгэл тогтоход хамгийн сайхан байдалтай байгаа юм шиг заримдаа Шарль боддог байв. 

	Хэн нэг хүн шалыг төмөр углуургатай таягаар жигд тогших мэт хачин чимээ гэнэт сонсогдлоо. Тэр чимээ сүмийн гүнээс дуулдаж байснаа хажуугийн хананы дэргэд ирээд нам боллоо. Цэнхэр бариу цамц өмссөн нэг хүн арай чамай гэж нэг өвдөг дээрээ суух нь харагдлаа. Тэр нь «Алтан арслангийн» адуучин Ипполит байжээ. Тэр хүн өнөөдөр шинэ хиймэл хөлтэй болоод иржээ. 

	Лам нарын нэг нь сүм тойрлоо. Мөнгөн таваг дээр хүнд зоос жингэнэн уналаа. 

	— Түргэлбэл яасан юм бэ? Би тэсэхгүй нь байна гэж Бовари уурлан таван франкийн мөнгийг гарган шиджээ.

	Барьц цуглуулагч намсхийн бөхөлзөж талархал илэрхийлэв. 

	Тасралтгүй сөгдөж боссоор хурал хурлаа. 

	Нэлээд эрт Эмматай хамт энд мөргөлд ирснээ Шарль дурсан санав. Тэд тэр үед сүмийн нөгөө буланд баруун хананы ёроолд сууж байжээ. Дахин хонх хүнгэнэв. Сандал хөдөлгөв. Зөөгчид авсыг гурван газраас нь дамжлан өргөв. Цугларагсад сүмээс гарлаа. 

	Энэ, үеэр Жюстен эмийн сангийн үүдэн дээр гарч ирэв. Удсангүй царай нь хувьсаж дайвалзсаар буцаад орлоо. 

	Гашуудлын цувааг цонхоор харцгаав. Хамгийн түрүүнд Шарль гэдийн алхлав. Шарль зориг ороод, байшингийн хаалга, мухар гудамжнаас гарч ирээд цуваанд нийлж байгаа хүмүүст толгой дохиж байлаа. 

	Авсыг хоёр талаас гурав гурваараа дамжилсан зургаан зөөгчид ойрхон гишгэж амьсгаадан явна. Лам нар, харгалзагчид, хоёр хүүхэд бүгд хоолой нийлүүлж «Бурхны авралын судраас» аялан уншихад тэдний дуу усны долгион шиг өндөр нам болон цуурайтаж алс холд замхарч байв. Лам нар булан тохой газар далд орох боловч залсан бурхан нь модны завсраар шоволзон үзэгдсээр байв. 

	Хар нөмрөгтэй эмэгтэйчүүд юүдэн буулган явна. Тэд гартаа том лаа асаан барьжээ. Тасралтгүй унших мөргөл ном, гал, будаг давирхайны эвгүй үнэрээс Шарлийн дотор эвгүйдлээ. Сэрүүн салхи сэнгэнэж, хөх тариа, мод ногоо ургаж, замын хажуугийн гуу судлаар хяруу бөнжгөнөнө. Эргэн тойрон хөгжөөнт дуу чимээгээр дүүрэн аж. Овон товон туулах тэрэгний гол чахарч, тахианы дуу сонсогдож жимсгэнийн завсраар морь мал гүйлдэнэ. Тэнгэр цэлмэг, хаа нэг газар улайран ягаарах үүлс харагдана. Орой дээрээ ногоотой байшингийн дээвэр дээрээс хөх утаа савсана. Шарль эндхийн байшин бүрийг мэддэг ажээ. Ийм цэлмэг өглөө өвчтөнийг эргэж эмчлээд тэндээсээ Эммадаа очдог байж билээ. 

	Цагаан даавуун дээр тохсон хар цэмбэ сөхөгдөхөд авс цухалзаж үзэгдэв. Зөөгчид ядраад аяархан алхлахад авс зогcoо зайгүй, давалгаанд шидэгдсэн мэт дайвалзан харагдана. 

	Хүрэх газраа ирлээ. 

	Уулын бэлийн шалбааг дунд ухсан нүхтэй хүүр оршуулах газар луу эрэгтэйчүүд гүйлдэв. 

	Цөм нүхийг тойрлоо. Лам ном айлдаж байхад бусад нь нүхний зах руу шороо хийж байв. 

	Авс доогуур дөрвөн дээс оруулав. Шарль түүнийг доош нь оруулж байгааг харан зогсов. Авс улам доошилсоор байна. 

	Газар тулах чимээ гарлаа. Дээсийг шурдхийлгэн суга татаж авлаа, Лестибудуагийн барьж байсан хүрзийг Бурнизьен авлаа. Баруун гараараа нүх тэгшилж, зүүн гараараа хэсэг шороо хүрздэн нүх рүү шидлээ. Чулуу модон авсыг цохилж мөнх тэнгэрийн дуу шиг чимээ гаргалаа. 

	Лам барьснаа хажуугийн хүнд өгөв. Тэр нь ноён Оме байв. Оме сүртэй далайн шидээд Шарльд дамжууллаа. Шагай тулсан шороон дотор зогсож байсан Шарль далайн шидэж «Үүрд баяртай!» гэж хашхирав. Шарль Эммаг хөлөөс үнсэж байгаа мэт санаандаа дүрсэлж түүнтэйгээ хамтаар авсанд орох сон гэж байгаа мэт урагш тэмүүлнэ. 

	Шарлийг холдуулсанд удсан ч үгүй тайвшрав. Шарль бусдын адил ажил төрлөө хийж дууслаа даа гэж санаа амарсан ч байж болох юм. 

	Эцэг Руо оршуулгаас буцаж ирээд учиргүй ихээр тамхи баагиулж, тайван сууна. Оме үүнийг зохисгүй хэрэг гэж бодон, дотроо түүнийг зэмлэнэ. Ноён Бине оршуулах ёслолд оролцоогүй. Тюваш хурал хурж байх үеэр яваад өгсөн, харин бичиг батлагч Теодорын зарц нь «ёс журам дагаж хар хувцастай ирэхийн оронд» хөх өнгийн хувцастай ирсэн зэргийг ноён Оме хэдийн ажиглаж амжжээ. Оме нэг хэсэг хүнээс нөгөө дээр нь очиж үзсэн харснаа ярьж байв. Цөм Эммаг дурсаж харамсах ажээ. Ялангуяа оршуулгад оролцохгүй бол болохгүй гэдгээ мэдсэн ноён Лөрө

	— Эвий хөөрхий эмэгтэй! Нөхөрт нь л их уй гашуудал учирлаа даа! гэнэ. 

	— Би байгаагүй сэн бол Шарль биеэ хорлох байсан шүү! гэж Оме хэлнэ. 

	— Тийм, үнэхээр гоё эмэгтэй шүү. Хэн тэгнэ гэж бодох вэ! Бямба гapагт манай мухлагт байсан хүн шүү дээ. 

	— Би оршуулах үед гашуудлын үг хэлэх гээд бэлдэж амжаагүй юм л даа гэж Оме хэлэв. 

	Шарль гэртээ ирээд хувцсаа тайллаа. Эцэг Руо хөх цамцаа индүүдэв. Цоо шинэ цамц нь замд шороо болж, нүдээ арчсаар байтал ханцуй нь бохирдож, нулимс шороонд дарагдсан нүүрийг нь хир болгожээ. 

	Хатан эх Бовари мөн тэнд байлцлаа. Гурвуул дуугүй сууцгаав. Өвгөн хамгийн түрүүнд

	— Санаж байна уу? Шарль минь! Та анхныхаа эхнэрийг алдаад удаагүй байхад би Тостод очсон. Тэр үед би таныг тайтгаруулах гэж хэлэх үгээ олж ядаж байсан билээ, гээд гүнээр санаа алдаад, — Миний ээлж ирж дээ. Би эхнэрээ үхүүлээд, дараа нь хүүгээ, өнөөдөр охиноо алдлаа гэв. 

	Өвгөн энэ гэрт унтаж чадмааргүй болоход бушуухан Бертод очихоор шийдэв. Ач охиноо хүртэл харахгүй гэж дургүйцэв. 

	— Хэрэггүй! Үгүй! Хэт эмгэнэлтэй байна. Миний өмнөөс сайн өхөөрдөн үнсээрэй. За баяртай! Та сайн хүн шүү би үүнийг хэзээ ч мартахгүй гэж хэлээд гуяа алгадан, — Санаа бүү зов! Би урьдын адилаар шувууны махаа явуулж байх болно гэв.

	Өвгөн уулан дээр гараад аль эрт үед Сен-Викторын замд охиноосоо салсантай адилаар гэдрэг эргэн харлаа. Нугын цаагуур далд орж байгаа нарны ташуу туяанд гэрэлтсэн байшингийн цонхнууд нүд гялбуулна. 

	Руо гараараа дурандаж, холын гүвээний цэцэрлэгийг харвал үргэлжилсэн цагаан чулуун хана, модны хар сүүдэр дор сүүдгэнэн байх ажээ. 

	Өвгөний морины хөл доголсон учир аяархан гэлдрэв. 

	Ядарсан ч гэсэн Шарль эхтэйгээ оройн турш ярилаа. Өнгөрсөн явдлыг дурсаж, цаашид хэрхэн амь зуухаа ярилцав. Эх нь Ионвильд ирж, гэр ахуйн ажил хийж, хоёул дахин хагацалгүй амьдран суухаар шийдэв. Эх болгоомжтой, энэрэнгүй байдлаар харьцана. Хүүгийн хайр халамжийг дахин амсах болсондоо эх дотроо баяртай ажээ. 

	Шөнө дунд боллоо. Хот ердийн адил нам гүм, Шарлийн нойр нь хүрэхгүй, байнга Эммаг бодон хэвтэв. 

	Родольф хийх ажилгүй бүтэн өдөр ойгоор хэсээд гэртээ ирж бөх унтсан байлаа. Руанд Леон ч унтаж байлаа. 

	Харин энэ үеэр өөр нэг хүн унтаагүй байв. 

	Нарсны мөчрөөр хучсан шинэхэн булшны дэргэд залуу хүү өвдөг сөгдөн суужээ. Тэр хүүгийн нүднээс нулимс гоожно. Түүний сэтгэл нь сарны туяа шиг зөөлөн, шөнийн харанхуй шиг дүгрэгээр уяран гашууджээ. Гэнэт хаалга чахран онгойв. Лестибудуа ирсэн ажээ. Мартсан хүрзээ авахаар тэр иржээ залуу хүү хашаа өөд авиран гарлаа. 

	Лестибудуа түүнийг ажиж амжлаа. Тэр нь Жюстен байв. Төмсийг нь авахаар хулгайч нар ингэж ирдэг юм байна гэж тэр ойлгосон ажээ.

	
XI

	Маргааш нь Шарль охиныхоо хойноос хүн илгээв. Охин ирээд ээж хаана байна гэж асуухад нь ээж нь хол явсан, охиндоо тоглоом худалдан аваад буцаж ирнэ гэж хариулав. Берте охин үүнээс хойш нэлээд хэдэн удаа эхээ дурсан асууж байгаад удах тутам мартаж эхлэв. Охины хөгжөөнт бага нас Боварийн сэтгэлийг уяраав. Үүний зэрэгцээгээр эм найруулагчийн дааж давахын аргагүй тайлбарлаж хэлэх сэтгэл тайвшруулах үгийг Шарль өдөр болгон сонсоно. 

	Удсангүй нөгөө л мөнгөний асуудал гарч ирэв. Ноён Лөрө өөрийн танил Венсарыг дахин ятгаж, Шарль эхнэрийнхээ байсан зүйлээс өчүүхэн ч юм худалдахгүй байж, тоймгүй их өр тавихыг боджээ. Эх нь үүнийг хараад туйлаас дургүйцэв. Шарль эхдээ урьд өмнө уурлаж байгаагүйгээр их уурлалаа. 

	Шарлийн зан ааш хувирчээ. Эх нь хүүгээ хаяад явав.

	Энэ үеэр бүх хүн тухайн байдлыг ашиглахаар шийджээ. Нэг ч хичээл Эмма заалгалгүй зөвхөн гарын үсэг авч Шарльд үзүүлснийг далимдуулж хатагтай Лемперер хагас жилийн хичээлийн мөнгө төл гэж шаарджээ. Номын сангийн эзэн гурван жилийн өр нэхлээ. Эмгэн Роле харин захидал хүргэж өгсний хөлс шаардав. Ямар захидал байсныг Шарль лавлан асуусанд Роле ажиггүй хариуд нь

	— Ямар захидал байсныг би мэдэхгүй. Би тэр эмэгтэйн явдалд оролцоогүй гэжээ. 

	Өр нэхээд ирэх бүр төлөөд одоо дууссан байх гэж Шарль найддаг байв. Гэтэл авлагатай хүн гарч ирээд тасрахаа байв. 

	Шарль эмчилж байсан хүмүүсээс хөлсөө төлнө үү гэж гуйхад тэд өмнөөс нь эхнэрийн нь захиануудыг харуулахад уучлалт гуйхаас өөр арга олддоггүй байв. 

	Фелисите нас барсан эзэн эмэгтэйн хувцсыг өмсөж явах боллоо. Эммагийн зарим хувцсыг Шарль хадгалж өлгүүрийн газрын хаалга түгжээд ханаж ядан харж сууна. Хувцас бүхнийг Эммад шилжүүлсэнгүй. Фелисите нуруугаараа Эмматай чацуу учир Шарль түүний араас хараад анхаарал нь гурван удаа маш ихэд татагдан хөөрч

	— Битгий яв! Байзна! гэж хэлдэг байв. 

	Шашны баярын өдөр Фелисите Эммагийн үлдсэн бүх хувцас хунарыг аваад Теодорын хамт Ионвилээс яваад өглөө. 

	Энэ үеэр бэлэвсэн эмэгтэй Дюпюн, Ивето хотын бичиг батлагчаар ажиллаж буй өөрийн хүү Леон Дюпюн нь Бондвилийн охин Леокади Лебефтэй гэр бүл болон суусан тухай мэдээг ноён Боварийн сонорт толилуулжээ. Шарль тэр эмэгтэйд баяр хүргэсэн зурвас бичиж түүндээ. 

	«Миний муу эхнэр хэчнээн жаргалтай байх сан билээ дээ» гэжээ. 

	Шарль хийх ажилгүй гэр дотуур холхиж байснаа байшингийн дээврийн доорх нэгэн өрөөнд ортол хөлд нь бөөн нимгэн цаас тохиолдов. Бөхийн авч нээн үзвэл «Эмма сэтгэл чанга барь!» Хатууж... Би таны амьдралд гай болохыг хүсэхгүй» гэж бичсэн байв. Энэ нь Родольфийн захидал мөн ажээ. 

	Хайрцгийн ард хэвтсээр удсан тэр захидал, цонхоор үлээсэн салхинд хийсэж хаалганы дэргэд унасан нь тэр байжээ. Шарль дээр үед Эмма түүнтэй адил хувхай царайлан арга тасрахдаа амиа хорлохоор завдан байсан тэр газар мэл гайхан зогсов. Хоёрдугаар хуудасны эцэст «Р» гэсэн том үсэг байхыг Шарль харжээ. Хэн байж болох вэ? Родольф тэднийхээр байнга ирдэг байснаа гэнэт алга болчхоод дараа нь хоёр гурван удаа дайралдахад нэг л хачин байсныг Шарль саналаа. Захидлыг нэлээд хүндэтгэлийн маягаар бичсэнийг мэдээд Шарль бас төөрөлдлөө. 

	Тэд лав нэг нэгэндээ сэтгэлтэй байжээ гэж Шарль бодов. 

	Шарль юмны гол учрыг олох дуртай хүн биш. Шарль зөвтгөх баталгаа хайсангүй. Бүдэг хардлага нь уйтгарт дарагдан замхарлаа. 

	«Эмма өөрийгөө хүндэтгүүлэх гэж их боддог байсан юм даа. Эрэгтэй хүн болгон Эмматай ойр дотно байхыг хүсдэг байж билээ» гэж Шарль боджээ. Тийм ч учраас эхнэр нь улам гоё харагдах шиг болдог байсан ажээ. Одоо болсон хойно Шарль байнгын зовлонт мөрөөдөлд орж бүрэн apгa тасраад хэрхэн тайтгарахаа мэдэхийг байжээ. 

	Эхнэрийн бүх хүсэл, зан авир Шарльд хөндөшгүй нандин зүйл боллоо. Эхнэрээ амьд байгаа юм шиг бодож сэтгэлд нь тохируулан өөртөө чийдсэн гутал худалдаж аваад цагаан зангиа зүүж, сахал тавьж, өр нэхэмжлэлийн бичигт түүнийг дуурайлган үсэг зурж суух болов. Эмма авсанд орсон боловч Шарлийг захирсан хэвээр байв. 

	Мөнгөн хэрэглэлийг Шарль аажмаар худалдаж дуусаад дараа нь зочид өрөөний доторх төхөөрөмжийг худалдав. Өрөө тасалгаа өдрөөс өдөрт ээлжлэн хоосорсоор байв. Гагцхүү Эммагийн өрөөний төхөөрөмж хэвээр үлдлээ. Шарль оройн хоолны дараа дээш гарч тэр өрөөнд ороод зууханд дугариг ширээ түлхэн ойртуулж хажууд нь Эммагийн сандал тавиад өөрөө эсрэг талд нь суух болов. Алтан шармал тавиур дээр дэн асан дэргэд нь охин Берте зураг будан сууна. 

	Охины нь хувцас муу, гутал нь үдээсгүй, цамц нь уранхай атал зарц эмэгтэй халамж анхаарал тавихгүй байх тутам Шарлийн санаа зовж, зүрх нь шимширнэ. Охин хөөрхөн уяхан намуун аятайхнаар толгой бөхийлгөхөд ягаан хацрыг нь даган мяндсан цайвар үс унжина. Охиноо хараад эцгийн гунигт дотор сэргэн хаврын цас шиг хайлан уярах нь халуун дарсанд хөлчүүрхсэн мэт ажээ. Эцэг охиныхоо тоглоомыг засаж, хатуу цаасаар алиалагчийн дүр хайчилж өгөөд хүүхэлдэйн хагарсан гэдсийг оёж өгнө. Гэтэл Шарлийн нүдэнд ажлын жижиг хайрцаг, энд тэнд хэвтээ тууз буюу ширээний хагархайд хавчуулаатай зүү үзэгдвэл дорхноо бодолд автагдан гунигт байдалд ороход охин нь эцгийн зовлонг хуваалцах мэт уйтгарлан гуньхарна. 

	Шарлийнд айлчин гийчин ирэхээ байв. Жюстен Руан руу зугтан очиж тэнд мухлагийн газар зарцлагдав. Эм найруулагчийн хүүхдүүд Берте дээр ирэх нь цөөрсөөр байв. Ноён Оме охин Бертег нийгмийн байдлаараа тэнцэхгүй гэж үзээд хүүхдүүдтэйгээ үерхүүлэхийг дургүйцэх болов. 

	Оме нөгөө сохор хүнийг эмчлэн эдгээж чадаагүй учир сохор хүн Буа-Гийом ууланд гарч дайран өнгөрөх зорчигч болгонд эм найруулагчийг муу хэлдэг болсонд Оме Руан орохоор явах болгондоо морин тэрэгний хөшигний цаана нуугдах болов. Оме тэр сохрыг үзэн ядна. Оме нэрээ цэвэрлэж авахын тулд сохрыг заавал зайлуулахаар шийдээд түүний эсрэг элдэв гүтгэлэг зохиов. Тэр муу сохор амьтны эсрэг эм найруулагч бүхий л заль мэх, хувиа хичээсэн муу аргыг хэрэглэв. Хагас жилийн турш Руаны гэгээ сонинд доорх утгатай зүйл хэвлэгдлээ:

	 

	«Пикардийн ургацат сайхан нутаг орохоор яваа хүн болгон Буа-Гийом ууланд, нүүрэндээ муухай шархтай заяагүй амьтантай гарцаагүй тохиолдоно. Тэр сохор, хүн болгонд наалдаж дургүй хүргэн аянчнаас мөнгө хураан авч байна. Загалмайтны аян дайнаас олсон уяман, булаг өвчинтэй тэнэмэл амьтад нийгмийн байр суурийг бохирлож байгаа дундад зууны харанхуй ёсыг бид тэвчин суух юм уу?» 

	 

	гэх буюу 

	 

	«Тэнэмэл хүмүүстэй тэмцэх тухай хууль гарсан боловч манай том хотуудын орчимд гуйлгачин дээрэмчин буцалсаар байна. Тэдний зарим нь ганц нэгээр явж байна. Тэд хамгийн аюултай байж болох юм. Манай засаг захиргаа түүнийг олж устгахгүй яасан юм бэ?»

	 

	Оме заримдаа ор үндэсгүй худал зүйлийг зохион бичдэг байв. 

	«Өчигдөр Буа-Гийом ууланд яваад догшин морь үргэж... гэж бичээд дараа нь сохор хүнээс болж гэмт хэрэг хэрхэн үүссэнийг өгүүлнэ. 

	Оме энэ мэтээр гүтгэсээр байгаад сохор хүнийг баривчлуулжээ. Гэвч сохор хүн удсангүй суллагдлаа. Сохор хүн санасандаа хүрэх гэтэл Оме бас өрсөлдөв. Хурц тэмцэл явагджээ. Эм найруулагчийн ялалтаар төгсөв. Сохор хүнийг насаар нь хорих ял заав. 

	Эм найруулагч амжилтдаа зоригжив. Энэ өдрөөс эхлээд Оме тэр нутагт нохой алсан, сараалж шатсан, эмэгтэй хүн зодсон гэдэг мэдээг сонсвол урагшлах хөгжилд дуртай урагшгүй ламыг үзэн ядагч хүн болж уг хэрэг явдлыг даруйхан нийтийн сонорт хүргэх боллоо. Оме бага сургуулийн сурагчид лам нараас илүү гэж үзэх боллоо. Сүмд өргөлд зуугаад франк өгсөнтэй уялдуулан Варфоломе шөнийг дурсав. Буруу ашигласныг илрүүлж маажиж малтах болов. Оме юмыг хөндийлж ухдаг, аюултай хүн боллоо. Оме сэтгүүлч болсон нь багадаад шунал нь ихдэж, том ном хэвлэн гаргаж нэрээ цуурайтуулах хүсэл төрөв. Оме Ионвиль Кантоны тоо бүртгэлийн ерөнхий мэдээг цаг агаарын шинжилгээний хавсралттай бичиж гаргаад, тоо бүртгэлээс гүн ухаанд шилжин оржээ. Оме онц чухал асуудалд орох нийгмийн асуудал, үгээгүй ангийн дотор түгж байгаа зан суртахуун, загас агнуур, каучук, төмөр зам гэх мэтийг сонирхон үзэв. Шунасаар яваад бэртэгчин зангаасаа ичжээ. Оме жүжигчин хүнтэй адил болохыг оролдоод тамхи татаж эхлэв. Зочид өрөөндөө Помпадур маягийн хоёр хачин баримал авч тавилаа. 

	Эм найруулгын ажлаа орхисонгүй. Хамгийн сүүлчийн шинэ нээлтийг андахгүй анхааран судална. Оме шоколадны үйлдвэрлэлийн түргэн хөгжилтийг ажин судлав. Оме доод Сенын департаментад анх удаа уг үйлдвэрлэлээс шинэ аргыг нэвтрүүлэв. Пульвермахерийн усан цахилгаан шугамыг идэвхтэй дэмжигч болж хувирав. Оме оройн цагаар хантаазаа тайлахад цаанаас нь нүд гялбуулсан алтан оосор гарахыг хатан Оме нүд далдиран шохоорхоно. Амжилтдаа бахдан баатар эр шиг эрдэж, шидтэн адил гялтганан байгаа нөхрөө харсан хатан Оме хайрлах онцгой сэтгэлээр дүүрдэг болов. 

	Эм найруулагч Эммагийн хөшөөний маш сонин зураг төсөөлөн боджээ. Эхлээд чимэгт хэсэг багана, дараа нь пирамид цааш нь дуган маягийн юм буюу балгас мэтийн зүйл барих санал гаргажээ. Гашуудлын тэмдэг болсон уд мод зураг төсөл болгонд заавал орсон байна. 

	Оме Шарлийн хамт Руан орж тэндээс өөрийн анд Бриду бас үл таних Вофрилар зурагчныг дагуулж авс бэлддэг газраар орон хөшөөний загвар харахаар явлаа. Хэдэн зуугаад төсөлтэй танилцаж, төсөв захиалж тэндээс дахин Руанд хүрч очлоо. Шарль бодсоор байж бунхан хийлгэхээр тогтов. Бунхны урд хойд талд унтарсан дэнлүүтэй цуутан сүндэрлэж байхаар бодов. 

	Юу гэж бичвэл тохирох вэ гэдгийг ярилцав. Эм найруулагч «Гийчин та зогс!» гэж бичвэл зүйтэй гэдэг санал гаргав. Өөр үг олох гэж бодоод олсонгүй. Бодон сэтгэн байхад “гийчин та зогс” гэдгээс ондоо юм санаанд ордоггүй. Ядаж байтал гэнэт «Гийчин та зогс! Сайн эхнэрийг бүү гишгэ!» гэж бичихээр тогтов. 

	Бовари эхнэр Эммагаа байнга дурсдаг боловч, мартах шинжтэй болж байгаагаа бодоод гайхна. Хамаг чадлаараа бодоод байтал Эммагийн дүр бүдэг болж айлгах ажээ. Харин шөнө болгон зүүдэнд нь тодоос тод орж ирнэ. Тэгэхдээ нэг хэлбэрээр зүүдлэгдэнэ. Шарль ойртож очоод тэврэх гэтэл Эмма гар дотор нь үнс болон бутраад алга боллоо гэж зүүдэлнэ. 

	Шарль бүтэн долоон хоногоор сүмээс салсангүй. Бурнизьен лам нэг хоёр ирээд хожим нь үзэгдэхээ байжээ. Омегийн ярианаас үзвэл энэ өвгөн хэт мухар сүсэгтэн болж орчин цагийн сахиусанд захирагдан хагас сард нэг удаа мөргөлтөнд ном уншихдаа Вольтер үхэхийнхээ өмнө өтгөнөө идэж байсныг хүн болгон мэднэ гэж дандаа хэлдэг ажээ. 

	Бовари чадлаараа мөнгө төгрөгөө хайрлан хэмнэвч эртний тавьсан өрнөөс хагацсангүй. Лөрө ч өр төлбөрийн бичгийг дахин бичихээр очсонгүй. Шарль дахиад үнэ хаялцуулах аюулд бүрхэгдэв. Шарль эхээсээ тусламж гуйлаа. Ээж нь хөрөнгөө барьцаанд өгөхийг зөвшөөрсөн мөртөө Эммагийн талаар эвгүй зүйл олныг бичжээ. Эх хүн юугаа ч хайрлахгүй байгаагийн хариуд Фелисите авч амжаагүй үлдээсэн ороолтыг өгнө үү гэж эх хүсжээ, Шарль өгсөнгүй. Түүнээс болж муудалцлаа. 

	Эвлэрэх анхны санаачилгыг эх оллоо. Ганцаар эвгүйдэж байгаа учир охин Бертег цуг байлгая гэж эх захидал бичив. Шарль зөвшөөрөв. Охиноосоо яг салах үед Шарль тэвчсэнгүй. Үүнээс болж эх, хүү хоёрын хоорондын харилцаа бүрмөсөн тасарлаа. 

	Шарлийн дэргэд нэг ч хүн байхгүй болох тутам охиноосоо салж чадахыг байлаа. Гэтэл охин нь цаг ямагт ханиалгаж, хацар дээгүүр нь улаан толбууд гарч Шарлийн сэтгэлийг шаналгана. 

	Бовари ядарч байхад эм найруулагчийн нэр алдар мандлаа. Бүх талаар амжилт олсон Омегийн гэр бүл баяр хөгжөөнтэй гэдэг нь хачин. Хүү Наполеон лабораторийн ажилд тус хүргэж, Атали юм оёж, Ирма савны гадна талд наах цаасан хээ хайчилж, Франзлин тоо үржүүлэх аргыг цээжилж алдаагүй хариулдаг байв. Оме хамгаас жаргалтай эцэг болж хэнээс ч дутахгүй амьдрав. 

	Гэсэн ч бас ханасангүй. Одонгоор шагнуулах сан гэхээс тэвчиж суухаа байв. Оме одон горьдох үндэстэй шалтгаан нь гэвэл:

	Нэгд, холер өвчин дэлгэрэх үед үнэнч зоригтой ажилласан, хоёрт, өөрийн мөнгөөр нийтэд ашигтай нэлээд бүтээлүүдийг хэвлэн нийтэлсэн байна. Үүнд жишээ болгож бичсэн сидр, түүнийг үйлдвэрлэх арга, нөлөө гэдэг номыг заав. Түүнчлэн шинжлэх ухааны академид илгээсэн үсний хорхойн тухай явуулсан шинжилгээ, тоо бүртгэлийн тухай ном, эм найруулгын талаар бичсэн цол горилох бичиг зэргийг дурслаа. Нөгөө талаар Оме эрдэмтдийн нэлээд нийгэмлэгийн гишүүн болсон гэж ярьдаг ажээ. Үнэндээ нэг л нийгэмлэгийн гишүүн байв. 

	— Би бэрх үед хэнийг ч дагуулахгүй зүтгэдэг гэж Оме гэнэт дүгнэлт хийжээ. 

	Энэ зорилгоор эрх тушаал өөд авирч үзсэн ажээ. Оме сонгуулийн үеэр нутгийн захиргааны даргад нууц туслалцаа үзүүлэв. Өөрөөр хэлбэл Оме биеэ худалдан өөдөө дэвшив. Хамгийн хүндэт тушаалтнуудад бичсэн захидалдаа «байгуулсан гавьяаг нь үнэлэн үзэхийг» хүсэхийн зэрэгцээгээр эзэн дээдийг ивээлт ван гэж нэрлээд түүнийг IV Хенрихтэй зүйрлэн үзжээ. 

	Оме өглөө бүр сонин авч шагнуулсан байна уу? гэж харах боловч бичсэн зүйлгүй. Тэвчиж чадахаа байгаад цэцэрлэг дотроо одонтой адил цэцгийн цуглуулга суулгав. Цэцгийн хоёр тал руу туузтай төстэйгөөр ногоо өвс оруулан суулгажээ. Эм найруулагч гар сугавчлан энэ цэцгийн дэргэдүүр зугаалж явахдаа засгийн газрыг, хараагүй, хүний гавьяаг үнэлдэггүй гэж бодно. 

	Шарль талийгаач эхнэрийнхээ эдэлж хэрэглэж явсан зүйлд гар хүргэхгүй хүндэтгэж явснаас ч эсвэл угийн төрөлхийн удаан хөдөлгөөнтэйгөөс ч тэр Эммагийн бичгийн ширээний нууц хайрцгийг одоо болтол онгойлгоогүй байжээ. Тэгээд нэгэн өдөр Шарль ширээний ард суугаад, түлхүүр эргүүлээд пүршийг дарав. Леоны бүх захидал тэнд байжээ. Ингэж эргэлзэх зүйл байхгүй боллоо. Шарль захидал бүрийг дуустал уншиж үзээд өнцөг булан авдар шүүгээ, овоолсон юм бүхнийг нэгжлээ. Шарль уурлаж багтарч ухаан алдан уйлж хашхирлаа. Ямар нэг хайрцаг хөлд дайралджээ. Шарль санамсаргүй ёроолыг нь хага гишгэвэл хайрцаг дотроос Родольфийн зураг, хайр дурлалыг илэрхийлсэн бөөн захидал гарлаа. 

	Шарль хувирч өөрчлөгдөв. Өдөржин гэртээ сууж хэнийг ч хүлээж авахгүй, өвчтөн дуудсан ч очихгүй боллоо. Хотынхон Шарлийг гэрээсээ гарахгүй архинд орж байгаа гэж боддог боллоо. 

	Зарим нэг сониуч амьтан хашаан завсраар цэцэрлэг рүү харвал доройтож, зэрлэг шахам болсон, сахал самбаа нь ургаж хир буртагтаа дарагдсан Шарль цэцэрлэгийн доторх  харгуйгаар тэнүүчлэн, мэгшин уйлж явдаг байв. 

	Шарль зуны орой охиноо хөтлөөд булшны газар очив. Талбай дээр ганцхан Бинегийн цонхоор гэрэл харагдаж хүн амьтан үзэгдэхээ больсон цагт тэд буцаж ирдэг байв. 

	Шарльд сэтгэлээ юүлэн гаргах хүн байсангүй учир гунигт хэвээрээ ажээ. Хааяа нэг Лөфрансуагийнд очиж зөвхөн эхнэрийнхээ тухай хүүрнэдэг байв. Тэр эмгэн өөрөө өрөнд нэгэн адил автагдсан болохоор Шарлийн үгийг нэг чихээр сонсоод нөгөө чихээр гаргана. Лөрө ноён «худалдаачин хүмүүст зориулж» буудал нээжээ. Өгсөн үүрэг болгоныг яг биелүүлдэг гэж алдаршсан Ивер хөлс нэмэгдүүлэх шаардлага тавиад өрсөлдөж байгаа газар очно гэж Лөфрансуа авгайг айлгах болжээ. 

	Бовари худалдах юмаа дуусаад цорын ганц морио наймаалахаар Аргей дахь зах дээр очвол тэнд Родольфтой дайралдав. 

	Нэг нэгийгээ хараад хоёулын царай барайв. Эммаг нас барахад Родольф зөвхөн нэрийн хуудас ирүүлжээ. Одоо болоход биеэ зөвтгөхийн тулд баахан юм хэлээд дараа нь огт ичиж зовсон шинжгүй, цагаандаа гарч наймдугаар сарын тэвчихийн аргагүй энэ халуун өдрөөр Шарлийг ундааны газар очиж шил пиво хамт уухыг урив. 

	Родольф Шарлийн эсрэг харан, ширээ тохойлдон сууж, тамхи зажлан зогсоо зайгүй дэмий ярина. Шарль түүний өөдөөс харж, миний эхнэрийн дурлаад байсан хүн энэ байх нь гэж гүн бодолд автагдан сууна. Эммагаас ямар нэгэн юм энэ хүнд үлдэж шингэсэн мэт Шарльд бодогдов. Хамаг нууц үүнд байжээ. Шарльд энэ хүн шиг болох сон гэж бас бодогдов. 

	Родольф газар тариалан мал аж ахуй, бордоо тэжээлийн тухай ярьж, сэжиг өгөхгүйн тулд бүх нүх сүвийг хоосон үгээр таглаж байлаа. Шарль үгийг нь сонссонгүй. Родольф учрыг ойлгоод Шарлийг харвал түүний царайд тун их гүн бодолд автагдсан байдал харагдаж, улмаар хацар нь улайж хамар сортгонон уруул нь чичирчээ. Тэгснээ Шарль гэнэт хоромхон зуур аймшигт ширүүн, гунигт харцаар Родольфийг эгц өөдөөс нь ширтэн харсанд тэрээр ихэд сандран мэгдэв. Удалгүй тэр дороо Шарлийн байдал хэвийн болж царай нь гунигт намжуун байдалд орлоо. 

	— Би танд уурлаагүй шүү гэж тэр хэлэв. 

	Родольф мэл гайхав. Шарль толгойгоо базлан сэтгэлийн шаналлаас хагацахаа байсан хүний сульдсан хоолойгоор 

	— Тийм ээ. Би танд ер уурлахгүй шүү гэж давтан өгүүллээ.

	Энэ үеэр Родольф амьдралдаа анх удаа эцсийн удаагаа цорын ганц цэцэн үг санаанд нь орж

	— Хүний заяа тийм юм даа гэв. 

	Өөрийн биеэр хүний заяаг жолоодож явсан Родольф өөр шиг нь хүнд Бовари дэндүү сайн хүн мэт дэндүү инээдэмтэй ч юм шиг, заримдаа өрөвдмөөр юм шиг бодогджээ. 

	Маргааш нь Шарль цэцэрлэг доторх бүрхүүлт саравчинд орж сандал дээр суув. Нарны гэрэл тор нэвтлэн тусахад усан үзмийн зэрлэг модны сүүдэр элсэн дээр бараантаад, мэлрэг үнэртэн тэнгэр үүлгүй цэлмэг, ургаж байгаа сарааныг тойрон ялаа батгана шуугьж, тэдгээрийн дунд Шарль уйдсан дотор нь гэнэт хайрын сэтгэлд автагдан баясах залуугийн адил амьсгаадан бачимдан суув. 

	Үдээс хойш эцгийнхээ барааг олж хараагүй охин Берте хамт хоол идэхээр долоон цагт хүрч ирлээ. 

	Эцэг нь толгойгоо гэдийлгэн нүд нь аниастай, ам ангайлган, урт хар бөөн үсийг гартаа базсан байгаа харагдав. 

	— Аав аа! Хоолоо идье гэж охин дуудлаа. 

	Эцгийгээ тоглож байна гэж бодсон охин түүнийг аяархан түлхвэл, газарт савж унав. 

	Эцэг нь талийгаач болжээ. 

	Эм найруулагчийн хүссэнээр ноён Каниве гучин зургаан цагийн дараа хүрэлцэн ирэв. Хүүрийг нээн задалж шинжилсэнд өвчний шинж огт байсангүй. 

	Хамаг л байдаг эд хогшлыг худалдаж борлуулсны дараа арван хоёр франк далан таван сантим үлдлээ. Тэр нь охин Бертег эмгэн эхэд нь хүргэж өгөх зардал боллоо. Мөн тэр жил эмгэн Бовари нас барлаа. Өвгөн аав Руо өвчинд нэрвэгдэж эрхтэн дутуу мэдээгүй боллоо. Берте охиныг нагац эгч нь авчээ. Ядуу зүдүү нь яах аргагүй Берте охин нэхмэлийн үйлдвэрт ажиллаж, амь зуух болов. 

	Боварийг нас барснаас хойш Ионвильд гурав дахин эмч солигдлоо. Тэдний хэн нь ч гэсэн удаан ажиллаж чадсангүй. Тэд бүгдийг ноён Оме гартаа оруулан, залгиж амжжээ. Ноён Омегоор эмчлүүлэх хүний тоо туйлдаа хүрэв. Эрх баригчид түүнийг ивээн тэтгэж, ард олон түүнийг биширч шүтэх болов. 

	«Саяхан ноён Оме хүндэт Легион» одонгоор шагнагдсан гэнэ лээ. 

	 Нэвтэрхий толь буюу шинжлэх ухаан урлаг урлалын Тайлбар толь гэдэг нь XVIII зууны францын соён гийгүүлэгч гүн ухааны цуут их бүтээл мөн. 1751—1780 онуудад туурвисан энэ бүтээл 35 боть юм. Нэвтэрхий толь зохиох гол үүргийг Д. Дидро, Ж. Л. Д. Аламбер нар гүйцэтгэжээ.

